
የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

በመዲናዋ 12 ሺህ  ... ወደ ገጽ 4 ዞሯል

ውብሸት ሰንደቁ

አዲስ አበባ፡- በአዲስ አበባ ከተማ ተመዝግበው 
የሚጠባበቁ 12 ሺህ ደንበኞችን እስከ ታኅሳስ 30 ቀን 2015 
ዓ.ም ድረስ የኤሌክትሪክ ኃይል እንዲያገኙ ለማድረግ 
እየሠራ መሆኑን የአዲስ አበባ ከተማ ኤሌክትሪክ 
አገልግሎት አስታወቀ፡፡ 

ዋና ሥራ አስፈፃሚው ዶክተር ገበየሁ ሊካሳ 
ለኢትዮጵያ ፕሬስ ድርጅት እንደገለጹት፤ አገልግሎቱ 

በመዲናዋ 12 ሺህ 
ደንበኞች እስከ ታኅሳስ 30 
የኤሌክትሪክ ኃይል ያገኛሉ

አዲሱ ገረመው

አዲስ አበባ፡- የጣና ሀይቅን የውሃ ደህንነት 
ለማስጠበቅ የተፈጥሮ ሀብት ጥበቃ እየሰራሁ ነው ሲል 
የውሃና መሬት ሀብት ማዕከል አስታወቀ፡፡ ማዕከሉ የጣና 
ተፋሰስን መሠረት ያደረገ የመማሪያ ተፋሰሶችን ፕሮጀክት 
እየተገበረ ይገኛል፡፡ 

የውሃና መሬት ሀብት ማዕከል ምክትል ዳይሬክተር 
ዶክተር ጠና አላምረው ለኢትዮጵያ ፕሬስ ድርጅት 
እንደገለጹት፤ የውሃ ዋስትና እንዲረጋገጥ በተደረጉ 
በርካታ ምርምሮች የጣና ተፋሰስ ላይ ባሉ አካባቢዎች 
አርሶ አደሩ በተፋሰስ ልማት እንዲጠቀም ተደርጓል፡፡ 

ጎርፍ በሚያመጣው ተጽዕኖ ምክንያት ሀይቁ 
እንዳይጎዳ ጤንነቱን ለመጠበቅ የሚያስችል ሥራም  

የጣና ሀይቅን 
ደህንነት ለማስጠበቅ 
የተፈጥሮ ሀብት ጥበቃ 

እየተሰራ ነው
ውብሸት ሰንደቁ 

አዲስ አበባ፡- ሀገር የሚያጠፋውንና ማኅበረሰብ 
የሚያደኸየውን ሙስና ነቅሎ ለመጣል ሁሉም 
የድርሻውን ሊወጣ ይገባል ሲሉ የእስልምና ኃይማኖት 
መምህር እና ማኅበራዊ አንቂ ኡስታዝ አቡበከር አህመድ 
ተናገሩ፡፡   

ኡስታዝ አቡበከር ለኢትዮጵያ ፕሬስ ድርጅት 
እንደገለጹት፤ ሙስና በጣም አሳፋሪ በሆነ ደረጃ ዓይን 
ባወጣ መልኩ በሰንሰለትና በመዋቅር 
በሚሠራበት ሂደት ውስጥ ይገኛል፡፡ 
በአሁኑ ወቅት ሙስናን በተመለከተ 
ሀገሪቱ ላይ ያሉ ችግሮች አሳዛኝ 
ናቸው፡፡ ሕግና ሥርዓት እንዲሁም 
የዜጎች መብት እየተከበረ አይደለም፡፡ 

ሙስና መስጠትም ሆነ መቀበል 
ትልቅ ወንጀል ነው ያሉት ኡስታዝ 
አቡበከር፤ የግለሰቦች እና የጥቂት

“ማኅበረሰብ የሚያደኸየውን ሙስና ነቅሎ ለመጣል 
ሁሉም የድርሻውን ሊወጣ ይገባል”

- ኡስታዝ አቡበከር አህመድ
የእስልምና ኃይማኖት መምህር እና ማኅበራዊ አንቂ

“ማኅበረሰብ  ... ወደ ገጽ 4 ዞሯል የጣና ሀይቅን   ... ወደ ገጽ 4 ዞሯል

ዶክተር ገበየሁ ሊካሳ

ዶክተር ጠና አላምረው

“የነገይቱን ኢትዮጵያ ምስል ከምንመለከትባቸው ፕሮጀክቶች 
አንዱ የአንድነት ፓርክ መኪና ማቆሚያ ነው”

ጌትነት ምህረቴ 

አዲስ አበባ፡- የነገይቱን ኢትዮጵያ ምስል 
ከምንመለከትባቸው ፕሮጀክቶች አንዱ የአንድነት ፓርክ 
መኪና ማቆሚያ ነው ሲሉ ጠቅላይ ሚኒስትር ዶክተር 
ዐቢይ አሕመድ ገለጹ፡፡ ጠቅላይ ሚኒስትር ዐቢይ 
አንድነት የመኪና ማቆሚያ ፕሮጀክትን ትናንት መርቀው 
ከፍተዋል፡፡ 

ጠቅላይ ሚኒስትር ዶክተር ዐቢይ አሕመድ የአንድነት 
ፓርክ መኪና ማቆሚያ ፕሮጀክትን ትናንት መርቀው 
ሲከፍቱ እንደገለጹት፤ በአዲስ አበባ ተገንብተው 
የተጠናቀቁና እየተገነቡ የሚገኙ ፕሮጄክቶች ትናትን፣ 
ዛሬን እና ነገን ትውልድን የሚያገናኙ ናቸው፡፡ የነገይቱን 
ኢትዮጵያ ምስል ከምንመለከትባቸው ፕሮጀክቶች አንዱ 

- ጠቅላይ ሚኒስትር ዐቢይ አሕመድ (ዶ/ር)

“የነገይቱን ኢትዮጵያ  ... ወደ ገጽ 4 ዞሯል

ወርቅነሽ ደምሰው

አዲስ አበባ፡- የገቢዎች ሚኒስቴር   የግብር ከፋይ 
መለያ ቁጥርን  ከብሔራዊ መታወቂያ ጋር በማስተሳሰር  
የታክስ ሥርዓቱን ለማቀላጠፍ የሚያስችል  የአሠራር  
ሥርዓት መዘርጋቱን አስታወቀ። 

የገቢዎች ሚኒስቴር የግብር ከፋይ መለያ ቁጥርን  
ከብሔራዊ መታወቂያ ጋር ለማስተሳሰር የሚያስችል 
ስምምነት ከብሔራዊ መታወቂያ ፕሮግራም ጋር  
ተፈራርሟል። 

 ስምምነቱን አስመልክቶ የገቢዎች ሚኒስቴር  የታክስ 
አፕሬሽን ዘርፍ  ሚኒስትር ዴኤታ  ወይዘሮ መሠረት 
መስቀሌ እንደተናገሩት፤ ስምምነቱ የግብር ከፋይ መለያ 
ቁጥርን  ከብሔራዊ መታወቂያ ጋር በማስተሳሰር የታክስ 
ሥርዓቱን ለማቀላጠፍ የሚያስችል  የአሠራር  ሥርዓት 
ነው።   

የአሠራር ሥርዓቱ ለግብር ከፋዩ መለያ ቁጥር 
ለመስጠት የሚወሰደውን የጣት አሻራ ይተካል።  ከዚህ 
ቀደም ለግብር ከፋዩ መለያ ቁጥር  የሚወሰደው የጣት 
አሻራ ብቻ መሆኑ ይቀርና ለብሔራዊ መታወቂያ 
የሚያስፈልጉትን የጣት አሻራዎች ሁሉ ተወስደው 
በሚሰጠው ቁጥር መሠረት የግብር ከፋይ መለያ 
ለመስጠት የሚያስችል የአሠራር ሥርዓት ይዘረጋል። 

አሰራሩ ለአገልግሎቱ ይወጣ የነበረውን ከፍተኛ 
የውጭ ምንዛሬ ይቀንሳል።  የታክስ ማጭበርበርና የግብር 
ስወራ እንዲሁም በኢኮኖሚ የሚካሄድ አሻጥሮችን 

ሚኒስቴሩ የታክስ ሥርዓቱን ለማቀላጠፍ የሚያስችል የአሠራር 
ሥርዓት መዘርጋቱን ይፋ አደረገ 

ለመቆጣጠር ያስችላል ብለዋል ወይዘሮ መሠረት ። 
እንደ እርሳቸው ገለጻ፤ ለግብር ከፋዩ  የሚሰጠው 

አዲሱ የግብር ከፋዩ መለያ  በሀሰተኛ ሰነድ ማስረጃ 
የሚፈጸሙ የማጭበርበር ወንጀሎች መከላከል 
የሚያስችል  ነው።  ግብር ከፋዩ አንድ ብሔራዊ መታወቂያ 
የሚይዝ ከሆነ ቀላል፣ ግልጽና ቀልጣፍ የመረጃ ትስስር 

ሥርዓት እንዲኖር ያደርግል ብለዋል።  አሰራሩም በግብር 
ሥርዓት ውስጥ የሚፈጸሙ ወንጀሎችን ለመከላከል 
ይጠቅማል።  

የብሔራዊ መታወቂያ ጋር የሚሰጠው የአሠራር 
ሥርዓት ዓላማው ግብር ከፋዩን በትክክል ለይቶ ለማወቅ፣ 
ከተቋማት ጋር ትስስር በመፍጠር የተናበበ የመረጃን 

ሂደት እንዲኖር እድል  ከመፍጠሩም ባሻገር ለግብር 
ከፋዩ ዜጋም በአንድ ብሔራዊ መታወቂያ በመጠቀም  
ማንኛውንም አገልግሎት በቀላል መንገድ ለመጠቀም 
ሊያግዘው እንደሚችል ተናግረዋል።  

አዲሱን አሠራር ለመተግበር በፊት የግብር መለያ 
ቁጥር ያላቸው ግብር ከፋዮች  በሂደት ወደ አዲሱ አሠራር 
የሚገቡ መሆኑን የጠቆሙት ሚኒስትር ዴኤታዋ፤ አዲስ 
የግብር መለያ ቁጥር ለሚፈልጉ ብሔራዊ መታወቂያ 
መያዝ አስገዳጅ ይደረጋል ብለዋል።  

ተገልጋዮች አዲሱን ብሔራዊ መታወቂያ ለማውጣት 
ከሚሰጡት የጣት አሻራ አገልግሎት ጋር በታክስ ማዕከላት  
ብሔራዊ መታወቂያ  እንደሚሰጥ ተናግረዋል።     

የብሔራዊ መታወቂያ ፕሮግራም ቴክኒካል 
ዳይሬክተር አቶ  እዮብ አለሙ በበኩላቸው፤ ብሔራዊ 
የመታወቂያ ፕሮግራም የዜጎችን የእያንዳንዱ ሰው 
በአስተማማኝ ሁኔታ መለየት የሚያስችል ሥርዓት 
መዘርጋት  መሆኑን ጠቁመዋል። 

የግብር ከፋዩን ማህብረሰብ ሥርዓቱ ውስጥ 
በማስገባት የግብር ከፋዩን ማንነት በአስተማማኝ ሁኔታ 
ማረጋገጥ ያስችላል።  አሠራር ባለመዘርጋቱ አገልግሎት 
አሰጣጡ ቀልጣፋ እንዳይሆን  አድርጎታል፤ ይህ ደግሞ 
ግብር አሰባሰብ ሂደቱን አድካሚ አድርጎታል።  በትክክል 
የገቢ ግብር እንዳይሰበሰብ ሲያደርግ መቆየቱን ጠቅሰዋል። 

ይህ ከብሔራዊ መታወቂያ ጋር የማስተሳሰር ሂደት 
አሠራሩን በማዘመን ለማቀላጠፍ የሚረዳ ነው ብለዋል። 

ለምለም መንግሥቱ 

ጊምቢቹ፡- በኦሮሚያ ክልል ምሥራቅ ሸዋ ጊምቢቹ 
ወረዳ በ2014/15 የምርት ዘመን ወደ 12ሺ500 ሄክታር 
መሬት ላይ ገበያ ተኮር የሆነ ለፖስታና ማካሮኒ ግብአት 
የሚሆን ዱረም የተባለ ዝርያ ያለው የስንዴ ልማት 
እየተከናወነ ነው።   

የጊምቢቹ ወረዳ ግብርና ጽህፈት ቤት ኃላፊ አቶ 
አቡሽ አራጌ ለአዲስ ዘመን ጋዜጣ እንደገለጹት፤ ለዳቦ 
በሚሆን ስንዴ ወረዳው ከቅርብ ጊዜ ወዲህ ገበያ ተኮር 
የሆነ ለፓስታና ማካሮኒ ግብአት የሚውል ዱረም ስንዴ 
በማምረት ላይ ይገኛል።  በአካባቢው ያለውን ልማት 
የብዙሃን መገናኛ ባለሙያዎች ጎብኝተዋል።  

በ2014/15 የምርት ዘመን በአካባቢው ለተለያየ 
ሰብል ልማት ከሚውለው 48 ሺ889 ሄክታር መሬት 
ውስጥ ወደ 12 ሺ 500 ሄክታሩ ማንጉዶ የሚባል ስያሜ 
የተሰጠው የተሻሻለ ዝርያ ባለው ዱረም ስንዴ ተሸፍኗል 
ብለዋል።  

የዱረም ስንዴን ማምረት የአርሶ አደሩ ፍላጎት 
እየጨመረ መምጣቱና በዘር የሚሸፈነውም መሬት 
እየሰፋ መሆኑን የጠቆሙት አቶ አቡሽ፤ ልማቱ በሀገር 
በቀል የስንዴ ዝርያ እንዲከናወን በወረዳው ላይ የዘር 

መጠበቂያ (ማቆያ) በማዘጋጀት ጭምር ለልማቱ ትኩረት 
ተሰጥቶ እየተሰራ መሆኑን አመልክተዋል። 

ከዚህ ቀደም ጌጃ የሚባል ዝርያ ያለው የስንዴ ምርት 
በአካባቢው ላይ ልማቱን በተለያየ መንገድ በሚያግዙ 
ግብረሰናይ ድርጅቶች አማካኝነት ለሙከራ ጣሊያን 
ሀገር ተልኮ ተፈላጊነቱ መረጋገጡንም ገልጸዋል።  ልማቱ 
ቢጠናከርና የገበያ ትስስር ቢፈጠር ከአካባቢ ባለፈ 
ሀገርን ተጠቃሚ እንደሚያደርግ አስታውቀዋል።  
የአሊያንስ ባዮቨርስቲና ሲያት ጥምረት (CIAT) ድርጅት 
የልማት ፕሮጀክት አስተባባሪና ተመራማሪ ዶክተር 
ደጀኔ ካሳሁን፤ ድርጅታቸው በወረዳው ላለፉት ሰባት 
ዓመታት በልማት ተሳትፎ በማድረግ ላይ እንደሚገኝ 
አመልክተዋል።  

ለአርሶ አደሩ ዘር እንዲደርስ በማድረግ እና 
በሥልጠና በማብቃት እያገዝን እንገኛለንም ብለዋል 
ዶክተር ደጀኔ።  አርሶአደሩን አሳታፊ ያደረገ የዝርያ 
መረጣ በማከናወን አሸናፊ የሆኑ ዝርያዎች ልማት ላይ 
እንዲውሉ እንደሚደረግም አመልክተዋል። 

ለፓስታና ለማካሮኒ ግብአት የተሰራጩት የስንዴ 
ዝርያዎች አምስት አይነት መሆናቸውንና ከነዚህም 
ማንጉዶ የተባለው የዱረም ስንዴ ዝርያ በገበሬው 
በስፋት ተመርጦ ልማት ላይ መዋሉን አስረድተዋል።  

 ልማቱም በክላስተር መመረት ደረጃ ላይ መድረሱን፣ 
አርሶአደሩም በድርጅቱ አማካኝነት ያገኘውን አስር 
ኪሎ ዘር በማባዛት ልማቱን ማስፋፋቱን ጠቁመዋል።  
ድርጅታቸው ስለዘሩ ባህሪ፣  የአመራረት ዘዴ፣ ጥቅሙንና 
አስፍላጎነቱን ግንዛቤ በመስጠት ድጋፍ እንደሚያደርግ 
የጠቆሙት ዶክተር ደጀኔ፤ ፕሮጀክቱ ተቀርጾ ወደ ሥራ 
ሲገባም በዘር አቅራቢ ድርጅቶች አማካኝነት ለአንድ 
ሺ 500 አርሶአደሮች ዝርያዎች ለማዳረስ እንደሆነም 
ገልጸዋል። 

ዘር ያገኙት አርሶአደሮችም ለሌሎች ለማስተላለፍ 
ውል እንዲገቡ፣ ያገኙትንም ሥልጠና እንዲያካፍሉ 
መደረጉንም ጠቁመዋል።  ፕሮጀክቱ የዱረም ስንዴ 
ዝርያን ጨምሮ ሽምብራ፣ ዳጉሳና ባቄላን ያካተተ 
መሆኑንና ዘር የማሰራጨቱ እንቅስቃሴ በኦሮሚያ፣ 
በአማራና በትግራይ ክልሎች መሆኑንም አመልክተዋል። 

እስካሁን በተለያየ መልኩ በሶስቱ ክልሎች ወደ 
180 ሺ አርሶ አደሮችን ተደራሽ ማድረግ ተችሏል ያሉት 
ዶክተር ደጀኔ፤ እኤአ በ2022 ከ203ሺ በላይ አርሶ 
አደሮችን ተደራሽ ለማድረግ ታቅዶ እየተሰራ መሆኑን 
አስረድተዋል።  በሀገሪቱ ላይ ባጋጠመው ጦርነት 
ምክንያት ወደኋላ የቀረውን የትግራይ ክልል ፕሮጀክቱን 
በማራዘም ለመሸፈን መታሰቡንም ጠቁመዋል። 

በወረዳው የዱረም ስንዴ ልማት እየተስፋፋ ነው
 የዱረም ስንዴ ልማት በጊምቢቹ ወረዳ፤በጋዜጣው ሪፖርተር

አዲስ አበባ፡- መንግሥት በግጭትና በተፈጥሮ አደጋዎች 
ለተጎዱ ዜጎች ሰብዓዊ ድጋፍ ተደራሽ እንዲሆን እያከናወነ 
ያለው ስራ የሚደነቅ መሆኑን የተባበሩት መንግሥታት 
የሰብዓዊ ድጋፍ ጉዳዮች ማስተባበሪያ ቢሮ(ኦቻ) የሰብዓዊ 
ድጋፍ፣ የገንዘብና ሀብት አሰባሳቢ ክፍል ዳይሬክተር ሊዛ 
ዳውተን ተናገሩ።

ኦቻ የሰብዓዊ ድጋፍ፣ የገንዘብና ሀብት አሰባሳቢ ክፍል 
ዳይሬክተር ሊዛ ዳውተን ዓለም አቀፍ የሰብዓዊ ድጋፍ ዳሰሳ 
ሪፖርትን በአዲስ አበባ ይፋ አድርገዋል።

በሪፖርታቸውም በዓለም ላይ ሰብዓዊ ድጋፍ የሚፈልገው 
ሕዝብ ቁጥር እየጨመረ መሆኑን አንስተዋል። ኦቻ በኢትዮጵያ 
በሰው ሰራሽና በተፈጥሮ አደጋዎች ምክንያት ሰብዓዊ 
ድጋፍ ለሚያስፈልጋቸው ዜጎች ድጋፍ እያደረገ መሆኑንም 
ዳይሬክተሯ ተናግረዋል። 

የኢትዮጵያ መንግሥትም ለሀገር ውስጥ ተፈናቃዮችና 
ለስደተኞች አስፈላጊውን ሰብዓዊ ድጋፍ ተደራሽ እያደረገ 
መሆኑን እንገነዘባለን ነው ያሉት። በዚህም የኢትዮጵያ 
መንግሥት ለተጎጂዎች ሰብዓዊ ድጋፍን ተደራሽ ለማድረግ 
እየወሰዳቸው ያሉ እርምጃዎችን አድንቀዋል።

በሀገሪቱ በተለያዩ ችግሮች ለተጎዱ ዜጎች የሚደረገው 
ድጋፍ ተጠናከሮ እንዲቀጥል የጠየቁት ዳይሬክተሯ፤ ከዚህ 
አኳያ ዓለም አቀፉ ማህበረሰብ በቀጣይ የሚጠበቅበትን ድጋፍ 
እንዲያደርግ ጥሪ አቅርበዋል።

በኢትዮጵያ ያለው ችግር በሌላው የዓለም ክፍል ያለ ችግር 
መሆኑን የጠቀሱት ዳይሬክተሯ፤  የጋራ ችግርን በጋራ መመከት 
እንደሚገባ አፅንኦት ሰጥተው መናገራቸውን ኢዜአ ዘግቧል።

መንግሥት ሙሉ አቅሙን 
በመጠቀም ሰብዓዊ ድጋፍ 

ተደራሽ እንዲሆን እያከናወነ 
ያለው ስራ የሚደነቅ ነው

- ኦቻ

ዜና

አዲስ ዘመን   ሰኞ ኅዳር 26 ቀን 2015 ዓ.ም

ዘላለም ግዛው  

አዲስ አበባ፡-  ኢትዮጵያውያን ዲፕሎማቶች ተልእኮ 
ወስደው በሚሰማሩባቸው አገራት ኢትዮጵያ በኢኮኖሚ 
እና ሌሎች ዘርፎች ከአገራት ጋር የምትደጋገፍበትን 
ሁኔታ በማመቻቸት፣ ከተለያዩ አካባቢዎች በተለያየ 
መንገድ እውቀትን በመቅዳት፣ በማላመድና በማስፋፋት 
ለኢትዮጵያ እድገት ሃላፊነታቸውን ሊወጡ ይገባል 
ሲሉ የኢንዱስትሪ ሚኒስትሩ አሳሰቡ።   በውጭ ጉዳይ 
ሚኒስቴር ለ25 ቀናት ስልጠና ወስደው ያጠናቀቁ 
ዲፕሎማቶች በአምራች ዘርፉ ያለውን አጠቃላይ ሁኔታን 
ተመልክተዋል።  

በጉብኝቱ ላይ የኢንዱስትሪ ሚኒስትሩ አቶ መላኩ 
አለበል እንደተናገሩት፤ ኢትዮጵያውያን ዲፕሎማቶች 
አምራች ዘርፉን በመደገፍ የውጭ ምንዛሬ ግኝት እንዲኖር 
እና የእውቀትና የቴክኖሎጂ ሽግግር እንዲፈጠር የውጭ 
ኢንቨስትመንት ፍሰቱ እንዲጨምር የተጣለባቸውን 
አገራዊ ሃላፊነት ሊወጡ ይገባል።   

የምርምርና የጥናት ተቋሞች ቢኖሩም እንደ አገር 
የምርታማነት፣ የእውቀትና የቴክኖሎጂ ችግር መኖሩን 
የጠቆሙት አቶ መላኩ፤ በሚኖሩባቸው አካባቢዎች 
በተለይ በማኑፋክቸሪንግ ኢንዱስትሪው ያሉ የተሻለ 
ልምድና እውቀት ያላቸውን መንግሥታዊና መንግሥታዊ 
ያልሆኑ ትላልቅ ተቋማትን ከሚኒስቴር መስሪያ ቤቱና 
ከተጠሪ ተቋማት ጋር ማስተሳሰር እንዳለባቸው 
ጠቁመዋል።  

የውጭ ምንዛሬ አቅርቦት እንደአንድ ችግር 
ይታያል ያሉት አቶ መላኩ፤ በመላው ዓለም ከሚኖሩ 
ኢትዮጵያውያን ሕጋዊ በሆነ መንገድ የውጭ ምንዛሬ 
እንዲመጣ ማድረግ ይገባል።  የውጭ ምንዛሬ ወደአገር 
ውስጥ ሲመጣ በኢኮኖሚና በማሕበራዊ አገልግሎቶች 
የሚኖረው ሚና በጣም ከፍተኛ እንደመሆኑ፤ 

የሬሚታንስ መምጣት በምርት ሂደት የሚኖረውን ሚናም 
እንደሚያሳድግ ነው የገለጹት።  

ኢትዮጵያውያያን ዲፕሎማቶች ኢንቨስትመንትን 
በመሳብ፣ የገበያ መዳረሻዎችን በማስፋት የውጭ ምንዛሬ  
እንዲገኝ፣  በሚኖሩባቸው አካባቢዎች  ኢትዮጵያውያንን 
በማስተባበር ሕጋዊ በሆነ መንገድ የውጭ ምንዛሬ 
እንዲመጣና የእውቀትና የቴክኖሎጂ ሽግግር እንዲፈጠር 
በማድረግ ሃላፊነታቸውን እንዲወጡ ለማነሳሳት ጉብኝቱ 
መዘጋጀቱን አቶ መላኩ  ተናግረዋል።     

ዓላማው በአገር ውስጥ የተጀመሩ የኢኮኖሚ ሪፎርም 
ስራዎች ያሉበትን ሁኔታ ቀርበው እንዲረዱና እንዲገነዘቡ 
ለማድረግ፣ ባለፉት አምስት ዓመታት በኢኮኖሚው 
የተሰሩ  የሪፎርም ስራዎቹ ያስገኙት ውጤት በሂደቱ 
የሚያበረክቱት አስተዋጽኦ ካለ እንዲያበረክቱ ለማድረግ 
መሆኑንም አመልክተዋል።  

ከኢኮኖሚክ ዲፕሎማቶች በርካታ የምንጠብቃቸውና 
የምንፈልጋቸው ጉዳዮች አሉ ያሉት ሚኒስትሩ አቶ 
መላኩ፤ በዚህ ጉዳይ ፍላጎታችንን ገልጸንላቸዋል፣ ለስራ 
ግብዓት የሚያስፈልጉ  ጉዳዮችንም ተገንዝበዋል።  በግልጽ 
እንዳነሳንላቸው ኢትዮጵያ ኢንቨስትመንት ትፈልጋለች 
ብለዋል።  

ኢንቨስትመንቱን ለመሳብ የተሻለ እድል ያላቸው 
ዲፕሎማቶቹ ናቸው። በሚኖሩባቸውና ተልእኮ ወስደው 
በሚሰሩባቸው አገራት እያንዳንዳቸው ኢትዮጵያ ለኢንቨ 
ስትመንት ያላትን ምቹ ሁኔታ አውቀው ማስተዋወቅና  
ባለሀብቶች ገብተው በኢንቨስትመንት ዘርፉ ተሰማርተው 
የስራ ዕድል እንዲፈጥሩ ሃላፊነታቸውን እንዲወጡ 
መደረጉንም አመልክተዋል።    

የግብርና፣ የማኑፋክቸሪንግ ኢንዱስትሪ ምርት፣ 
የማዕድን ምርቶችም ከአገር ውስጥ ገበያ ባለፈ 
ለውጭ አገር ገበያ በማቅረብ የውጭ ምንዛሬ እንዲገኝ 
መሰራት ይኖርበታል።   በመሆኑም የገበያ መዳረሻዎች 

“ዲፕሎማቶች ከአገራት ጋር በመደጋገፍ ለኢትዮጵያ እድገት 
ሃላፊነታቸውን ሊወጡ ይገባል”

- አቶ መላኩ አለበል 
  የኢንዱስትሪ ሚኒስትር  

ያስፈልጉናል።  ይህ ስራ ከኢኮኖሚክ ዲፕሎማቶች 
የሚፈለግ ነው ብለዋል።  

እንደርሳቸው ማብራሪያ፤ እየተመረተ ያለውን፣ 
የገጠመንን የገበያ ችግርና ዲፕሎማቶቹ ሊያግዙን 
የሚችሉትን  ማሳየትና ከእነርሱም ጋር መነጋገር ችለናል።  
ገበያውን በማፈላለግ በኩል እንደሚያግዙን እናምናለን።  
ወደ አገር ውስጥ የሚገቡ ባለሀብቶችም በቢሮክራሲ 
እንዳይቸገሩ ተቋማዊ ቅንጅትን በማጠናከር ለመፍታት 
የጋራ ጥረት ይደረጋል።  

ዲፕሎማቶቹ በአምራች ዘርፉ የተመለከቱት ነገር 
እንዳስደሰታቸውና ከሚኒስቴር መስሪያ ቤቱ እና ከተጠሪ 
ተቋማት ጋር አብረው ለመስራት ከፍተኛ ተነሳሽነትም 
እንዳላቸው ተናግረዋል።  

የተጣለባቸውን ከፍተኛ ሃላፊነት በመወጣት 
ኢትዮጵያ በሚያስፈልጋት ኢንቨስትመንት በመሳብ፣ የገበያ 
መዳረሻዎችን በማስፋት የውጭ ምንዛሬ ግኝት እንዲኖር፣  

በሚኖሩባቸው የውጭ አገራት የሚኖሩ ኢትዮጵያውያንን 
በማስተባበር የውጭ ምንዛሬ ሕጋዊ በሆነ መንገድ 
እንዲመጣ በማድረግ  እንዲሁም የእውቀትና የቴክኖሎጂ 
ሽግግር በማድረግ ረገድ ሃላፊነታቸውን እንደሚወጡ ቃል 
ገብተዋል።  

‹‹የኢትዮጵያ ታምርት›› ንቅናቄ የኢትዮጵያን 
የወደፊቱን የኢንዱስትሪ አብዮት ለማምጣት የተጀመረና 
ረጅም ጊዜ የሚቆይ ንቅናቄ ነው።   የንቅናቄውን ዓላማ፣ 
ስኬቱንና  የተቀመጠውን ግብ ለማሳካት ከዲፕሎማቶች 
የሚጠበቀውን እንዲገነዘቡ መደረጉንም ነው ያመለከቱት።  

አገራዊ አጀንዳ ቢሆንም በዓለም አቀፍ መድረኮች 
ተነስቶ ስራው የበለጠ የሚጠናከርበትንና የሚደገፍበትን 
ሚና እንዲወጡ መግባባት ላይ መደረሱንም 
አመልክተዋል።    ወደ አገር ውስጥ የሚገቡ ባለሀብቶችን 
ተቀብሎ በማስተናገድ ረገድ ያሉ ክፍተቶችን ለይቶ 
መስራት እንደሚገባም ተናግረዋል።    

መኣርግ ገ/እግዚአብሔር

አዲስ አበባ፡- በፌዴራል መንግሥትና በሕወሓት መካከል 
የተደረሰው የሰላም ስምምነት የውስጥ ችግሮችን በመፍታት 
አንድነትን የሚያጠናክር ነው ሲሉ የትግራይ ዴሞክራሲያዊ ፓርቲ 
(ትዴፓ) አባል ኮማንደር ገ/መስቀል ወልደሚካኤል ተናገሩ።

ኮማንደር ገ/መስቀል ለኢትዮጵያ ፕሬስ ድርጅት 
እንደተናገሩት፤ ሕገ መንግሥቱን መሰረት ባደረገ መንገድ 
በፌዴራል መንግሥትና በሕወሓት መካከል የተደረሰው የሰላም 
ስምምነት የትግራይን ሕዝብ ስቃይ ከማስቆም ባለፈ የሀገሪቱን 
አንድነት፣ ሰላም፣ ልማትና ሉዓላዊነት የሚያረጋግጥ ነው።

በአንድ ሀገር አንድ ሠራዊት ሊኖር እንደሚገባ እና 
በትግራይ የተካሔደው ምርጫ ከምርጫ ቦርድ እውቅና ውጭ 
በመሆኑ  በድጋሚ እንዲካሄድ ከስምምነት ላይ ከተደረሱት 
ነጥቦች መካከል መሆናቸውን አስታውሰዋል።   

እነዚህና ሌሎች በስምምነቱ ውስጥ የተካተቱት ሃሳቦች 
ተግባራዊ ሲደረጉ፤ በአገር አቀፍ ሰላም እንዲሰፍን፣ አንድነት 
እንዲጠናከር የትግራይ ሕዝብ ከተጋረጠበት ችግር ነፃ እንዲሆን 
ያስችላል ብለዋል።    

በየክልሉ የፌዴራል ሠራዊትን የሚገዳደር የታጠቀ 
ሃይል መቋቋሙ ሕገ መንግሥቱን የሚጻረር እና ሀገሪቱን 
አደጋ ላይ የሚጥል ነው ያሉት  ኮማንደሩ፤ የክልሎች የጸጥታ 
ሃይል መቋቋም ያለበት የፌዴራል ሠራዊትን ለመርዳት እንጂ 
ለመገዳደር መሆን የለበትም ብለዋል።

የሕወሓት ታጣቂ ሃይሎች ከሚፈቀደው በላይ 
በመታጠቃቸው እና ትጥቅ ለመፍታት ስምምነት ላይ 
መድረሳቸው በጣም አበረታች በመሆኑ እነዚህን እና ሌሎች 
በስምምነቱ ውስጥ የተካተቱትን ነጥቦች ተግባራዊ ለማድረግ 
ሁሉም ሊተባበር ይገባል ሲሉ ተናግረዋል።  

ወደግጭት የተገባው ሕገ መንግሥቱ በመጣሱ መሆኑን 
ያስታወሱት ኮማንደር ገ/መስቀል፤ የሕዝቦች ሰላምና አንድነት 
የሚረጋገጠው ሕገ መንግሥቱ ሲከበር ነው ብለዋል።  በአንድ 
ሀገር ውስጥ መኖር ያለበት አንድ ጦር ብቻ ነው በሚል 

የሰላም ስምምነቱ የውስጥ ችግሮችን በመፍታት 
አንድነትን የሚያጠናክር ነው

የተደረሰው ስምምነት አጋጥሞ የነበረውን ግጭት እና የአንድነት 
መዳከምን ያስወግዳልም ነው ያሉት።   

በሕገ መንግሥቱ ከተፈቀደው በስተቀር የትኛውም 
ክልል የታጠቀ ሃይል ሊያቋቁም አይገባም፤ ሕገ መንግሥቱ 
ከፈቀደው በላይ መታጠቅ የአገሪቱን ሰላምና አንድነት ሊያናጋ 
እንደሚችልም አመልክተዋል።

እንደርሳቸው ገለጻ፤ በትግራይ የተካሄደው ምርጫ በሕገ 
መንግሥቱ መሰረት ከምርጫ ቦርድ እውቅና ውጪ በመሆኑ 
ድጋሚ እንዲካሄድ ስምምነት ላይ መደረሱ ለሰላምና አንድነት 
ጠቃሚ ነው። ወደ ሥልጣን የሚመጣ አካል በሕገ መንግሥቱ 
መሰረት በህዝብ የተመረጠ መሆን አለበት።

ሥልጣን በኃይል መሆን የለበትም፤ ይህ አገርን ብዙ ዋጋ 
እያስከፈለ መጥቷል፤ ከዚህ በኋላ እንዳይደገም ወደ ሥልጣን 
የሚመጣ ሃይል ሕገ-መንግሥታዊ መሰረት ያደረገ መሆን 
አለበት፤ በዚህም መሰረት ሁለቱም ወገኖች በዚህ ጉዳይ ላይ 
ስምምነት ላይ መድረሳቸው የሚደገፍና የሚበረታታ መሆኑንም 
ገልጸዋል።   

የትግራይ ህዝብ በከባድ ችግር ላይ በመሆኑ የተደረሰው 
የሰላም ስምምነቱን በፍጥነት ወደ መሬት ለማውረድ ሁሉም 
የሚመለከተው አካል ሊተባበር እንደሚገባም አሳስበዋል።

ክፍለዮሐንስ አንበርብር

አዲስ አበባ፡- የታላቁን የኢትዮጵያ የህዳሴ ግድብ 
ውሃ ሙሌትና መጠን፣ የሚለቀቀውን የውሃ መጠን እና 
የኢትዮጵያን ዋና ዋና ወንዞች የውሃ ልኬት የሚያሳውቅ 
መሣሪያ ወደ ሥራ ሊገባ መሆኑን የውሃና ኢነርጂ 
ሚኒስቴር አስታወቀ። 

የውሃና ኢነርጂ ሚኒስትር ዶክተር ኢንጅነር 
ሃብታሙ ኢተፋ በተለይም ለኢትዮጵያ ፕሬስ ድርጅት 
እንደገለፁት፤ ታላቁን የህዳሴ ግድብ ጨምሮ የወንዞችን 
ውሃ ሙሌት መጠን በቀጥታ በተንቀሳቃሽ ምስል እና ፎቶ 
ግራፍ የሚያሳውቅ ቴክኖሎጂ ባለቤት የሚያደርግ ስራ 
እየተከናወነ ይገኛል።   

ቴክኖሎጂው የጎርፍ አዝማሚያን፣ ከወንዞች እየወጣ 
ያለውን የውሃ መጠንና ሌሎች መረጃዎችን በቀጥታ 
ከማዕከል ሆኖ መከታተል የሚያስችል ነው።  ይህም 
በዓይነቱ ለየት ያለ ሲሆን፤ በተለይም ከታላቁ የኢትዮጵያ 
ህዳሴ ግድብ የሚለቀቀውን የውሃ መጠን ለማወቅ 
ይረዳል።  

አስፈላጊ ሆኖ ሲገኝም ለሱዳንና መረጃውን ለሚፈልጉ 
አካላት መረጃ በመስጠት  መተማመን የሚፈጥር፣ 
በየጊዜው ለጎርፍ ለሚጋለጡ አካባቢዎች ለጥንቃቄ 
የሚያግዝ ነው።  

ባለሙያዎች ከአዲስ አበባ ዋና ማዕከል ሆነው 
በቀጥታ የሚቆጣጠሩት ሲሆን፤ ወደ ህዳሴ ግድብ 
የሚገቡ ወንዞችን የፍሰትና ውሃ መጠን የሚያሳውቅ 
በመሆኑም የውሃ ሀብትን በአግባቡ ለመጠቀም ትልቅ 
ፋይዳ አለው ብለዋል ዶክተር ኢንጅነር ሃብታሙ።  

    ስራውን የመንግሥት የልማት ድርጅት እያከናወነው 

ሲሆን፤ ኢትዮጵያን ኢንጂነሪንግ ኢንቨስትመንት 
ግሩፕ ደግሞ የዲዛይን ስራውን አከናውኗል።  የሲቪል 
ምህንድስና ሥራው 140 ሚሊዮን ብር ወጪ ይጠይቃል።  
ለሌሎች ሥራዎች ደግሞ 400ሺ ዶላር በላይ የሚወጣ 
መሆኑንም አስገንዝበዋል።  

ግንባታው በሦስት ወራት ውስጥ የሚጠናቀቅ 
ሲሆን፤ ካሜራ እና ስክሪን ግዥም ይፈፀማል።  በታላቁ 
ህዳሴ ግድብ አካባቢ  ያለውን ሁኔታ ለማወቅ ለሥራው 
መቀላጠፍ በሶላር ኃይል የሚሠራ ካሜራ ከታላቁ 
የኢትዮጵያ የህዳሴ ግድብ በታች እንደሚተከልም 
ተናግረዋል። 

ይህ ቴክኖሎጂ በኢትዮጵያ እና ኬኒያ ወሰን ላይ ገናሌ 
ዳዋ ላይም ይተገበራል።  ኦሞ ጊቤ፣ ዋቢ ሸበሌ የቱርካና 
ሃይቅ መግቢያ ላይም ቴክኖሎጂውን በመትከል በቀጥታ 
ያለውን የውሃ ፍሰት መጠን በትክክለኛ ምስልና ቪዲዮ 
የሚያስረዳ መሆኑን ጠቁመዋል። 

ሚኒስቴሩ እነዚህን ተግባራት ሲያከናውን ሀገሪቱን 
በቴክኖሎጂ ማዘመንና የውሃ ሀብትን በአግባቡ 
ለመጠቀም ትልቅ ፋይዳ ያለው ነው።  ከወረቀት ንክኪ 
ነፃ የሆኑ ሥራዎችን ማጠንከርና ለመጪው ትውልድ 
ሳይንሳዊ መረጃ ለማኖር ፋይዳው የጎላ መሆኑንም ነው 
የጠቆሙት።   

በሌላው ዓለም የውሃ መጠን ብቻ ሳይሆን የውሃ 
ጥራት ያለበትን በቀጥታ የተንቀሳቃሽ ምስል ማወቅ 
የጀመሩ ሲሆን፤ ወደ ወንዞችና ውሃ አካላትም የሚገባውን 
የኬሚካል መጠኑን እያወቁ ነው።  ኢትዮጵያም እነዚህን 
ቴክኖሎጂዎች ለመተግበር ከወዲሁ እየተጋች ትገኛለች 
ነው ዶክተር ኢንጅነር ሀብታሙ ያሉት።    

የህዳሴ ግድብን ጨምሮ የወንዞችን ውሃ 
መጠን የሚቆጣጠር ቴክኖሎጂ 

ይተገበራል

ኮማንደር ገ/መስቀል ወልደሚካኤል



ዜና

      አዲስ ዘመን   ሰኞ ኅዳር 26 ቀን 2015 ዓ.ምገጽ 4

ከ1ኛው ገጽ  የዞረ ከ1ኛው ገጽ  የዞረ

ከ1ኛው ገጽ  የዞረ

ሞገስ ተስፋ 

አዲስ አበባ፡- የውጭ ጫናዎችን በመቀልበስ 
የኢትዮጵያን ብሔራዊ ጥቅም ለማስከበር  ዲፕሎማቶች 
በየተመደቡበት አገር ጠንክረው ሊሰሩ እንደሚገባ በአዲስ 
አበባ ዩኒቨርሲቲ የፖለቲካ ሳይንስና ዓለም አቀፍ ግንኙነት 
መምህርና የዓባይ ውሃ ጉዳይ ተመራማሪ ዶክተር ያዕቆብ 
አርሳኖ ገለጹ፡፡  

ዶክተር  ያዕቆብ ለኢትዮጵያ ፕሬስ ድርጅት 
እንደገለጹት፤ የከፍተኛ የትምህርት ተቋማት በዓባይ  
ግድብ ዙሪያ የተለያዩ ፎረሞችን በማካሄድ ትውልዱ 
በአገሩ ብሔራዊ ጥቅም  ላይ ግንዛቤ እንዲኖረው እያደረጉ 
ነው፡፡ በውሃ ዲፕሎማሲው ከውሃና ኢነርጂ ከትምህርት 
ሚኒስቴርና በውጭው ዓለም ከሚኖሩ ኢትጵያውያን ጋር 
በመተባበር እየሰሩ ያሉት ተግባር የሚበረታታ ነው፡፡

የዓባይ ግድብን ጨምሮ ኢትዮጵያ ወደፊት 
ለምትገነባቸው ብሔራዊ ልማት ላይ የዘርፉ ምሁራን 

‹‹የኢትዮጵያን ብሔራዊ ጥቅም ለማስከበር ዲፕሎማቶች በየተመደቡበት 
አገር ጠንክረው ሊሰሩ ይገባል››

- ዶክተር ያዕቆብ አርሳኖ
ፎ

ቶ
 - 

በፀ
ሐ

ይ
 ን

ጉ
ሤ

የደንበኞቹን ፍላጎት ለማርካት እያከናወናቸው ከሚገኙ 
የተለያዩ ሥራዎች  ተመዝግበው ኃይል የሚጠባበቁ 12 ሺህ 
ደንበኞችን እስከ ታኅሳስ 30 ቀን  2015 ዓ.ም ድረስ ኃይል 
እንዲያገኙ ይደረጋል፡፡ 

ከሀገራዊ ለውጡ በፊት ተመዝግበው ኃይል በመጠባበቅ 
ላይ ያሉ ደንበኞች ፈጥኖ ማስተናገድና ለጥያቄያቸው ምላሽ 
መስጠት በተለያየ መልኩ የሚስተዋለውን  የሥነምግባር 
ችግር ጭምር ይፈታዋል ሲሉ ተናግረዋል። 

ደንበኞች የኤሌክትሪክ ኃይል ጠይቀው የሚያገኙበት 
የጊዜ መለኪያ ወይም መስፈርት እንዳለ ያነሱት ዋና ሥራ 
አስፈፃሚው፤ አሁን በውዝፍ ላይ ያሉት ደንበኞች እስከ 
ታኅሳስ 30 ጥያቄያቸው ሲመለስ ወደ ዋናው የኃይል አቅርቦት 
ስታንዳርድ ይገባል ሲሉ አብራርተዋል። 

ይህም በወረፋ ምክንያት የሚመጣውን ብልሹ አሠራር 
ለመቆጣጠር የሚያስችል መሆኑንና የቁጥጥርና የክትትል 
ሥራው አመቺ እንዲሆን እንደሚያስችል ነው የተናገሩት።

70 በመቶ አዲስ ኃይል ከማገናኘትና ግምት ጋር በተያያዘ 
የሥነምግባር ችግሩ ጎልቶ እንደሚስተዋል በመጠቆምም፤ 
የሥነምግባር ግድፈቱን ለመቆጣጠር ሌላው እንደስትራቴጂ 
የተወሰደው ከባለ ድርሻ አካላት ጋር ተቀናጅቶና ተናቦ 
መሥራት መሆኑን ጠቁመዋል። 

እንደ ዋና ሥራ አስፈፃሚው ገለፃ፤ የሥነምግባር 
ችግሮችን ለመፍታት ከደህንነት፣ ከፖሊስ እንዲሁም ከተጠሪ 
ተቋማት ጋር በቅንጅት እየተሠራ ነው። በቅንጅት በተደረገው 
የቁጥጥር ሥራም የተጋለጡ ሠራተኞች አሉ፤ እርምጃም 
ተወስዶባቸዋል።

በሌላ በኩል የሥነ ምግባር ችግሮችን ለመፍታት ይሄን 
ችግር የሚቀርፍ ዘመናዊ ቴክኖሎጂ ተዘርግቷል።  አጠቃላይ 
ደንበኞች አገልግሎት ለማግኘት የሚፈጅባቸው ጊዜና 
ሥርዓት ተመዝግቦ የሚቀመጥ በመሆኑ የሥነ ምግባር 
ችግሮች ላይ ቁጥጥር ለማድረግ እና የአገልግሎት ጥራትን 
ለማሳደግ ይጠቅማል ሲሉ ተናግረዋል፡፡

ሙስናና ብልሹ አሠራርን ለመዋጋትም በዋናው ቢሮ 
የሥነ ምግባርና ጸረሙስና ዳይሬክቶሬት አለ ያሉት ዶክተር 
ገበየሁ፤ ዳይሬክቶሬቱ በራሱ የሚያከናውናቸው ጥናቶችና 
ጥቆማ የሚቀበልበትም ምስጢራዊነቱ የተጠበቀ ሥርዓት 
መዘርጋቱንም አመልክተዋል፡፡ 

አሰራሩም ሌብነትን፣ ደንበኞችን በሥርዓቱ 
አለማስተናገድ፣ የሥራ ሰዓት መሸራረፍ፣ በሥራ ቦታ 
አለመገኘትና መሰል የሥነ ምግባር ብልሹነት ተዘፍቀው 
የተገኙ ሠራተኞች ላይ የማስተማሪያ እርምጃ መወሰዱን ነው 
የገለጹት፡፡ 

ባለፈው በጀት ዓመት 121 ሠራተኞችና ኃላፊዎች ላይ 
የማስተማሪያ እርምጃ መወሰዱን፣ ከዚህ ውስጥ 16ቱ ከሥራ 
መሰናበታቸውን፣ እርምጃ ከተወሰደባቸው መካከል 36ቱ 
አመራሮች መሆናቸው ለአብነት ጠቁመዋል፡፡  

በተያዘው በጀት ዓመት የመጀመሪያ ሩብ ዓመትም 
በተመሳሳይ ከሥነምግባር ጋር እና ብልሹ አሠራር ጋር በተያያዘ 
10 ሠራተኞች ከሥራ መሰናበታቸውን አብራርተዋል። 

አካላት ፍላጎት ብቻ ታስቦ ሀገር ለማጥፋትና  ማኅበረሰብ  
የሚያደኽየውን ሙስና ነቅሎ ለመጣል ሁሉም የድርሻውን 
ሊወጣ ይገባል ብለዋል፡፡  

ሙስና የመኅበረሰብን አጠቃላይ የኑሮ ሁኔታ 
የሚያፋልስ እና ፈተና ላይ የሚጥል የወንጀል ድርጊት 
በመሆኑ ኅብረተሰቡ በተጀመረው ሙስናን የመዋጋት 
እንቅስቃሴ ላይ ተገቢ ተሳትፎ ሊያደርግ እንደሚገባ 
አስረድተዋል፡፡ 

መንግሥት ሙስናን ለመዋጋት የጀመራቸው እንቅስቃሴዎች 
ይበል የሚያሰኙ እንደሆኑ በመግለጽ፤ የኢኮኖሚ ቀውሱ በጣም 
ከባድ፤ የኑሮ ልዩነቱ በጣም ሰፊ እየሆነ የመጣው ሙስና በሰፊው 
በመሠራቱ መሆኑን ጠቁመዋል፡፡  

ሙስና ባለበት ሁሉ ፈተናዎች በጣም እንደሚበዙና 
እንደሚበረቱ የተናገሩት ኡስታዝ አቡበከር፤ ሙስና 
ከግለሰብ ባለፈ  የማኅበረሰብን ሕይወት የሚያዛባ አደገኛ 
ወንጀል ነው ብለዋል፡፡

እንደ ኡስታዝ አቡበከር ገለጻ፤ ሙስና መዋቅራዊ 
ሰንሰለት ያለው፣ በሁሉም ቦታ ላይ የእጅ መንሻ የግድ 
የሚጠየቅበት እየሆነ መጥቷል፡፡ ሰው የእጅ መንሻ 
ካላቀረበ የራሱን መብት ለማስከበር እንኳን የሚችልበት 

በጣና ተፋሰስ ላይ እየተሰራ ይገኛል።  የተዳፋት 
ሥፍራዎች በሚሸረሸሩበት ወቅት እንደ ማዳበሪያ 
የመሳሰሉ ኬሚካሎችን ይዞ የሚሄደው አፈር ሀይቁ ላይ  
ይገባ እንደነበርም ዶክተር ጠና አስታውሰዋል።   

ይህም እንቦጭና መሰል ባዕድ ነገሮች በሀይቁ ላይ 
እንዲከሰቱ ምክንያት መሆኑን ገልጸው፤ ሀይቁ እንዳይጎዳና 
ደህንነቱ እንዲጠበቅ በተከናወኑ በርካታ ምርምሮች 
የተፋሰስ ልማት ላይ በትኩረት እየተሰራ ይገኛል ብለዋል። 

ዶክተር ጠና እንዳሉት፤ ተፋሰሱ መጠበቅ አለበት 
በሚል ተነሳሽነት ጥናቶች ተደርገው ወደ ሥራ የተገባ 
ሲሆን፤ በአሁኑ ወቅት በአካባቢው ያሉና የተለየ ችግር 
ያጋጠማቸው ሥፍራዎች የተፈጥሮ ሀብት ጥበቃ 
እንዲደረግላቸው ተሰርቷል።   

በሀይቁ ንዑስ ተፋሰሶች ላይ ያለውን የተፈጥሮ ሀብት 
በአግባቡ መጠቀም የሚያስችል የመማሪያ ተፋሰስ የሚል 
ፕሮጀክት  ለአርሶአደሩም ሆነ ለሀይቁ ከፍተኛ ፋይዳ 
አስገኝቷል ብለዋል። 

በአካባቢው ያሉ አርሶ አደሮች እንስሳትን ከማሰማራት 
በመታቀብና ሳር አጭደው እንዲቀልቡ በማድረግ፣ 
ማዳበሪያን በተፈጥሮአዊ መንገድ እንዲጠቀሙ፤ የእርከን 
ሥራን እንዲያጠናክሩ በማድረግ የአፈር ክለትን መከላከል 
ተችሏል ነው ያሉት።  

ተራራና ተዳፋት ቦታዎች ተፈጥሮአቸው በደንብ 
የተጠበቀ በማድረግ፤ የአፈር መከላትን በመከላከል 
ወደ ሀይቁ ይገባ የነበረ ኬሚካል መቀነሱን ጠቁመው፤ 
ይህ ለታችኛው ተፋሰሶችም ጠቀሜታ እንዳለው 
አስታውቀዋል።  በተፋሰስ ልማት ሥራዎች አርሶአደሩ  
ጉልህ  አበርክቶ እንዳለውም  ጠቁመዋል።  

ተፋሰሶችን መሰረት አድርጎ የሚሰራው የተፈጥሮ 
ሀብት ጥበቃው የማህበረሰቡን ሕይወት ከመቀየር ባሻገር 
ውሃማ አካላትን ለመጠበቅ የሚያስችል እንደሆነ ዶክተር 
ጠና ተናግረዋል።  የገበሬውን ጥቅም ብቻ ሳይሆን ወንዞች 
በመጠበቅ የውሃ አቅሙ እንዳይቀንስ ማድረግ እንደተቻለ 
ገልጸዋል።  

ተሻጋሪ የሆነ የውሃና የመሬት አስተዳደር በአግባቡ 
ቢተገበር ሀይቁ በዘላቂነት ጤነኛ ይሆናል ያሉት ዶክተር 
ጠና፤ አሁን ያለውን የአፈር መከላት መጠን በ50 በመቶ 
መቀነስ ቢቻል የግድቦችን እድሜ ጭምር ማራዘም 
እንደሚቻል ነው የገለጹት።    

ማዕከሉ በኢትዮጵያ የመሬትና ውሃ ሀብት ላይ 
ለበርካታ ዓመታት ሥራዎችን እያከናወነ የሚገኝ 
የምርምርና ልማት ማዕከል ሲሆን፤ በኢትዮጵያ ብሎም 
በአፍሪካ ቀንድ በውሃና መሬት ሀብት ዘላቂ አያያዝ፣ 
አጠቃቀምና ልማት ላይ አዎንታዊ ሚና የሚጫወቱ 
የምርምር ሥራዎችን በማካሄድ ለፖሊሲ አውጪዎች፣ 
ለአስፈፃሚችና ለተመራማሪዎች በረጅም ጊዜ ጥናት 
የተገኙ መረጃዎችን በግብዓትነት በማቅረብ የሚታወቅ 
ነው።  

ተሳትፎ ወሳኝ ሲሆን ይህን ለመተግበር ዩኒቨርሲቲዎች 
ከፍተኛ ኃላፊነት አለባቸው፡፡ ማህበረሰቡን በመደገፍና 
በማሳተፍ በቂና ተገቢ የሆነ ምርምር በማድረግ 
ፕሮጀክቶችን ለማገዝ መስራት አለባቸው ነው ያሉት    
ዶክተር   ያዕቆብ፡፡ 

እንደ    ዶክተሩ ገለጻ፤ ሁሉም ሰው ዲፕሎማቲክ የሆነ 

ዲፕሎማቶችን  በሚገባ ማገዝ ያስፈልጋል ብለዋል፡፡ 
የውጭ ጫናዎችን ለመቋቋም ሁሉም ዜጋ ባለው 

ድርሻ በሚገባ ሲሰራ ነው ያሉት ተመራማሪው፤ እያንዳንዱ 
ዜጋ በተሰጠው የስራ ሰምሪት የኢትዮጵያን ብሔራዊ 
ጥቅም ከፍ የሚያደርጉ ስራዎችን  መስራት አለበት ሲሉም 
አክለዋል፡፡ 

ኢትዮጵያ ላለፉት 120 ዓመታት በውሃ ዲፕሎማሲ 
ላይ ጠንክራ ስትሰራ ቆታለች፡፡ ከዓባይ  ግድብ መገንባት 
ወዲህ ያለው ድርድርና ትልቁ ስራ በውሃ መስክ፣ 
በዲፕሎማሲና ፖለቲካ፤ በሕግ መስክ ያሉ ባለሙያዎች 
በመሰበሰብ ተመካክረው አስበው አጥንተው ክርክር 
አደርገው መልካሙን ሊይዙ ይገባል ብለዋል፡፡ 

ተግባሩ ከግብጽና ከሱዳን ጋር ድርድር በመደረጉ 
አሁን ላለበት ደረጃ ትልቅ አስተዋጽኦ አለው፡፡ እስካሁን 
የተሰራው ስራ በጣም መልካምና የአገርን ብሔራዊ 
ጥቅም የሚያስከብር ነው፡፡ ይህን ለተተኪው ትውልድ 
ማስተላለፍ ይገባል ሲሉም ገልጸዋል፡፡

ስራን መደገፍ ይችላል፡፡ ነገር ግን ሁሉም ሰው ዲፕሎማት 
ሊሆን አይችልም፡፡ ኢትዮጵያ  የምትሰራቸው ስራዎችን 
መጥፎ በማድረግ ሌሎች አገሮች የኢትዮጵያን በጎ የገጽታ 
ግንባታ ባልተገባ መንገድ ሲያጠለሹ የመከላከል ስራ 
ሁሉም ሊሰራ ይችላል፡፡  ቁልፉ ጉዳይ የአገርን ብሔራዊ 
ጥቅም ለማስከበር በውጭ ጉዳይ ሚኒስቴር ለጉዳዩ 
ሰልጥነውና በቂ እውቀት ይዘው ተመድበው  የሚሰሩ 
ሰዎች ዲፕሎማሲውን በትክክል መስራት አለባቸው፡፡

እያንዳንዱ ሚኒስቴር መስሪያ ቤትና ሌሎች የፌዴራል 
ተቋማት በሚሰሩበት አቅጣጫ የውጭ ግንኙነት ሲያደርጉ 
በዲፕሎማሲው መስክ የተሻለ እውቀት ቢኖራቸው 
የኢትዮጵያን መልካም ገጽታ በሚሄዱበት አገር ሁሉ 
ሊያስረዱና ሊያብራሩ ይገባል ብለዋል፡፡

የኢትዮጵያን ብሔራዊ ጥቅም ለማስከበር 
ዲፕሎማቶች በየተመደቡበት አገር ጠንክረው ሊሰሩ 
ይገባል ያሉት    ዶክተር   ያዕቆብ፤ ለስኬቱ ሁሉም ዜጋ 
የበኩሉን ድርሻ ሊወጣ ይገባል፡፡ እያንዳንዱ ዜጋ የአገሩን 
ብሔራዊ ጥቅም እስከተገነዘበ ድረስ በንቃትና በትጋት  

በመዲናዋ 12 ሺህ... “ማኅበረሰብ የሚያደኽየውን ሙስና...
ከ1ኛው ገጽ  የዞረ ሁኔታ የለም፡፡ እነዚህ ነገሮች ከመንግሥት ግልፅ የሆነ 

እርምጃ ይፈልጋሉ፤ ማኅበረሰቡም መሰል እንቅስቃሴዎች 
ላይ በንቃት መሳተፍ ይገባዋል፡፡

እያንዳንዱ ግለሰብ እንደ አንድ የማኅበረሰብ አካል 
የሚጠበቅበትን ሚና በመወጣት ሀገር ለነገ ትውልዶች 
የተሻለች ሆና እንድትቀጥል ማድረግ ይኖርበታል ያሉት 
ኡስታዝ አቡበከር፤ እያንዳንዱ ግለሰብ ከቂምና ከበቀል 
በጸዳ መልኩ ሙስናን በማጋለጥና ግዴታዎቹን በመወጣት 
መተባበር አለበት ብለዋል፡፡ 

በበቀል በጥላቻ እና በተለያዩ ነገሮች ተነሳስተው 
ሳይሆን በእውነትና በትክክል ሁሉም ባለድርሻ የራሱን 
ኃላፊነት ከተወጣ ጥፋቱ ላይ ያሉትን ሰዎች ማጋለጥ 
ይቻላል፡፡ መንግሥትም ሕጋዊ እርምጃ እንዲወሰድ 
ያስችለዋል ብለዋል፡፡   

ማኅበረሰቡ ጥቂት የመንግሥት አካላት ከችግሩ ነፃ 
ባለመሆናቸው ለጥቆማ እየተቸገረ መሆኑን ጠቁመው፤ 
ኅብረተሰቡ ለዚህ የሚያደርገው አስተዋፅዖ በጣም ወሳኝ 
መሆኑን መገንዘብ አለበት፡፡ በጠቅላይ ሚኒስትሩ የሙስና 
እና የሌብነት ተግባራትን ተጠያቂነት ለማስፈን ያግዛሉ 
ተብለው የተቋቋሙትን አካላትን  ሊያግዛቸው ይገባል 
ሲሉ ተናግረዋል፡፡ 

የጣና ሀይቅን...

የአንድነት ፓርክ መኪና ማቆሚያ ነው።  
ለሚቀጥለው ትውልድ የሚመጥን ስራ እያጠናቀቅን 

የነገይቱን ኢትዮጵያ ምስል እያየን ነው ያሉት ጠቅላይ 
ሚኒስትሩ፤ ከመስቀል አደባባይ እስከ እንጦጦ፣ ከአብርሆት 
ቤተ መጽሐፍ እስከ ሳይንስ ሙዚዬም፣ ከአንድነት ፓርክ እስከ 
ወዳጅነት ፓርክና ዓድዋ ሙዚየም ያሉ ፕሮጀክቶች የትናንት 
ትውስታ፣ የዛሬ ምልከታና የነገ መዳረሻ የሚያሳዩ መሆናቸውን 
ተናግረዋል። 

“የእኛ ፕሮጀክቶች ለአካልም፤ ለአእምሮና ለመንፈስ 
እርካታ የሚበጁ ሆነው የተገነቡ ናቸው” ያሉት ጠቅላይ 
ሚኒስትር ዐቢይ፤ ሁሉም ስራዎች ለኢትዮጵያ የሚገባትን 
ብልጽግና የሚያመጡ መሆናቸውን፣ ብልጽግና ቃል የገባውን 
የሚፈጽም ፓርቲ መሆኑንም ተናግረዋል። 

የኢትዮጵያን ብልጽግና መሰረት ለመጣል ቀን ከሌት 
መትጋት ይኖርብናል፣ ብልጽግናና ሌብነት አብሮ ስለማይሄድ 
ሌብነትን መጠየፍና ለመታገልም ዝግጁ መሆን ይኖርብናል 
ሲሉ ገልጸዋል። 

የአዲስ አበባ ከተማ አስተዳደር ከአንድ ነጥብ ሰባት 
ቢሊዮን ብር በላይ በሆነ ወጪ ያስገነባው አንድነት የመኪና 
ማቆሚያ ፕሮጄክት አጠቃላይ ስፋቱ አንድ ነጥብ ሁለት 
ሄክታር መሬት (12 ሺህ ስኩዌር ሜትር) ሲሆን የመሬት ሀብትን 
በአግባቡ ለመጠቀም ከመሬት በታች እስከ አራት ወለል( G-4 
ደረጃ) ድረስ ተቆፍሮ ለመኪና ማቆሚያ ስፍራ የለማ ነው። 
በተጨማሪም ከመሬት በላይ አራት ወለል (የጂ+4 ሕንፃ) 
እንዳለው ተገልጿል።

    መጀመሪያ ወለል ላይና ከታች ባሉ አራት ተከታታይ 

“የነገይቱን ኢትዮጵያ ምስል...
የምድር ወለሎች አውቶቡሶችን ጨምሮ  በአጠቃላይ ከአንድ 
ሺህ 20 በላይ ተሽከርካሪዎችን በአንድ ጊዜ ማስተናገድ 
እንደሚችል ተገልጿል። 

የመኪና ማቆሚያው የመኪና አሳንሰር የተገጠመለት 
ሲሆን አሳንሰ ሩ ከመሬት ወለል በታች ያሉ የማቆሚያ ቦታዎች 
ጋር በቀላሉ የሚያስተሳስር እንደሆነ ተነግሯል። የመኪና 
ማቆሚያው ከ200 በላይ የደህነት ካሜራዎች ተገጥመውለታል።

ማቆሚያው ዘመናዊ የተሽከርካሪዎች መረጃ መመዝገቢያና 
መስጪያ፣ ዘመናዊ የክፍያ ሥርዓት፣  የደህነነት መጠበቂያ 
ሥርዓቶች ተሟልተውታል።  ለምሳሌ ያህል መኪና 
የሚቆምበት ቦታዎችን መያዝ እና አለመያዝ የሚያሳዩ በርካታ 
ስክሪኖች አሉት። 

ምድር ቤትና ከላይ ባሉት ተከታታይ አራት ወለሎች 
ለቱሪዝምና መሰል የአገልግሎት ዘርፍ በልዩ ሁኔታ የተዘጋጁ 
ከ150 በላይ ክፍሎች አሉት። 105 ሜትር ርዝመት፤ ስምንት 
ሜትር ስፋት እና 5 ሜትር ጥልቀት ያለው  ወደ አንድነት ፓርክ 
መግቢያና መውጪያ የሚሆን ውብና ዘመናዊ መተላለፊያ 
ያለው መሆኑም ተገልጿል።

የአምፊቲያትር ቦታው ለተገልጋዮች መሰብሰቢያ፣ የጥበብ 
ትርኢቶች እና የተለያዩ አይነት ሌሎች ዝግጅቶች ያስተናግዳል።  

የመኪና ማቆሚያ ሕንጻው ከመስቀል አደባባይ 
አንስቶ እስከ አብርሆት ቤተ መጽሀፍት ላሉት የብሔራዊ 
ቤተመንግሥት፣ ሳይንስ ሙዝየም፣ ወዳጅነት አደባባይ ምዕራፍ 
አንድ፣ ወዳጅነት አደባባይ ምዕራፍ ሁለት እና ለሌሎችም መሰል 
ሰው ተኮር ልማት መዳረሻዎች የጉብኝት ቀለበት አንድ ማዕከል 
ሆኖ እንደሚያገለግል ተመልክቷል። የመኪና ማቆሚያው ከዛሬ 
ጀምሮ ለአንድ ሳምንት በነጻ አገልግሎት እንደሚሰጥ ታውቋል።   

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

በሀገራችን በተለያየ ጊዜ በተለያየ ምክንያት አለመግባባቶች ይከሰታሉ፤ ግጭቶች  ይቀሰቀሳሉ። በተዛቡ 
ትርክቶች፣ በመብትና ጥቅም፣ በፍትህ ማጣት እና  ሌሎችም የተለያዩ ምክንያቶች ለቅሬታና ግጭት ምክንያት 
የሆኑ ነገሮች ይፈጠራሉ። ይሄም እየሰፋና  እየከረረ ሄዶ የልዩነት መስመር ይሆናል።  

የሰው ልጅ ባለበት  ቦታ ሁሉ  ግጭት መኖሩ  የማይካድ ሀቅ ነው። ‹‹እንኳን ሰውና ሰው ቀርቶ የአንድ ሰው 
ሁለት እግሮች እንኳን ይጋጫሉ›› የሚለው ሀገርኛ አባባል ግጭት ሁሌም ሊኖርና ሊከሰት የሚችል ጉዳይ መሆኑን 
ያመላክታል። ግጭት  ተፈጥሯዊ መሆኑንም ማሳያ ነው።   

እስካሁንም በሀገራችን  በየዘመኑ በርካታ ግጭቶች ነበሩ፣ አሁንም   አሉ ፤ ወደፊትም አይኖርም ብሎ  
መተንበይ አይቻልም።  ዋናው ነገር ግን በምንም መልኩ የሚነሱ ግጭቶች የሰውን ልጅ ሳይጎዱ፣ ሕይወት 
ሳያጠፉ፤ ቂምና ቁርሾ ሳይጠነክር ፣ ሀብትና ንብረት ሳይወድም ፤ ሀገር በኢኮኖሚ ሳትደቆስ  ለችግሩ  መፍትሄ 
መፈለጉ ላይ ነው። 

በሀገራችን ቀደም ሲልም  የሚታወቁ  ባህላዊ የግጭት መፍቻ  ሥርዓቶች ነበሩ። እነዚህ የግጭት መፍቻ 
መንገዶች ባህላዊ  እና ሃይማኖታዊ የሆኑና እርቅና ይቅርታን  የሚያሰፍኑ  ናቸው። 

አጥፊ የሚቀጣበት፤ ተጎጂ የሚካስበት ችግሮች ከትውልድ ወደ  ትውልድ እንዳይሄድ ጭምር በጋብቻ  
ትስስር  እስከመፈጸም የሚደረስባቸው የእርቅ መንገዶች  ናቸው። ይሄ መልካም እሴት  ዘመናዊው የፍትህ 
ሥርዓት ከመተግበሩ በፊት የነበረና አሁንም ድረስ  ኅብረተሰቡ  በየአካባቢው እንደየባህሉ፣ እምነቱ  እና አኗኗሩ 
የሚጠቀምበት  የችግር መፍቻ ዘዴ ነው። 

ሀገራዊ ምክክሩ ስኬታማ የሚሆነው ሁሉም 
ዜጋ በኃላፊነት መንፈስ ሲንቀሳቀስ

 ብቻ ነው!

ደም የማድረቅ፣ እምባን የማበስ ፣ የጠፋን ንብረት የመካስ  ሂደትን  የተከተለ እና ቂምና ቁርሾን የሚያጠፋ 
ነው። ይህም  በሃይማኖት አባቶች፣ በአባገዳዎች፣ በአደሲንቄዎች፣ በሀገር ሽማግሌዎች ፣ በታዋቂ ሰዎች  የሚካሄድ 
ሥርዓት ነው።  ይሄ መንገድ ለሀገራችን  ብዙ  ጠቅሟል። አሁንም    አገልግሎት እየሰጠ ያለ ነው።  ዛሬም 
በሀገራችን በፖለቲካ ልዩነት፣ በአከላለል፣ ከመንግሥት ሥርዓትና አስተዳደር ጋር ተያይዞ እንዲሁም  ከሕገ 
መንግሥትና በሌሎችም ጉዳዮች የሚነሱ የቅሬታና የግጭት ምንጮችን ከምንጫቸው  ለማድረቅና በሰዎች 
መካከል የተፈጠረን አለመግባባት ሊሽር በሚችል መልኩ  ለመመካከር የሚያስችል  ሀገራዊ  የምክክር  ኮሚሽን 
ተቋቁሞ ስራ ጀምሯል።  

ኮሚሽኑ  ራሱን ከማደራጀት ጀምሮ በርካታ እንቅስቃሴዎችን አድርጓል። በተለያዩ አካባቢዎች  በመዘዋወር  
ጭምር  በየክልሉ የሚታዩ   የልዩነት  ምክንያቶችን፣ የጸብ መነሻዎችን ሁሉ ኅብረተሰቡን በማነጋገርና መረጃዎችን 
በመሰብሰብ ላይ ይገኛል።  የተሰበሰቡ መረጃዎችን በመያዝና ከሁሉም የኅብረተሰብ ክፍል ጋር  ለመወያየት 
የሚያስችል ሀገራዊ  የምክክር መድረክ  በመጪው መጋቢት ለመጀመር ዝግጅት እያደረገ መሆኑን  ኮሚሽኑ  
አስታውቋል። ለዚህም  የሚያስፈልገው የማቴሪያል ፣ የአጀንዳና የመሳሰሉ  ወሳኝ ጉዳዮች   እየተከናወኑ ይገኛሉ። 

የማንግባባባቸው ባልናቸውና የግጭት መነሻ ብለን በምናስባቸው ጉዳዮች  ላይ ቁጭ ብለን ብንመክር ፣ 
ችግሮች ናቸው ላልናቸው  መፍትሄ ብናስቀምጥ፣ ብንደማመጥ ምናልባትም የንትርክና የጸብ  ምንጭ የሆኑት  
ጉዳዮች ምንም ላይሆኑ ይችላሉ።  ስለዚህ የማያግባቡ  የምንላቸው  ፖለቲካዊ ፣ ሕገመንግስታዊ፣ ፍትሀዊ፣  
ወዘተ ጉዳዮች ካሉን ለቅመን በማውጣት ከሊቅ እስከ ደቂቅ ልንወያይበት፣ ልንነጋገርበትና በቅንነት መፍትሄ 
ልንሰጥበት የምንችለው ጉዳይ  ሊሆን እንደሚችል መገመት አያዳግትም። 

ሀገራዊ  የምክክር  ሂደቱ ስኬታማ የሚሆነው ሁላችንም በቅንነትና በእውቀት  ተነስተን ለአንዴና ለመጨረሻ 
ጊዜ በችግሮቻችን ላይ ስንወያይ፤ ለችግሮቻችን ዘላቂ  የሆኑ የመፍትሄ ሃሳቦችን ስናመነጭ፤ ለተስማማንባቸው  
ሃሳቦች፣ ሕጎች፣ መመሪያዎች  ተገዢ ስንሆንና ካለ ልዩነት ስንተገብር ብቻ ነው።   

ሁልጊዜም  በማንኛውም ጉዳይ ላይ ልዩነቶች ሊኖሩ ይችላሉ፤ ይሄ ተፈጥሯዊ ነው።  ሆኖም ግን ልዩነት የጸብ 
መነሻ መሆን የለበትም፣ የአብዛኛው ሃሳብ  ለጥቂቶችም ገዢ ሊሆን ያስፈልጋል። በመነጋገር ከምናጣው ይልቅ 
የምናተርፈው ይበልጣል ብሎ  አርቆ ማሰብን ይጠይቃል። 

እዚያ ጋር  ለመድረስ ግን መጀመሪያ  ለምክክር ሂደቱ ስኬት ሁላችንም ኃላፊነታችንን በቅንነትና በታማኝነት 
መወጣት አለብን። ይሄ ሲሆን  የሀገራዊ ምክክሩ ዓላማ ስኬታማ ይሆናል፤ ለሀገራችን የምንመኘው  ሰላምም 
እውን ይሆናል!

ባዮቴክ እና የግብርናው ዘርፍ
ግርማ መንግሥቴ

በሁለቱ መካከል ስላለውም ሆነ ስለሚኖረው ትስስር 
ከውዝግብ ባለፈ አንድ ድምዳሜ ላይ አልተደረሰም። 
በጉዳዩ ላይ ቢያንስ ሁለት ጎራዎች ሊታረቅ እንኳን 
የማይችል በሚመስል መልኩ ሲፋለሙ ነው የሚታየው፤ 
የሚሰማውም ንትርክ እንደዛው ነው።

አንደኛው ጎራ ”በአሁኑ ዘመን ያለ ባዮቴክኖሎጂ 
የግብርናውን ዘርፍ ውጤታማነት መጠበቅ የዋህነት ነው” 
ሲል፣ ሌላኛው ጎራ በበኩሉ ይህንን አስተሳሰብ ራሱን 
”የዋህነት” ይለዋል። ምክንያቱንም ”ባዮቴክኖሎጂን 
ተጠቅሞ ውጤታማ መሆን በሰው ልጅ ሕይወትና ጤና 
ላይ መቀለድ ነው” ሲል ይከራከራል።

ይህ አይነቱ ውዝግብ በአንድ ጋዜጣና ጋዜጠኛ 
የሚፈታ ባለመሆኑ ጉዳዩን ለባለ ሙያዎቹ ትተን እየሆነ፣ 
እየተደረገ ባለው ላይ እንነጋገር። አስቀድመን ግን የፅንሰ 
ሀሳቡን ባለቤትና ዘመን እንግለፅ፤ ውለታም ነውና 
እናስታውሳቸው።

”ባዮቴክኖሎጂ” የሚለው ፅንሰ ሀሳብ በ1919 
ኤሬኪ (Ereky, Karl) የተባሉ ተመራማሪ ሀንጋሪ 
ውስጥ ባዘጋጁትና በርሊን በሳተሙት፣ በብዙ ሺህ ኮፒዎች 
በተቸበቸበውና በ1921 ወደ ደች ቋንቋ በተተረጎመው፤ 
ለመጀመሪያ ጊዜ በጉዳዩ ላይ ባተኮረው መጽሐፋቸው 
አማካኝነት ለአደባባይ የበቃና ወደ ተግባርም የገባ ነው።

ጸሐፊው አብዮት አስነስተሃል ተብለው ለእስር 
የተዳረጉ፣ እዛው እስር ቤትም እያሉ (ከ12 ዓመታት የእስር 
ቆይታ በኋላ) ጁን 17 ቀን 1952፣ በ74 ዓመታቸው 
ከዚህ ዓለም በሞት ተለይተዋል። ወደ ጉዳያችን እንመለስ።

በአሁኑ ዘመን እየተከናወነ ያለው የግብርናው ዘርፍ 
እንቅስቃሴ በበርካታ ዘርፎች እየተደገፈ ሲከናወን ነው 
የሚታየው። የግብርናውን ዘርፍ ለማዘመንና ውጤታማ 
ለመሆን እንደ ድሮው ማረሻና ሞፈር ብቻ በቂ ሆነው 
አልተገኙም። 

ይህ በተለይ ባደጉት አገራት የሚታሰብ አይደለምና 
ሙሉ ለሙሉ ቴክኖሎጂን መሰረት ያደረገ ግብርና ነው 
እየተካሄደ ያለው። ከእነዚህም አንዱ አምስት ሰፋፊ 
ዘርፎች (ሰብአዊ፣ አካባቢያዊ፣ ኢንዱስትሪያዊ፤ እንዲሁም 
እንስሳትን እና እፅዋትን የተመለከቱ) ያሉት ባዮቴክኖሎጂ 
ነው።

ይህ ሳይንሳዊ የምርምር ዘርፍ በግብርናው መስክ 
ስራ ላይ የማዋል ጉዳይ ዘፈቀዳዊ ሳይሆን ታስቦበትና 
አስፈላጊው ደንብና መመሪያ ተዘጋጅቶለት የሚተገበር ነው፣ 
ከእነዚህም መካከል አንዱ ዘርፉ ለሚገለገልባቸው ሙያዊ 
መዝገበ ቃላት ሳይቀር የተዘጋጀለት መሆኑ ሲሆን፤ ለዚህም 
የአሜሪካውያኑን Agricultural Biotechnology 
Glossary በምሳሌነት መጥቀስ ይቻላል። 

ከ1970ዎቹ ጀምሮ በፍጥነት እየገሰገሰና በስፋት 
ስራ ላይ እየዋለ ባለባት ህንድ ከታች እስከ ላይኛው 

የትምህርት ተቋም ድረስ በትምህርትና ጥናት መስክነት 
ይሰጣል፤ የውጭ ተማሪዎችም በአገሪቱ ነፃ የትምህርት 
እድል እየተጠቀሙ ዘርፉን በማጥናት (ስፔሻላይዜሽን) 
ይመረቁበታል። 

ጉዳዩ እዚህ እንደምንፅፈው ቀላል አይደለምና፤ 
እያንዳንዱን ሰው፣ እንስሳ፣ እፅዋት፣ አዝርእት፣ አካባቢ 
… ይመለከታልና እኛም አገር ወደ ፊት በኢትዮጵያ 
ባዮቴክኖሎጂ ኢንስቲትዩት እና መሰል ተቋማት አማካኝነት 
ብዙ ይሰራል ብለን እንጠብቃለን።

ባደጉት አገራት ባዮቴክኖሎጂ ስራ ላይ ከዋለ ትንሽ 
ሰንበት ያለ ሲሆን፣ አፍሪካን በመሳሰሉና በማደግ ላይ ባሉ 
አገራት ቴክኖሎጂው ገና በመግባትና በትውውቅ ደረጃ ላይ 
ይገኛል። 

ትንሽ ቀደም ባሉትና ቴክኖሊጂውን ተግባራዊ ባደረጉ 
ታዳጊ አገራት ላይ ውጤት እየታየ መሆኑ እየተነገረ  ነው፣ 
ሁሉም አገራት ይህንኑ ቴክኖሎጂ በመጠቀም ካሉባቸው 
ዘርፈ ብዙ ችግሮች ሊላቀቁ ይገባል የሚለው ምክረ ሀሳብ 
እያየለ በመምጣት ላይም  ነው።  

ከእነዚህ አገራት መካከል አንዷ አገራችን ስትሆን 
ቴክኖሎጂውን በትውውቅ ደረጃ ከመጠቀም አልፋ ወደ 
እለት ተእለት ተግባራት ውስጥ ያስገባችው ይመስላል። 
ለዚህ ማሳያው ደግሞ በ”የኢትዮጵያ አካባቢ ጥበቃ 
ባለስልጣን” አማካኝነት ተዘጋጅተው በሚኒስትሮች ምክር 
ቤት ፀድቀውና (BIODIVERSITY REGULATORY 
LEGAL FRAMWORKS OF ETHIOPIA, Addis 
Ababa 2022 በሚል ርእስ)  በአንድ ተሰንደው በOFAB 
Ethiopia (Open Forum on Agricultural 
Biotechnology) አማካኝነት ለባለ ድርሻ አካላት 
የተሰራጩት ፖሊሲዎች፣ ደንብና መመሪያዎች ናቸው።

ሰነዶቹ በሁለት ቋንቋዎች (አማርኛና እንግሊዝኛ) 
የተዘጋጁ ሲሆን፣ የተለያዩ ርእሰ ጉዳዮችን (በዘርፉ 
መሰማራት ለሚፈልጉ ባለሙያዎች፣ ባለ ሀብቶች፣ 
ተጠቃሚዎች፣ አገልግሎት ሰጪዎች … ወዘተ) 
ያስተናገዱ፤ ስለ ጉዳዩ ግንዛቤን የሚያስጨብጡና በዘርፉ 
ለሚሰማራ አካል በራስ የመተማመን አቅምን የሚፈጥሩ 
ስለ መሆናቸው በተለያዩ አጋጣሚዎች ሲነገሩ ይሰማል። 

በዘርፉ የተደረጉ ጥናቶችም ሆኑ የአይንና የብእር 
ምስክሮች እንደሚያስረዱት አፍሪካን ለመሳሰሉና 
በከፋ ድህነት ውስጥ የሚኖሩ፤ በከፍተኛ የህዝብ ቁጥር 
እየተጥለቀለቁና የእለት ጉርስ ለቸገራቸው፤ ነገር ግን 
በተፈጥሮና ሰው ሰራሽ ሀብትና እሴት ለተሞሉ አህጉራት 
ባዮቴክኖሎጂን የመጠቀም ጉዳይ የምርጫ ጉዳይ ሳይሆን 
ግዴታ ነው። 

በልቶ ማደር ካስፈለገ፣ ምርትና ምርታማነትን ማሳደግ 
ካስፈለገ፣ ምርትን ለውጪ ገበያ ማቅረብና ምንዛሪን 
ማስገባት ካስፈለገ፣ የአገርን ጂዲፒ ማሳደግ ካስፈለገ …. 
ካስፈለገ … በግብርናው ዘርፍ ባዮቴክኖሎጂን መጠቀም 

የግድ እንጂ ለድርድር የሚቀርብ፤ ”እንደ አስፈላጊነቱ …” 
የሚባል ጉዳይ አይደለም። ከላይ በጠቀስነው የአገራችን 
ሰነድም ላይ የሰፈረው የሚነግረን ይህንኑ ሲሆን፤ 
የኢትዮጵያ ባዮቴክኖሎጂ ኢንስቲትዩት ምክትል ዋና 
ዳይሬክተር የሆኑት ኃይሉ ዳዲ (ዶ/ር) በአንድ ወቅት 
ከመገናኛ ብዙሀን ጋር ባደረጉት ቆይታ የሚያሰምሩበት 
ይህንኑ ነው።

ከላይ የጠቀስነው የአሜሪካው መዝገበ ቃላት የግብርና 
ባዮቴክኖሎጂን A range of tools, including 
traditional breeding techniques, that alter 
living organisms, or parts of organisms, to 
make or modify products; improve plants 
or animals; or develop microorganisms 
for specific agricultural uses. Modern 
biotechnology today includes the tools 
of genetic engineering. በማለት የሚበይነው 
ሲሆን፤ ይህ ብያኔም በተለያዩ መንገዶች ከላይ በጠቀስነው 
የአዋጆች፣ ደንቦችና መመሪያዎች ስብስብ ሰነድ ውስጥም 
ተጠቅሶ ይገኛል። genetic engineering የሚለው 
”ዘረ መል” መሆኑ በማብራሪያ ተደግፎ፤ የአሰራር ብያኔ 
ተቀምጦለት ቀርቧል። ወደ አፍሪካ እንመለስ።

በአሁኑ ሰአት ባዮቴክኖሎጂ በአፍሪካ በከፍተኛ ደረጃ 
ስራ ላይ ውሎ አገልግሎት እየሰጠ ይገኛል። አገራትም 
ይህንኑ ቴክኖሎጂ እየተጠቀሙ በከፍተኛ ደረጃ እየተለወጡ 
እንደሚገኙ እየተነገረና እራሳቸውም ምስክርነትን እየሰጡ 
ይገኛሉ፤ ኢትዮጵያም አንዷ ናት። ምርታማነታቸው 
ከመጨመሩ የተነሳም ከራሳቸው አልፈው ለሌሎች 
አገራትም እየተረፉ እንደሚገኙም እየተናገሩ ይገኛሉ። 
ምርታቸውን እየላኩ ዶላሮችን እያስገቡ መሆናቸውም 
እንደዛው። 

ሲጠቃለል፤
”አዝርእትን/እንስሳትን … የማላመድና 

ቴክኖሎጂዎችን የማስተዋወቅ ስራ በ…. ተካሄደ/ተከናወነ 
…” ከሚለው ባለፈ ህብረተሰቡ፣ ቢያንስ በጠቅላላ እውቀት 
ደረጃ የተወሰነ ግንዘዛቤ ይኖረው ዘንድ ሊሰራ ይገባል። 
በሂደቱ ተሳታፊም ይሁን ተጠቃሚ ዘንድ አስቀድሞ ግንዛቤ 
የጋራ ግንዛቤ ይኖር ዘንድ ባልተቋረጠ መልኩ መስራት 
ይፈልጋል። 

ከላይ አገራትን የጠቀስነውም ይህንኑ ልምዳቸውን 
ለማሳየት ነውና እኛም ወደ’ዛው ልናመራ የግድ ነው። 
ይህንን ስንል ያለ ምክንያት ሳይሆን በተጠቃሚውም 
ሆነ አጠቃላይ ማህበረሰቡ ዘንድ፣ ከአያያዝና አጠቃቀም 
(safety considerations የሚባለውን ጨምሮ) 
ያለው ግንዛቤ በቂ ነው የሚባልበት ደረጃ ላይ ሊደርስ ቀርቶ 
ጭራሹንም ስለ መኖሩ የሚያሳዩ ምልክቶች ባለመኖራቸው 
ነውና ሊታሰብበት ይገባል።

ትዝብት/ ማረፊያ 

ፋሽን   
ስፖርት እና መዝናኛ

መልካምሥራ  አፈወርቅ

ወቅቱን በትክክል መግለጽ ቢያዳግትም ከሁለተኛው 
የዓለም ጦርነት በኋላ ፋሽን ትኩረት እንዳገኘ ታሪክ 
ያወሳል።በ1960ዎቹ ደግሞ ቀለም ፋሽን ሆኖ ሰዎች 
ስለ አልባሳታቸው፣ ቤታቸው እና መኪኖቻቸው ቀለም 
ማተኮተር ጀምረዋል።ይኸው የቀለማትና የፋሽን 
ስብጥርም ተጠናክሮ እስካሁን ዘልቋል።    

የሰዎች ማንነት በተለያየ መንገድ ሲገለጽ፤ ዘወትር 
የምንታይባቸው አልባሳት ከመገለጫዎቻችን መካከል 
ይጠቀሳል።በእርግጥ ከሰዎች አለባበስ አስቀድሞ 
ከዓይናችን የሚገባው የልብሳቸው ቀለም ነው።የሁለቱ 
ውህደት ደግሞ አንድን ሰው አሊያም ስዕብናውን 
በተወሰነ መልኩ ሊገልጽልን ይችላል።ይህም ብቻ 
አይደለም የምንመለከታቸው ቀለማት በስሜታችን ላይም 
ለውጥ የማምጣት አቅማቸው ከፍተኛ ነው።ደማቅና 
ለዓይን ማራኪ የሆኑ የቀለም ዓይነቶች በሰዎች ስሜት 
ውስጥ ደስታን የመጫር አቅማቸው ከፍተኛ ሲሆን፤ 
በአንጻሩ ጠቆር ያሉና ደብዛዛ ቀለሞች የደስታ ስሜትን 
ወደማጥፋቱ ያመዝናሉ።

ይህንንም ከልምድ በመነሳት መረዳት ይቻላል፤ 
ለአብነት ያህል በኢትዮጵያ ባህል ነጭ መልበስ የደስታ 
እንዲሁም የበዓል መገለጫ ነው።ጥቁር ልብስ የሚለበሰው 
በሃዘን ጊዜ ሲሆን፤ ነጭ ሸማ በሚለበስበት ጥንታዊው 
ዘመን እንኳን በተለያየ መንገድ ነጠላንና ሌሎች ልብሶችን 
ማጥቆር የተለመደ ነው።በጸደይ ወቅት፣ በክረምት እና 
በበጋም ቢሆን የሚለበሱ ልብሶች የራሳቸው ቀለማት 
አላቸው።አለባበስ በጾታ፣ በእድሜ፣ በሃይማኖት፣ 
በአኗኗር ሁኔታ፣ አቅም፣… እንደሚለያይ ሁሉ ቀለማትም 
እነዚህን ሁኔታዎች ሊያሳዩ ይችላሉ።

ቀለም ከሰው ልጅ ሥነልቦና ጋር ቀጥታ ተዛምዶ 
ያለው እንደመሆኑ ፋሽን እና ቀለምም ሊነጣጠሉ 
የማይችሉ የአንድ ሳንቲም ሁለት ገጽታዎች መሆናቸውን 
የዘርፉ ባለሙያዎች ይጠቁማሉ።አንድ ዲዛይነር ወደ ስራ 
ሲገባ ለሚነድፈውና በአእምሮው ከሚያወጣው ቅርጽ 
በእኩል በምን ዓይነት ቀለም ልብሱን እንደሚያዘጋጅ 
ያስባል።በሌላ በኩል ደግሞ ቀለምን ተንተርሰው የልብስ 

ብርሃን ፈይሳ

ዲዛይኖች ይዘጋጃሉ።ይህ ሊሆን የቻለበት ምክንያት 
ደግሞ ቀለሞች የየራሳቸው የሆነ ትርጓሜ ያላቸው እና 
ከሰዎች ስሜት ጋር የተገናኙ በመሆናቸው ነው።

ለዛም ነው ሰዎች ልብስ ለመግዛት ወደ ገበያ ሲያቀኑ 
ከዲዛይኑ እና ከተሰራበት ጥሬ እቃ እኩል የቀለም 
አማራጮችን የሚፈልጉት።ቴክስታይል ቱደይ የተባለው 
ድረገጽ በጥናት ላይ ተመስርቶ እንዳስነበበው ከሆነ 
ገዢዎች የወደዱትን አልባሳት ለመግዛት ቀለሙ 86 
ከመቶ ድርሻ አለው።አንድ ሸማች ሊገዛ በወደደው የልብስ 
ቀለም ለመሳብም 92 ሰከንዶች ብቻ ይፈጅበታል።

የፋሽንና የቀለም ዝምድና የዚህን ያህል 
ጥልቅ እንደመሆኑ ቀለም የወቅቱ ፋሽን ሲሆንም 
ይስተዋላል።ይህም ከተፈጥሮ ጋር ከመዋሃድ ባለፈ ፋሽንን 
መሰረት ያደረጉ የልብስ ቀለማት በተለይ ሊዘወተሩ 
በገበያ ላይም በስፋት ሊታዩ ይችላሉ።ለአብነት ያህል 
ባለንበት የፈረንጆቹ ዓመት 2022 ደማቅ ቀለማት ያላቸው 

አልባሳት፣ ጫማዎችንና ቦርሳዎችን በአልባሳት ሱቆችና 
ፋሽን ተከታዮች ዘንድ በስፋት ተመልክተናል።ይህ 
እንዴት ሊሆን ይችላል ለሚለው ጥያቄም ቴክስታይል 
ቱደይ የተባለው ድረገጽ ምላሹን ይሰጣል።ይኸውም 
ከፋሽን ዘርፍ የተውጣጡ ባለሙያዎች ኮሚቴ የገበያ 
ጥናት ላይ ተመስርተው የሚመርጡትን የቀለም ዓይነት 
በየዓመቱ ለሁለት ጊዜ በዚህ ዘርፍ ከተሰማሩ አካላት ጋር 
በመወያየት ከውሳኔ ላይ ይደርሳሉ።ይህም የሚሆነው 
ከሰው ልጆች ሥነልቦና ጋር ተያያዥነት ባለው መልኩ 
ሲሆን፤ ምርታቸውም በእነዚህ ቀለሞች ላይ ያተኮረ 
ይሆናል።

ከፋሽን ጋር ተያይዞ የሴትነት መገለጫ የሆነው 
ሮዝ ቀለም እንዲሁም ወንዶች የሚወከሉበት ሰማያዊ 
ቀለምም በዚሁ ኮሚቴ ስምምነት መሰረት የተፈጠረ 
እንጂ ከተፈጥሮ ጋር ምንም ግንኙነት የሌለው መሆኑን 
ልብ ይሏል። ለዓመቱ ፋሽን የሚሆነው ቀለም ከተመረጠ 

በኋላም የልብስ ዲዛይነሮች እና ማምረቻዎች ታዋቂ 
ግለሰቦችን፣ የኪነጥበብ ባለሙያዎችን፣ ፖለቲከኞችንና 
ተጽእኖ ፈጣሪ ግለሰቦችን በማስዋብ ወደተቀረው ሕዝብ 
እንዲጋባ ያደርጋሉ። ለአብነት ያህል እአአ በ2009 
የወጣውና በርካቶች የተመለከቱት አቫተር የተባለውን 
ፊልም ማንሳት ይቻላል። በወቅቱ በፊልሙ ላይ ጎልቶ 
ይታይ የነበረው ቀለም በ2010 ጭምር የፋሽኑን ዓለም 
ተቆጣጥሮት ቆይቷል። የዚህ ዓመት የቀለም ፋሽንም 
ደማቅ ቀለሞች ስለመሆናቸው በገበያ ቦታዎች እንዲሁም 
በጎዳናዎች ላይ ከሚታዩት የሰዎች አልባሳት መረዳት 
ይቻላል። 

እንደሚታወቀው በዓለም ላይ ከፍተኛ ጉዳትን 
ካሳረፈው የኮቪድ 19 ወረርሽኝና በእሱ ምክንያት 
ከተጣለው የእንቅስቃሴ ገደብ ዓለም የተላቀቀው በዚህ 
ዓመት ነው።በመሆኑም ደማቅ ቀለም ያላቸው አልባሳት 
በብዛት እንዲሁም በጥቂቱ ፈዘዝ ያሉ ቀለማት የዓመቱ 
መገለጫዎች ነበሩ። የዓመቱ ዋናው ፋሽን የሆነው 
ቀለም አረንጓዴ ሲሆን፤ በቀላሉ ሰውን ሊስብ የሚችልና 
የተመልካችንም ቀልብ መያዝ የሚችል ነው።ይህ ቀለም 
ተፈጥሮን የሚወክል እንደመሆኑ የሰዎችን ስሜት 
በማረጋጋት እንዲሁም ድብርትን ከመቀነስ አኳያ ተጠቃሽ 
ነው። ይህ ቀለም ወጥ ከሆኑ ልብሶች ባሻገር ከሌሎች 
ቀለማት ጋርም አቀላቅሎ በመልበስ ከወቅቱ ፋሽን ጋር 
መጓዝ ይቻላል።

በፋሽን ተከታዮች ዘንድ እምብዛም የማይደፈረው 
ደማቅ ብርትኳናማ ቀለምም ይህንን ዓመት ካደመቁ 
ፋሽኖች መካከል አንዱ ነበር።ሞቃት የሆነውና ተዝናኖትን 
የሚፈጥረው ይህ ቀለም ለበጋማ ወቅትና ለማታ ዝግጅቶች 
በተለይ ተመራጭ ነው።እንደ ነጭ ካሉ ቀለማት እንዲሁም 
ከወርቃማ ጌጣጌጥ ጋር ይበልጥ የሚስማማ እና የወቅቱን 
ፋሽን የሚገልጽ ቀለምም ነው።ስስነትን የሚያሳየውና 
የሴትነት መገለጫ የሆነው ደማቅ ሮዝ ቀለምም በዓመቱ 
በተለይ ከተዘወተሩ ቀለማት መካከል አንዱ ነው። 
በራስ መተማመን እና ብርታትን የሚወክለው ቀለሙ 
በአልባሳት፣ በመጫሚና በቦርሳ መልክ በስፋት ተመርቶ 
ገበያ ላይ ውሏል፡፡     

 ታሪክ  ፍጹም  ህያው   ይሆን   ዘንድ   በመዘክር   ሲታወስ፣  
በማሳያ  ሲገለጥ   እሰየው  ነው ።  ‹‹በቃል  ያለ  ይረሳል ፤  
በፅሁፍ   ያለ  ይወረሳል ›› እንዲሉ  በየዘመናቱ   የተከወኑ  
ሁነቶች    በድርሳነ -  ታሪክ   ሲከተቡ   ለትውልድ  ያልፋሉ ፣  
ደማቅ   አሻራን   ያትማሉ።    ይህ  ብቻ አይደለም፣  አይረሴ  
ታሪኮች   ትኩረት   ተችሯቸው   በታሰቡ  ጊዜ   እውነታቸው   
ሳይዛባ፣  ሀቃቸው  ሳይዛነፍ    በአስረጂነት    ለመዝለቅ  ታላቅ  
ጉልበት  ይኖራቸዋል።

እንዲህ  መሰል  ታሪኮች   ለሀገርና   ሕዝብ  ልዩ    
መገለጫዎች  ናቸው።  እውነታውን   የሚያሳይ   ታሪክን፣   
የሚመሰክር    ማስታወሻ    በተቀመጠላቸው    ጊዜም    
ስማቸው    ሳይጠፋ   ፣  ቀለማቸው   ሳይደበዝዝ    ዘላለማዊ    
ድምቀትን   ይላበሳሉ።  እውነታው     እንዲህ    ሲሆን  ታሪክ   
በአፈ- ታሪክነት  አያልፍም ።   በይስሙላና    በ ‹‹ነበር›› ብቻ   
አይዘከርም።  

ሀገራችን   ኢትዮጵያ   በየዘመናቱ   በርካታ   የሚባሉ   
አስከፊ  ታሪኮችን  አልፋለች ። ድንቁ   ተፈጥሮዋ  ማርኳቸው  
ሊማርኳት ፣ ሊያንበረክኳት  ከሻቱት   ድንበር   ዘለል ጠላቶቿ   
ጀምሮ   በየምክንያቱ   በእሳት   በወላፈኑ   ተፈትናለች።  ሁሌም  
ቢሆን   አይበገሬ   ጀግኖቿ ‹‹እምቢኝ ፣  ለሀገሬ፣  ለዳር ድንበሬ›› 
ሲሉ  ሕይወታቸውን   ሰውተዋል፣ አካላቸውን  አጉድለው 
ቤት ንብረታቸውን  በትነዋል። እንዲህ  አይነቶቹን  የሀገር  
ባለውለታዎች  ታሪክ ሲያወሳቸው ፣ ትውልድ  ሲዘክራቸው  
ይኖራል። 

ከጥንት ጀምሮ  ጦርነት  አስከፊው  የሀገራችን   መገለጫ 
እንደሆነ  ዘመናት ተቆጥረዋል። በዚህ   እውነታ   መሀልም   
ዜጎች    በበርካታ  ፈታኝና  እሾሀማ   መንገዶች  አልፈዋል።  
ሞት  ርሀብና  ፣  መፈናቅልን   ጨምሮ  ኢትዮጵያ   በመልከ  
ብዙ    ገጽታዎቿ   ስሟ  ሲነሳ፣  ማንነቷ   ሲብጠለጠል  ኖሯል። 
ክብር  ይግባቸውና   በርካታ  ጸሀፊያን  እነዚህን  ታሪኮች  
በድንቅ ብዕራቸው   ከትበው ፣   ለታሪክ    አቆይተውታል። 

   ይህን መሰሉን  እውነታ የያዙ መጽሀፍት ፣ ሀውልቶች፣ 

      
መታሰቢያዎች፣ አደባባዮች፣ ሙዚየሞችና   መሰል የታሪክ  
መዘክሮች  በወጉ ተይዘው ለትውልድ  ያልፉ ዘንድ   ለክብራቸው   
ማሰብና   መጨነቅ የግድ ይላል። በነዚህ  ታሪካዊ  አሻራዎች  
ላይ የሚያርፉ    የታሪክ ንቅሳቶችም  በዋዛ ሊጠፉና  ሊደበዝዙ  
አይገባም።

የቀደመውን   ሃሳቤን   አልዘነጋሁም።   ስለታሪክና    ቋሚ  
መዘክር  ያነሳሁትን   ርዕሰ ጉዳይ። አዎ !   ይህን   ለማለት   
መነሳቴ     በበቂ  ምክንያት  ነው።  ስለምን ለሚሉኝም  አንድ   
እውነታን  በማሳያነት  ልጠቁም   እወዳለሁ።    ርዕሱን   
እግረ  መንገዴን  ላንሳው   እንጂ   ዋንኛ   ጉዳዬ    ታሪክንና     
የመዘክርነቱን    ጠቀሜታ   ለማውሳት   አይደለም። 

ይሁን   እንጂ   ከዚሁ   ጉዳይ  የማይርቀውንና  በዋዛ   
የማይታለፈውን   አንድ  ትዝብት   ሳላነሳው   ማለፍ  የሚቻለኝ  
አልሆነም። ከታሪክ   መዘክርነት   ጋር   የሚወሳው  ይህ  
ጉዳይ    ምን ይሆን ? የምትሉኝ   ብትኖሩ  ደግሞ   እውነታውን    
እንድታውቁት      ከእኔ  ጋር  ትጓዙ   ዘንድ  ጋበዝኳችሁ።   
ተከተሉኝ። 

ከየትኛውም  የከተማችን  አቅጣጫ ወደ  ዋናው የቦሌ ጎዳና    
ለሚመጣ መንገደኛ    ስፍራው   ዋንኛ   መጋቢ   መንገድ   ነው።   
እግር ጥሎት   ወደዚህ   አቅጣጫ   የሚያቀና   ቢኖር   ቦታውን  
አስተውሎ    ለማየት   የሚቸግር   አይሆንም ።   ይህ   ስፍራ  
ትውልድ  በዋዛ   የማይዘነጋው ፣  ሀገር  በቀላሉ    የማትረሳው    
አስከፊ    ታሪክ    ያረፈበት  ህያው   መዘክር ነው።

በዚህ    ስፍራ   ዛሬን   ሙታን  የሆኑ ፣  የትናንት   ባለታሪክ   
ትውልዶች በርካታ   አጽም   በክብር   አርፏል።  በዚህ    ስፍራ  
በዝምታ   የተዋጠ ፣ ተናጋሪ  ታሪክ  ይጮሃል።  ኢትዮጵያ   
በስመ- አብዮት  ውድ  ልጆቿን    የገበረችበት ፣ የአይተኬ  
ትውልድ   እውነታም  ይታያል፣ ይነበባል ። አዎ!  ይህ ስፍራ   
የግፍና  በደል፣ የሀገርና   ትውልድ ሞትን   ማሳያ  መስታወት   
ነው።  የወንድማማቾች ፣   የፖለቲካ   ልዩነት    ያስከተለው   
እልቂትና    መዘዝ    ምስክርነት  ነው።

ይህ   መዘክር   ሞቶ  በማይሞት   ሕያውነት ፣  በደም   
ታሪክ  ተጽፎ፣  ሟችና   ገዳይን  በአንድ   የሚያስታውስ  

አይረሴ  እውነታ ተገልጦበታል።   በዚህ  ቦታ የሚታየው  አልፎ 
ያላለፈ   ታሪክ    ኢትዮጵያ   በዘመኗ  ዋጋ  ካስከፈሏት  አስከፊ   
እውነታዎች     ዋንኛው  ማሳያ  ነው።    የቀይ ሽብር ሰማዕታት  
ሙዚየም።

አንዳንዴ አንዳንድ  ታሪኮች  በጥቂት  ሰዎች  አንደበት  ብቻ  
ኖረው ፣ተወስነው   ያልፋሉ፣ በወጉ   ሳይጻፉና ፣ ሚስጥራቸው   
ሳይነገርም    እንደዋዛ  ይረሳሉ። አንዳንዴ ደግሞ    እውነታው   
ከአንዱ   ወደ አንዱ  ሲቀባበል  ተሸራርፎ  ይቀራል።  የኋላ  ኋላ   
ይህም   ወግ  ቀርቶበት    በ ‹‹ነበር   ብቻ   ነበርነቱ   ይወሳል።

በሰማዕታቱ    ሙዚየም  ግን ያለፈው ታሪክ   በነበር    ብቻ 
አልቀረም። የሆነው ሁሉ  በእማኝነት ፣ ተረጋግጦ   ታሪክ  ራሱን   
እንዲናገር ፣ ያለፈውን እንዲመሰክር     ህያው   ሆኖ  ተዘክሯል።

እነሆ!  ይህ  የታሪክ  መዘክር  በባለ ታሪኮቹና  በተከታዩ  
ትውልድ መሀል ክፉውንና  አስተማሪውን    የታሪክ   እውነታ  
ቁልጭ አድርጎ ያሳያል። የዛኔ  በዘመነ ደርግ  የአፍላነት  ሥልጣን    
በኢሀአፓ  ሜኤሶንና ሌሎች  አንጃዎች   የፖለቲካ  ምህዋር    
የእልፍ  ወጣቶች  ደም በከንቱ ፈሷል። በማርክዚዝም ሌኒኒዝም  
ርዕዮት  በርካቶች  ባልተመለሰው  ባቡር ተሳፍረው እንደወጡ  
ቀርተዋል።

ለዕድገት  ሥልጣኔው   በዳዴ  የነበረች  አገራችን   በቀይ 
ሽብር ፣ ነጭ ሽብር  ጦስ   ልጆቿን  የአብዮቱ  ወላፈን  በልቶባታል፣ 
ሰልቅጦባታል።  እናት    በግፍ  ለተገደለ  ልጇ   የጥይቱን ዋጋ   
እንድትከፍል   መቀነቷን   ትፈታ ዘንድ  ተገዳለች። ሀገር በቀላሉ 
የማትተካቸው   ምሁራን   አስከሬን   ከመንገድ   ውሎ   በአውሬ   
እንዲበላ፣  በውርደት   እንዲንገላታ   ሆኗል።

ይህ ሌት ተቀን  መሪር ኀዘንና     ጩኸት፣  የማያንሰው   
ታሪክ  በዘመኑ  ጠብታ   ዕንባን  ተነፍጎ  ኀዘን  እሪታን    ተነጥቆ፣  
በዝምታ   እንዲሸበብ   ግዴታ  ተጥሎበት  አልፏል።  ይህ አይረሴ  
ታሪክ  ኢትዮጵያ  መቼም  የማትረሳው  ፣  አይሽሬ    ጠባሳዋ  
ነው። እንዲህ    አይነቱን   ታሪክና  ትውልድ  የማይዘነጋው፣  
እውነታ  ደግሞ  ዛሬ   በዚሁ    የቀይሽብር  ሰማዕታት  ሙዚየም   
ህያው  ሆኖ    ተዘክሯል።

ወደ  ትዝብቴ  ከማቅናቴ   በፊት   ሀሳቤን   በርካቶች   

አንደሚጋሩት  አምናለሁ ።  ምናልባትም   በዚህ  ታሪካዊ   
አካባቢ  የሚያልፉ  መንገደኞች   ከእኔ  በፊት  እውነታውን   
በዝምታ አስትለውትም ይሆናል። እኔ ግን ዝም አልልም ፤ 
አዎ !  ‹‹ዝምታ ወርቅ ነው፣ ድንቅ ነው›› ፣   ቢባልም ለአሁኑ 
ወርቅነቱም ድንቅነቱም    ይቅርብኝ ።

ከጥቂት ጊዜያት  በፊት  በከተማችን  ጥቂቶች  ባስነሱት 
ነውጥ  በርካታ ንብረቶች መውደማቸው አይዘነጋም። ህንፃዎች፣ 
ተሽከርካሪዎች፣ የመንገድ መብራቶችና  ሌሎችም ። በወቅቱ  
ለዚሁ ችግር ሰለባ ከሆኑት  መካከልም የቀይ ሽብር  ሰማዕታት  
ህንጻ  አንዱ ሆኖ ይጠቀሳል። 

ድርጊቱን ፈጻሚዎቹ  በህንፃው ላይ  ይህን  የማድረጋቸው  
ምክንያቱ  ባይታወቅም  ይህ  ታላቅ  የታሪከ መዘክር ግን    
ጉዳቱን  የማስተናገድ  ክፉ አጋጣሚ ደርሶታል። እነሆ! ይህ 
ክስተት ካለፈ ጥቂት የማይባሉ ጊዜያት ተቆጥረዋል። አብዛኞቹ 
የጉዳቱ  ተቀባዮችም  ሰባራቸውን  ለውጠው  ስንጥቃቸውን    
ጠግነው   ወደነበሩበት ገጽታ  ከተመለሱ   ቆይቷል። 

ታላቁ የቀይሽብር ሰማዕታት  ሙዚየም  ግን ዛሬም  ድረስ 
ከጉዳቱ  አላገገመም። ከነቁስሉ፣ ከነስብራቱ   እንደታመመ  አላፊ  
አግዳሚው ያስተውለዋል። ይህ ሙዚየም  ውስጡ ብቻ  ሳይሆን  
ውጫዊ   ገጽታው  ጭምር  ለእይታ   አስኪስብ    ከትዝብት   
ወድቋል።

ሙዚየሙ የአንድ ትውልድን    እልቂትና   አስከፊ    ገጽታ   
የያዘ  መዘክር ነው። በዚህ   ስፍራ   በየዕለቱ   በርካታ  እግሮች 
ይመላለሳሉ፣  በርካታ  ዓይኖችም  በአስተውሎት  ያተኩራሉ 
። ትኩረቱ  ግን  የውስጡን እንጂ  የውጭ  ገጽታውን  
ያየው፣የቃኘው   አይመስልም። 

የሙዚየሙ   ውጫዊ   አካል   ትናንት   በሆነበት   ክፉ   
አጋጣሚ   ራሱን  ሳያድንና   ሳያክም ከነስብራቱ ፣   ከነክፉ    
አሻራና   ህመሙ  መታየትን  መርጧል።  ይህ  ለምን ሆነ?   
ብዘዎቻችን የምንጋራው  ጥያቄ ይመስለኛል። ለጥገና  የሚሆን  
አቅም  ጠፍቶ ? ወይስ በተለመደው   ግዴለሽነት  ተዘናግቶ።  እኔ  
በትዝብት ዓይኖቼ  ይህን  ብያለሁ።  መልሱን  ለሚመለከታቸው  
በመተው ።

    ጥያቄ ? ለቀይ ሽብር ሰማዕታት ሙዚየም 

ነፃ ሃሳብ
ፖለቲካ እና ልዩ ልዩ 

በትረ ሙሴ (መልከ ኢትዮጵ)

ሰውና አመሉን አስባችሁት ታውቃላችሁ? 
አመል በድንቅ ተፈጥሮአችን መሀል ሰርጎ 
የገባ ሰውኛ ነውር ነው። የእለት ተእለት 

ኑሯችንን የሚያውክ፣ በእኛው የተፈጠረ ሰው ሰራሽ 
እንከን  ነው። ሰው የፈጣሪ የመጨረሻው ድንቅ 
ተፈጥሮ ነው። ከሰው ያማረ፣ ከሰው የሰመረ ድንቅ 
ነገር ዓለም የላትም። ተፈጥሮ እንከን አልባ ነው። 
ሙሉ ሆነን ነው ወደዚህ ዓለም የመጣነው። 

ግን አገራችንንን በገዛ እጃችን የምናውክ ነን። 
የምናየውና የምንሰማው ነገር ካለን የተሻለ እየመሰለን 
በውብ ተፈጥሮአችን ላይ ሌላ የማይጠቅም ነገር 
እናክላለን። ቀና እየመሰለን ባልተገባ መንገድ ላይ 
የቆምን ብዙዎች ነን። ከእኛ የተሻለ ሌላ ተፈጥሮ 
ያለ እየመሰለን ተፈጥሮአችንን በአርቴፊሻል ነገር 
እያበላሸን ነን። 

አብዛኛው መከራችን ተፈጥሮን ከመቃወም 
የሚመነጭ ነው። አጠገባችን ካለ ነገር የተሻለ ሌላ 
ነገር ያለ የሚመስለን ብዙዎች ነን። አጠገቡ ያለን 
ነገር ማየት ያልቻለ በምንም ምክንያት ሩቅ ያለን 
ውብ እድል ማየት አይችልም። ከፍታዎቻችን ሁሉ 
በቅርባችን የሚገኙ ናቸው። 

አብዛኞቻችን   አጠገባችንን ትተን ሩቅ የምናይ 
ነን። ዛሬን ረስተን ነገን የምንናፍቅ ነን። ከእኛ ውድ 
ነገር ይልቅ የሌሎች ርካሽ ነገር የሚያስቀናንም ነን።  
ተፈጥሮ በእያንዳንዳችን ውስጥ እውነትና ሚዛናዊ 
ሆና ናት። ከዚህ እውነት ስንወጣ ነው ለነውርና 
ለአልተገባ ሰውኛ አመሎች የምንጋለጠው። ከዚህ 
እውነት ስንርቅ ነው ለሞትና ለጉስቁልና ለመከራም 
የምንበቃው። አምላክ በውስጣችን ያስቀመጠውን 
ዘለዓለማዊ እውነት ብናውቅ ኖሮ በዚህ ልክ ራሳችንን 
ተበላሽተን አናገኘውም ነበር እላለው።

አንድ ሴት ለአንድ ወንድ፣ አንድ ወንድ ለአንድ 
ሴት ተብለን ታዘን ደስታችንን ግን ከብዙ ርቃን ውስጥ 
የምንፈልግ ነን። አትስረቅ፣ አታመንዝር፣ በሀሰት 
አትመስክር ተብለን ታዘን የምንሰርቅ የምናመነዝርና 
በሀሰት የምንመሰክር ነን። ባልንጀራህን እንደራስህ 
ውደድ ተብለን ታዘን እኛ ግን በጥላቻና በመገፋፋት 
የቆምን ነን። 

ፍቅር የህግ ፍጻሜ ነው፣ የሚማሩ ይማራሉ፣ 
”ልበ ንጹሀን እግዚአብሄርን ያዩታል” ተብሎ ተነግሮን 
እኛ ግን ከዚህ በተቃራኒ የቆምን ነውረኞች ነን። 
የዛሬ አመሎቻችን ከዚህ የተወለዱ ናቸው። የዛሬ 
ሞታችን የዛሬ አበሳችን ከዚህ እውነት መራቃችን 
የፈጠራቸው ናቸው።

አመሎቻችንን መግደል አለብን። አመሎቻችን 
ይዘውን የሚጠፉ የሀጢዐት ውጤቶቻችን 
ናቸው። አመሎቻችን ነገን እንዳናይ የሚያደርጉን 
ወጥመዶቻችን ናቸው። አመሎቻችን አጥፊዎቻችን 
ናቸው። በዚህ ዘመን ላይ በተፈጥሮው ኮርቶ ከነውር 
ርቆ እንደተፈጠረ የሚኖር እርሱ አዋቂ ነው።

ራስን እንደመግዛት ራስን እንደመቆጣጠር ምን 
እውቀት ምን ማስተዋልስ አለ? ከአመል የጸዳ ሰውነት 
ያስፈልገናል። ከጎጂ ልማዶች የራቀ ማህበራዊ ህይወት 
ግድ ይለናል። በህሊናችን እንገዛ እንጂ በልማዶቻችን 
አንገዛ። አሁን ላይ ብዙዎቻችን የሚያስብ አእምሮ 
እያለን በሚገርም ሁኔታ ለልማዶቻችን እጅ ሰጥተን 
ባሪያ ሆነን ያለንበት ሁኔታ ነው ያለው። 

ለምንም ነገር ስሜቶቻችንን የምናስቀድም 
ነን። ለምንም ነገር አሳማኝ ምክንያት የሌለን ነው። 
በአእምሯችን የበላይነት ስሜቶቻችንን ብንገድል 
አሁን ከሆነው በላይ የብዙ በረከቶች ባለቤት እንሆን 
ነበር። ከልማዶቻችን በላይ ምክንያታዊ እሳቤን የእኛ 
ብናደርግ አሁን ከሆነው በላይ ሌላ እንሆን ነበር። 

ከእውነት በላይ የሆነ አንድ ነገር ታውቃላችሁ? 
ከታሪክም ከቁስም የላቀ..ከሁለንተናዊው ዓለም 
የተለቀ አንድ ነገር ምን ታውቃላችሁ? ከአእምሮ 
በላይ፣ ከስልጣኔ በላይ፣ ካለፈው ከሚመጣውም 

የማይወዳደር ድንቅ እውነት ታውቃላችሁ? አያችሁ 
አታውቁም..እኔም አላውቅም ያ ነው ሰውነት..ያ ነው 
ሰው መሆን።  

ያ ነን እኛ። አመል  ይሄን ታላቅና ድንቅ 
እውነታችንን የሚያጠይም የሰው ልጅ ጉድፍ 
ነው። አመል ሳናውቃቸው በምናደርጋቸው ነገሮች 
የሚመጣ የድግግሞሽ ውጤት ነው። በትላንትና 
በዛሬ ውስጥ አልፎ ሌላ ስምና ባህሪን የሚያላብሰን 
ክፉ አባዜ ነው። ልማድ ጎልቶ ሲወጣ የአንድ ሰው 
ጠቅላላ መገለጫው ሊሆን ይችላል። አንዳንድ 
ሰዎችን አታውቁም ስም እያላቸው በሰዎች ዘንድ 
በሚታወቁበት ክፉ ልማድ ሲጠሩ? እኔ ግን 
አውቃለው። አመል ስር ከሰደደ እጅግ አደገኛ ነው።

አባቶች ሲተርቱ ‹ከሰይጣን አመልን ፍራ” 
ይላሉ። ሰይጣን በግዝት ይሸሻል። አመል ግን በስመ 
አብ ብለነው ገዝተነውም የሚተወን አይደለም። 
ልማድ በጊዜ ካልተቆጣጠርነው አጠቃላይ 
ታሪካችንን የሚያበላሽ አውዳሚ መሳሪያ ነው። 
እንተወው ብንል እንኳን የማይቻለን የነገ አበሳ 
ነው። በውስጣችን ሆኖ ህልማችንን የሚበላ ነጋችንን 
የሚያጨልም ሰይጣናዊ ኃይልም ነው።  

ይሄን ኃይል በጊዜ መዋጋት ይኖርብናል። 
”ውሀ ሲወስድ እያሳሳቀ ነው ”እንደሚባለው 
መጥፎ ልማድም ወደ ህይወታችሁ የሚገባው 
እንደቀልድ ነው። አብዛኞቹን ሱሰኞች እንዴት ለሱስ 
እንደተጋለጡ ብትጠይቋቸው የሚያስቅ መልስ 
ነው የሚሰጧችሁ። በቃ እንደቀልድ ሳላስበው ነው 
የጀመርኩት.. ጓደኞቼን አይቼ..እስኪ ልሞክረው 
ብዬ… ሲሉ ቀላል የሚመስል ነገር ግን አደገኛ መልስ 
ነው የሚሰጧችሁ።

ሁሉም አደገኛ ነገር መጀመሪያ ላይ ቀላል 
የሚመስል ነው። ራሳችሁንን መቆጣጠር ካልቻልን 
የምንበላሽባቸው በርካታ አጋጣሚዎች አሉ። 
አእምሯችንን ከስሜቶቻችን በላይ ማጠንከር 
ካልቻልን እጅ የምንሰጥባቸው በርካታ አጉል ነውሮች 
ይፈጠሩብናል። እንደ ማህበራዊ ህይወታችን 
ከቤተሰቦቻችን፣ ከጓደኞቻችን ከታላላቆቻችን 
የምንወስዳቸው ብዙ አዎንታዊና አሉታዊ ልማዶች 
ይኖራሉ። 

ከእኛ የሚጠበቀው ጥሩዎቹን እየወሰድን 
መጥፎዎቹን እየጣልን ወደ ፊት መሄድ ነው። 
እንደዚሁም ደግሞ እኛው የፈጠርናቸው ብዙ 
አመሎችም ይኖሩናል። ሳናውቀውና ሳናስበው እንደ 
ቀልድ ሞክረናቸው ላይወጡ ወደ ህይወታችን የገቡ 
ማለት ነው።

ከቀላል ጉዳት ህይወት እስከማጥፋት 
የሚደርስ ኃይል ያላቸው አንዳንድ አመሎች 
እንዳሉ ታውቃላችሁ? ትዳር የሚያፈርሱ፣ ታሪክ 
የሚያበላሹ፣ ማህበራዊ መስተጋብርን የሚያላሉ 
ግላዊ ልማዶች ስለመኖራቸው ስንቶቻችሁ ታውቁ 
ይሆን? የመጠጥና የሲጋራ ሱሶች ህይወት ሲቀጥፉ 
አላያችሁም? ጠጥተው በማሽከርከር ህይወት 
ያጠፉ፣ ንብረት ያወደሙ ኃላፊነት የጎደላቸውን 
ሰዎች አታውቁም?። 

ስር በሰደደ የገንዘብ ፍቅር ጉቦ ሲሰጡና ሲቀበሉ 
እጅ ከፍንጅ ተይዘው የታሰሩ እንዳሉስ አታውቁም? 
ልክ በሌለው  ሴሰኝነት  በሚስቶቻቸውና 
በባሎቻቸው ላይ ሲማግጡ ህይወታቸውን 
በበሽታ ያጡ የሉም?   ትዳራቸው የፈረሰባቸውን 
አታውቁም? ሲሰርቁ ተይዘው የታሰሩ፣ ሲዋሹ 
ተይዘው ከስራቸውና ከማህበራዊ ህይወታቸው 
የተገለሉ እንዳሉስ  አታውቁም ? እኔ ግን ብዙ 
አውቃለው። 

እንዳውም በየሚዲያው ላይ የዜና አርዕስት 
ሆነው በየቀኑ የምሰማቸው እኚህን ግለሰቦች 
ከነመጥፎ አመላቸውና ከነመጥፎ ፍጻሜአቸው ጋር 
ነው። በዚያው ልክ ደግሞ ከመጥፎ አመሎቻቸው 
ጋር ተስማምተው በራሳቸውም ሆነ በሌሎች ላይ 
ጉዳት ሳያደርሱ የሚኖሩም  አሉ። እንደተፈጠረ 
በንጽህና የሚኖር ማንም የለም። ሁላችንም ከመጥፎ 

አመሎቻችን ጋር  የምንኖር ድውይ መጻጉ ነን።
ዓለም ራሱ ውጥንቅጧ የወጣው ከተፈጥሮ 

በወጡ ድውያን ነው።   ጉዳት አልባ የሚመስሉን 
ትንንሽ ልማዶች እንኳን በህይወታችን ላይ የሆነ 
ቦታ ላይ ይጎዱናል። አልተው ያለኝን የኔን አመል 
ብነግራችሁ እንኳን እጄን መላስ እወዳለው። ምግብ 
በልቼ ከመታጠቤ በፊት እጄን የማጸዳው በምላሴ 
ነው። በልቼ የጠገብኩ የሚመስለኝ እጄን ስልስ 
ነው። እጄን ካላስኩ የረካሁ አይመስለኝም። ምግቡን 
እጣቴ ላይ ሳየው ያሳዝነኛል። እጄን ሳልስ ከታጠብኩ 
ጡር የሰራሁ ይመስለኛል። ታዲያ ይሄ መጥፎ አመል 
አይደለም ትላላችሁ?

አመል በሰውነት ላይ የበቀለ እንከን ነው። 
ከትላንት እስከዛሬ የሰው ልጅ ከአመል ተለይቶ 
አያውቅም። ሁላችንም ከነጉድፋችን ወጥተን የምንገባ 
ነን። ቤት ውስጥ ከቤት ውጪ የምንሆናቸውና 
የምናሳያቸው ባህሪዎቻችን መገለጫችን ሆነው 
አብረውን ይኖራሉ። ለምሳሌ ታክሲ ውስጥ ሲገባ 
ጭቅጭቅ የሚያምረው፣ መልስ አልሰጠህኝም 
በሚል የባጥ የቆጡን የሚቀባጥር፣ መውረጃዬን 
አሳለፍከኝ በሚል የሚራገም ብዙ ነው። 

ከአንደበታችን መልካም ቃል እንዳይወጣ 
የተገዘትን ይመስል ታክሲ ውስጥ ስንገባ አመላችንም 
የሚቀየር ጥቂቶች አይደለንም። ትንሽ ነገር እየፈለግን 
የምንሳደብ፣ የምንነታረክ ሞልተናል። በዚህ 
ተማረው ይመስለኛ የታክሲ ሾፌሮች ”የቤቶን አመል 
እዛው”  ሲሉ ጥቅስ የሚለጥፉት።

ሰሞኑን ታክሲ ውስጥ ምን አየሁ መሰላችሁ አንድ 
ትልቅ ሰውዬ ናቸው አጠገባቸው የተቀመጠውን 
ወጣት የመማታት ያክል እየነኩ ያወሩታል። ወጣቱ 
በጨዋታ መሀል የሚደልቀውን የሽማግሌውን እጅ 
እየተከላከለ በዝምታና በትዝብት ያዳምጣቸዋል። 
ከወሬያቸው ይልቅ ሁኔታቸው እንዳስገረመው 
ያስታወቅበት ነበር። ተው እንዳይላቸው ትልቅ ሰው 
ሆኑበት..እየተደለቀ ዝም።

 ድንገት ወራጅ አለ ሲሉ ሰማሁ..
እንደማይተዋወቁ ያረጋገጥኩት መሀል ላይ ደህና ዋል 
ብለውት ሲወርዱ ነበር። ያኔ እኔ ብቻ አልነበርኩም 
ረዳቱን ጨምሮ የታክሲው ግማሽ ተሳፋሪ ተገርሞ 
ነበር።‹አትተዋወቁም ማለት ነው? ስል በተገረመ ፊት 
ወጣቱን ጠየኩት።

ከግርምት ያላባራ ፊቱን ወደ ፊቴ መልሶ ‹አዎ 
ሲል መለሰልኝ። ላያቸው እኮ አባትና ልጅ ነው 
የሚመስሉት። ላያቸው እኮ ለረጅም ዓመታት 
የሚተዋወቁ ባልንጀሮች ነበር የሚመስሉት። በልቤ 
ስንት አይነት ሰው አለ እያልኩ እየተገረምኩ ከታክሲ 
ወርጄ ወደ ጉዳዬ ሄድኩ። አቤት የሰው ልጅ አመል..
መኖር ስንቱን ያሳየናል። 

አንድ ጓደኛ አለኝ እየሄደ፣ እየተማረ በማንኛውም 
ቦታና ሁኔታ ላይ ጸጉሩን የሚቆነድድ። ሲበላ እንኳን 
እጁ ከጭንቅላቱ ላይ አይወርድም። በአንድ እጁ 
እንጀራ እየቆረሰ በአንድ እጁ ጸጉሩን የሚያፍተለትል 
ነው። ግራ እጁ ስራ ፈቶ አያውቅም። አንድ ጊዜ 
ምን ሆነ መሰላችሁ መመረቂያ ጽሁፍ ሊያቀርብ 
መምህራኖቹ ፊት ቆሞ ገለጻ ሲያደርግ አንድ እጁ 
አናቱ ላይ ነበር። እስኪ አስቡት የመጨረሻ ቀን ነው፣ 
ለመመረቅ ያቺ ቀን የመጨረሻው ናት። ሱፍ ለብሶ 
ከረቫት አድርጎ ጥሩ የሚባል ጫማ ተጫምቶ አንድ 
እጁ ብላክ ቦርድ ላይ አንድ እጁ ደግሞ አናቱ ላይ።

መቁጠር አልቻልኩም እንጂ ለጆሮ የሚሰለቹ 
እጅህን ከራስክ ላይ አውርድ የሚሉ ብዙ የቁጣ 
ድምጾችን ከመምህራኖቹ ሰምቼ ነበር። አመል 
አይደል! እሺ ባለ በማግስቱ እጁን ራሱ ላይ ያገኘዋል። 
ወዲያው ቁጣ..ወዲያው እሺ..እጁ ግን ከአናቱ ላይ 
መሸሽ አልቻለም ከተደጋጋሚ ማስጠንቀቂያ በኋላ 
ራሱን አስተካክሎ ጽሁፉን በድጋሚ እንዲያቀርብ 
ለሳምንት አዞሩበት። በመጨረሻ ምን ሆነ መሰላችሁ..
እኛ ስንመረቅ እሱ የመመረቂያ ጽሁፉን ያቀርብ 
ነበር። አመል ክፉ ነው። አመላችን ሳይቀይረን 
አሁኑኑ አመላችንን እንቀይር። 

ፍቅር የህግ ፍጻሜ 
ነው፣ የሚማሩ 

ይማራሉ፣ ”ልበ ንጹሀን 
እግዚአብሄርን ያዩታል” 
ተብሎ ተነግሮን እኛ 
ግን ከዚህ በተቃራኒ 

የቆምን ነውረኞች ነን። 
የዛሬ አመሎቻችን ከዚህ 
የተወለዱ ናቸው። የዛሬ 
ሞታችን የዛሬ አበሳችን 
ከዚህ እውነት መራቃችን 

የፈጠራቸው ናቸው

ግብርና 

ለምለም መንግሥቱ

አካባቢው ነፋሻማና ቅዝቃዜውም አጥንት ሰብሮ 
የሚገባ የሚባለው አይነት ነው።  በሰፋፊ ማሳዎች ላይ 
የለማ አዝመራ ይታያል።  አዝመራው ቀልብን በእጅጉ 
ይስባል፤ ከስንዴ ማሳው ከፊሉ ቢጫ ሆኖ ይታያል፤ 
ይሄ ሊታጨድ የደረሰው ነው።  የተቀረው ደግሞ 
አረንጓዴ ሆኖ በማሳው ላይ እየተዘናፈለ ይገኛል።  

ሰፊውን ማሳ የተመለከተ በአይኑ የሚጠግብ 
ቢሆንም፣ የስንዴ ዘለላውን ጠጋ ብሎ የተመለከተ 
ደግሞ ይበልጥ ይጠግባል፤ ከዚህም ጥሩ ምርት 
እንደሚሰበሰብ መገመት ይችላል፤ በኢሮሚያ 
ክልል ምሥራቅ ሸዋ ዞን ጨፌዶንሳ ጉምቢቹ ወረዳ 
የሚገኝ የዱረም ስንዴ ልማትን በጎበኝንበት ወቅት 
የተመለከትነው የሰብል አዝመራ። 

አካባቢው በዳቦ ስንዴ ልማት የታወቀ ስለመሆኑ 
በማሳዎቹ የሚታየው የስንዴ አዝመራ ምስክር ነው።  

አርሶ አደሩ ከቅርብ ጊዜ ወዲህ ደግሞ ዱረም 
የተባለውን የፓስታና ማካሮኒ ስንዴ ዝርያ ማምረቱን 
ተያይዞታል።  በወረዳው በ2014-2015 የምርት ዘመን 
ወደ 12ሺ500 ሄክታር መሬት ገበያ ተኮር ለፓስታና 
ማካሮኒ ግብአት በሚውል ዱረም የተባለ የስንዴ 
ዝርያ እንዲለማ ተደርጓል።  ልማቱም የተሳካ መሆኑን 
በጉብኝታችን ካገኘነው መረጃ መረዳት ችለናል።  
በአርሶ አደሩ እየለማ ያለው ገበያ ተኮር ዱረም ስንዴ 
ማንጉዶ በሚል ይጠራል።  

በኦሮሚያ ግብርና ምርምር የተለቀቀውን 
ይህን ዝርያ፣ አሊያንስ ባዮቨርስቲና ሲያት ጥምረት 
(CIAT) የተባለ ድርጅት ዝርያውን በማስተዋወቅና 
በማስገምገም ጥቅም ላይ እንዲውል በማድረግ እገዛ 
ያደርጋል። 

በድርጅቱ የሚደገፈው የስንዴ ልማት ፕሮጀክት 
አስተባባሪና ተመራማሪ ዶክተር ደጀኔ ካሳሁን 
እንደሚሉት፤ ድርጅታቸው ሀገር በቀል ዝርያዎችን 
ወደማሳ አውጥቶ ልማት ላይ እንዲውል በማድረግ 
ሲሰራ ቆይቷል፤ የተለያዩ አዳዲስ ዝርያዎች ዛሬ 
ጥቅማቸው በሚገባ ባይታወቅም በጊዜ ሂደት ግን 
ጥቅም ላይ ሊውሉ እንደሚችሉ ግምት ውስጥ ባስገባ 
ሁኔታ በተለያዩ የሀገሪቱ አካባቢዎች በመንቀሳቀስ  
የግብርና ሥራውን እያገዘ ይገኛል።  

ፕሮጀክቱ በኦሮሚያ ክልል ምሥራቅ ሸዋ ዞን 
ጨፌዶንሳ ጉምቢቹ ወረዳ ሀርቡ ሴፍቱ ቀበሌ ገበሬ 
ማህበር መተግበር ከጀመረ ሰባት ዓመት ሆኖታል።  
የልማቱ ሥራም አርሶ አደሩን ማዕክል ባደረገ መልኩ 
እንዲከናወን እየተደረገ ነው።  አርሶ አደሩ ዝርያዎችን 
ወስዶ አይቶ የተሻለውን ዝርያ እንዲመርጥ ከተደረገ 
በኋላ በብዙዎች የተመረጠው ልማት ላይ እንዲውል 
ይደረጋል።  

በዚሁ መሠረትም የማስመረጡ ሥራ እኤአ ከ2016 
አስከ 2018 ድረስ የተከናወነ ሲሆን፣ እኤአ በ2019 
ደግሞ መረጃውን የመተንተን ሥራ ተከናውኗል።  ከዚህ 
ሂደት በኋላ ነው አሸናፊ የሆነው ዝርያ ተለይቶ ልማት 
ላይ እንዲውል የተደረገው።  ዝርያውን የማስፋፋት 
ሥራ ደግሞ እኤአ ከ2020 ጀምሮ እየተከናወነ ይገኛል።  
በዚህ መልኩ ለፓስታና ማካሮኒ ግብአት የሚውል 
የስንዴ ልማት በኦሮሚያ ክልል ምሥራቅ ሸዋ ዞን ፣ 
ጨፌዶንሳ ላይ እየተከናወነ ይገኛል።   

በኦሮሚያ ክልል ምሥራቅ ሸዋ ዞን ጨፌዶንሳ 
ጉምቢቹ ወረዳ በአርሶ አደሮች ተመርቶ እየለማ ያለው 
ማንጉዶ የተባለው የፓስታና የማካሮኒ ግብት ስንዴ 
በክላስተር ደረጃ እየለማ መሆኑን የጠቆሙት ዶክተር 
ደጀኔ፤ ልማቱ ሲጀመር ኩታገጠም (ክላስተር) ደረጃ 
ይደርሳል የሚል ግምት እንዳልነበርም አስታውሰዋል።  
የዘር ስርጭቱም ከአስር ኪሎ የበለጠ እንዳልነበርና 
በወቅቱም በዘር አቅራቢዎች አማካኝነት ለአንድ ሺ 
500 አርሶ አደሮች ዝርያዎችን ማድረስ የሚል ዓላማ 
ተይዞ ነው ወደ ሥራ የገባው።  

ዝርያውን የወሰዱት አርሶ አደሮችም ያመረቱትን 
ለሌሎች ለማስተላለፍ፣ በተጨማሪም በድርጅቱ 
የተማሩትን የአመራረት ዘዴ እንዲሁም ስለዘሩ ባህሪ 
ያገኙትን ሥልጠና ለሌሎች እንዲያካፍሉ ግዴታ 
መግባታቸውንም ዶክተር ደጀኔ ይናገራሉ።  ከፓስታና 
ማካሮኒ የስንዴ ዝርያ በተጨማሪ በበሽታና በተለያየ 

ምክንያት ከምርት ውጭ ሆኖ የቆየውን የሽምብራ፣ 
የባቄላና ዳጉሳ ሰብል ልማቱ መልሶ እንዲለማ 
በፕሮጀክቱ ተካትቶ መከናወኑን ገልጸዋል።  

በዚህ መልኩ ፕሮጀክቱ በሚተገበርባቸው ሶስት 
ክልሎች 180ሺ አርሶ አደሮችን ተደራሽ ማድረግ 
መቻሉን ጠቁመው፣ እቅዱ እስከ 203ሺ አርሶ አደሮችን 
ተደራሽ ማድረግ እንደሆነና ይህም በአጭር ጊዜ ውስጥ 
እንደሚሳካ ገልጸዋል።  አርሶ አደሮቹ ዘሩን ለሌሎች 
በማዳረስና በማሳቸው ላይም በስፋት በማምረት 
ልማቱን በማሳደግ ላይ እንደሆኑ አስረድተዋል።  

የፓስታና የማካሮኒ ስንዴ ልማቱ ገበያ ተኮር 
ስለሆነ አርሶ አደሩ ለምግብ ፍጆታ ማዋል የሌለበት 
ስለመሆኑ ጎን ለጎን በሚሰጥ የግንዛቤ ማስጨበጫ 
ትምህርት ለውጥ መምጣቱንም አመልክተዋል።  በዚህ 
መልኩ ታግዞ ልማቱን ሲያከናውን ግን በሚመለከተው 
አካል የገበያ ትስስር ሊፈጠርለት ይገባል ብለዋል።  
ድርጅታቸው ገበያ ማፈላለግ ተልእኮው እንዳልሆነም 
ጠቅሰው፣ በተቻለ መጠን አርሶ አደሩ ከአምራች 
ኢንዱስትሪዎች ጋር እንዲገናኝ ለማመቻቸት ጥረት 
እንደሚያደርግም ነው የገለጹት። 

እንደ ዶክተር ደጀኔ ገለጻ፤ በፕሮጀክቱ ከተሸፈኑት 
ኦሮሚያ፣አማራና ትግራይ ክልሎች መካከል የትግራይ 
ክልል በፀጥታ መደፍረስ ምክንያት የልማቱ ሥራ 
ተቋርጧል።   ፕሮጀክቱን በማራዘም ሥራውን 
ለመቀጠል ታስቧል።  በፕሮጀክቱ በተከናወነው 
የዱረም ስንዴ ልማት በአማራና በኦሮሚያ ክልሎች 
ወደ 560 ሄክታር  መሬት በዱረም ስንዴ ተሸፍኗል።  
ምርታማነቱ ላይም በተደረገ የናሙና ጥናት በሄክታር 
ከ60 ኩንታል በላይ ምርት ይጠበቃል። 

ይህን የስንዴ ዝርያ በስፋት በማሳቸው እያለሙ 
የሚገኙት አርሶ አደር አበራ ገብሬ ፤የስንዴ ዝርያው 
በአካባቢያቸው የፓስታና ማካሮኒ ስንዴ የሚያለሙ 
አሉ የሚል ወሬ ከመስማታቸው በስተቀር በአካባቢው 
የተለመደ አይደለም።  እርሳቸውም ሆኑ ሌሎች በስፋት 
ለዳቦ የሚሆን ስንዴ ነው የሚያለሙት።  ከዛሬ ሶስት 

ዓመት ጀምሮ ግን ስለልማቱ ጥቅም ለአካባቢው አርሶ 
አደሮች ትምህርት መሰጠቱን ያስታውሳሉ።  

እርሳቸውም ዝርያው ለፓስታና ማካሮኒ ግብዓት 
እንደሚሆን፣ ስለአመራረቱ፣ስለሚደረግላቸው ድጋፍና 
ክትትል ቢሾፍቱ ከተማ ላይ ሥልጠና አግኝተዋል። 
ምርታማነታቸው ከጨመረ ተጠቃሚነታቸውም 
በዚያው ልክ ከፍተኛ እንደሚሆን በሥልጠናው ወቅት 
ከተሰጣቸው ትምህርት መገንዘባቸውን ጠቅሰው፣ 
ከእርሳቸው ቀድመው ወደ ልማቱ የገቡ የአካባቢያቸው 
አርሶ አድሮች ያለሙትን ማየት መቻላቸው ፍላጎታቸው 
እንዲጨምር እንዳስቻላቸው ይናገራሉ።  

አርሶ አደር አበራ  ከማሳቸው የተወሰነውን 
ለዱረም ስንዴ ልማቱ ለሙከራ ሲያዘጋጁ ዘር በነጻ 
ተሰጥቷቸዋል።  የባለሙያ ድጋፍና ክትትልም 
ተደርጎላቸዋል።   ማርታማነቱም ጥሩ ሆኖ ስላገኙት 
በ2014-2015 የምርት ዘመን ከማሳቸው አንድ ሄክታር 
ተኩል በሚሆነው ላይ ዘርተው ምርቱን እየተጠባበቁ 
መሆናቸውን ይገልጻሉ።  ጥሩ ምርት እንደሚሰበስቡና 
ምርታቸው ለታለመለት ዓላማ ውሎ እርሳቸውም 
ተጠቃሚ እንደሚሆኑ  አርሶ አደሩ ተስፋ አድርገዋል።  

አርሶ አደር አበራ ዘር ለሚፈልጉም ዘሩን በመሸጥ 
በሚያገኙት ገቢም እየተጠቀሙ ነው።  ቀደም ሲል 
ያመረቱትን ገበያ አውጥተው ሸጠው መጠቀማቸውን 
እንጂ ለትክክለኛው ዓላማ ስለመዋሉ እርግጠኛ 
እንዳልነበሩ ይናገራሉ።  አንዳንድ ነጋዴዎችም ለዳቦ 
ግብዓት ከሚውል ስንዴ ጋር ቀላቅለው እየሸጡ 
መሆኑንም ማየታቸውን ገልጸዋል።  ምርታቸው 
ለትክክለኛው ዓላማ እንዲውልና እርሳቸውም በተሻለ 
ተጠቃሚ እንዲሆኑ ፓስታና ማካሮኒ ከሚያመርቱ 
ኢንዱስትሪዎች (ፋብሪካዎች) ጋር ትስስር 
እንዲፈጠርላቸውም ጠይቀዋል። 

 አርሶ አደር ዘርፌ ጌታቸውም በፓስታና ማካሮኒ 
ስንዴ ልማት ተሳታፊ ናቸው።  አርሶ አደሯ አንደነገሩን 
የአካባቢያቸውን አርሶ አደር በማየት በ2014-2015 
የምርት ዘመን ነው ወደ ልማቱ የገቡት።  ወደ ልማቱ 

ሲገቡም 10 ኪሎ ዘር በነፃ ተሰጥቷቸዋል።  እሳቸው 
እንደሚሉት፤ ሰብሉ እስካሁን በበሽታ አልተጠቃም።  
ቁመናውና ይዞታው ጥሩ ሆኖ ነው ያገኙት።  ወደ 
አራት ኩንታል ምርት እንደሚሰበስቡም ይጠብቃሉ። 

አራት ልጆች ያለ አባወራ እያሳደጉ እንዲህ ባለው 
ልማት መሳተፋቸውን እንደ አንድ ስኬት የሚያዩት 
እማወራዋ አርሶ አደር የአሁኑን ውጤት ካዩ በኋላ 
በሰፊው ለማልማት አቅደዋል።  ምርታቸውን ቀጥታ 
ለአምራች ኢንዱስትሪዎች (ፋብሪካዎች) በመሸጥ 
ልማቱ ለታለመለት ዓላማ እንዲውል በግላቸው ጥረት 
እንደሚያደርጉም ገልጸዋል። 

የጉምቢቹ ወረዳ ግብርና ጽህፈት ቤት ኃላፊ 
አቶ አቡሽ አራጌ እንደሚሉት፤  አካባቢያቸው ለዳቦ 
በሚሆን ስንዴ አምራችነቱ ይታወቃል።  ከጥቂት 
ዓመታት ወዲህ ግን ገበያ ተኮር የሆነ ለፓስታና ማካሮኒ 
የሚውል ዱረም ስንዴ ለማምረት የአርሶ አደሩ ፍላጎት 
እየጨመረ በመምጣቱ የአካባቢው ምርታማነት ከፍ 
እያለ መጥቷል።  

በ2014-2015 የምርት ዘመን በአካባቢው ለተለያየ 
ሰብል ልማት ዝግጁ ከሆነው 48ሺ889 ሄክታር 
መሬት ውስጥ ወደ 12ሺ500 ሄክታር የሚሆነው 
መሬት ማንጉዶ በሚባለው የተሻሻለ ዝርያ ባለው 
ዱረም ስንዴ ተሸፍኗል የሚሉት ሃላፊው፣ የዱረም 
ስንዴን ማምረት በኩል የአርሶ አደሩ ፍላጎት እየጨመረ 
መምጣቱን ይገልጻሉ።  በዘር የሚሸፈነውም መሬት 
እየሰፋ መሆኑን የጠቆሙት አቶ አቡሽ፣ ለአርሶ አደሩ 
የማምረት ፍላጎትና የምርታማነት መጨመር ምክንያቱ 
አርሶ አደሩ ለመለወጥ ካለው ፍላጎት የመነጨ መሆኑን 
ያብራራሉ።  ወደ ልማቱ ከመግባቱ በፊትም ያገኘው 
ሥልጠና ተነሳሽነቱን እንደጨመረው አመልክተዋል። 

እሳቸው እንዳሉት፤ ማንጉዶ የተባለው የስንዴ 
ዝርያ በአካባቢው ላይ በስፋት ይታወቃል።  
ለእያንዳንዱ አርሶ አደር 10 ኪሎ ዘር በመስጠት 
የማዳረስ ሥራ እየተሰራ ነው። ዝርያውን በማባዛት 
መንግሥት ሳይጠበቅ በራስ አቅም ለመንቀሳቀስ ጥረት 
እየተደረገ ነው። 

ወደፊት የዘር አቅርቦት ችግር እንዳያጋጥም 
ወረዳው የተለያዩ ሰብሎችን ነባር ዝርያዎች ለመጠበቅ 
የዘር ማቆያ (ሲድ ባንክ) በወረዳው ላይ አቋቁሟል 
ያሉት አቶ አቡሽ፣ ከነባር ዝርያዎች የፓስታና ማካሮኒ 
ግብዓት የሚውሉ የስንዴ ዝርያዎችም ይገኙበታል  
ይላሉ።  ወረዳው እንዲህ ያለ ጥረት ቢያደርግም ጥበቃ 
የተደረገላቸው ዝርያዎች በህጋዊነት ባለመመዝገባቸው 
ከተለያዩ ሀገራት የሚገቡ ዝርያዎች ጥቅም ላይ 
እንዲውሉ እየተደረገ መሆኑን ይጠቁማሉ። 

ከዚህ ቀደም ለሙከራ በአካባቢው የተመረተው 
ጌጃ የሚባል ነባር የስንዴ ዝርያ ናሙና ጣሊያን 
ሀገር ተልኮ ዝርያው ለፓስታና ማካሮኒ ግብአት 
ተፈላጊ እንደሆነ በጥናት ተረጋግጦ ወደሀገር መላኩን 
ያስታወሱት አቶ አቡሽ፣ ዝርያው ተበረታትቶ ምርቱ 
እንዲጨምር በማድረግ ተጠቃሚ መሆን እየተቻለ 
ትኩረት ባለመሰጠቱ እየተመረተ እንዳልሆነ ነው 
ያስረዱት።  ነባር ዝርያዎችን ይዞ ከመቀመጥ ጥቅም ላይ 
የሚውሉበት መንገድ በመንግሥትና በሚመለከታቸው 
ባለድርሻ አካላት በኩል መመቻቸት እንዳለበትም 
አስገንዝበዋል።  ለፓስታና ማካሮኒ ግብዓት ተብሎ 
እየለማ ያለው ስንዴ ለታለመለት ዓላማ እንዲውል 
ካልተደረገ ምርቱ ለምግብነት ፍጆታ መዋሉ የማይቀር 
እንደሆነ ገልጸዋል። 

ላለፉት ሶስት ዓመታት በበጋ መስኖ የተጀመረው 
የስንዴ ልማት ለዳቦ ግብዓት የሚውለውን ስንዴ 
በሀገር ውስጥ በመተካት ዜጎችን ተጠቃሚ ከማድረግ 
በተጨማሪ ለግዥ የሚወጣውንም ከፍተኛ የውጭ 
ምንዛሬ ለማዳን ታሳቢ ያደረገ መሆኑ ይታወቃል።  
ለፓስታና ማካሮኒ ግብዓት የሚውለውን የዱረም 
ስንዴ ልማት ለአግሮ ኢንዱስትሪዎች የሚያስፈልገውን 
የስንዴ ግብዓት ለማግኘት ፋይዳው ከፍተኛ ከመሆኑ 
ባሻገር እንደ ሀገር ለተያዘው የስንዴ ልማት ፋይዳው 
ከፍተኛ ነው።  በመሆኑም የዱረም ስንዴ ልማቱም 
ከመኸር ወቅት በተጨማሪ በበጋ ስንዴ መስኖ 
ልማትም ተጠናክሮ መቀጠል ይኖርበታል።  ከገበያ 
ጋር ተያይዞ የተነሳው ችግርን ለመፍታትም በትኩረት 
መሰራት ይኖርበታል።

ዱረም ስንዴን በኩታ ገጠም ማሳ 

በኦሮሚያ ክልል ምሥራቅ ሸዋ ዞን ጨፌዶንሳ ጉምቢቹ ወረዳ ለፓስታና ማካሮኒ ግብአት የለማው የዱረም ስንዴ 
ማሳ ጉብኝት በተካሄደበት ወቅት፤



          አዲስ ዘመን   ሰኞ ኅዳር 26 ቀን 2015 ዓ.ምገጽ 9 
ማህበራዊ

አስኳላ 

ጽጌረዳ ጫንያለው

  በኢትዮጵያ የሚገኘውን የአይኮግ ኩባንያ ፕሮጀክት 
ሥራ አስኪያጅ ስትሆን፤ ብዙዎች ኢትዮጵያዊት ‹‹ቴክ 
ንግስት›› እያሉ ይጠሯታል። አንዳንዶች ደግሞ ወጣቷ 
የቴክኖሎጂ ፈር ቀዳጅ የሚል ስያሜን ሰጥተዋታል። 
በዚህም እ.ኤ.አ በ2019 አይነ ግቡ አፍሪካዊ ሥራ ፈጣሪ 
ተብላ ተካታለች ቤተልሄም ደሴ። ይህ ሁሉ ውጤት ግን 
ሁሉ ነገር አልጋ በአልጋ ሆኖ የመጣላት አልነበረም። ብዙ 
ለፍታና ግራ ነው  ለዚህ የበቃችው። በተለይም በገጠሪቷ 
ኢትዮጵያ ማለትም ሐረር ውስጥ ተወልዳ ማደጓ 
ተማሪዎች ቴክኖሎጂውን ለማወቅ ያላቸው የሳሳ እድል  
እንድትመለከተው  አድርጓታል። 

ዛሬ የገጠሩ ተማሪ ከሁሉም በላይ በቂ እውቀት 
የሚያስጨብጥ ነገር ያስፈልገዋል እንድትል ያስቻላትም 
ትናንት ያየችው ነገር ነው። ትናንት ልክ እንደከተማው ልጅ 
ቴክኖሎጂውን በሚፈለገው ደረጃ አውቃ አልተጓዘችም። 
እንደውም የአባቷ የኮምፒውተር መሸጪያ ሱቅ ባይኖር 
ኖሮ የዛሬዋን ቤተልሄም ላታገኛት ትችል ነበር። ስለዚህም 
ትግሏ ሁልጊዜ የማህበረሰብ ችግር የሚፈታ ቴክኖሎጂ 
መፍጠርን ያለመ ነው። 

የራስ ጥረት ካልታከለበት በስተቀርም ምቹ ነገሮችም 
ቢኖሩ ከውጤት ላይ መድረስ  እንደማይችል በሚገባም 
አይታበታለች።   እንደሚታወቀው ገጠር ላይ መማር 
በተለይም ከቴክኖሎጂ እውቀት ጋር በተያያዘ ብዙ 
ፈተናዎች አሉት። አንዱ የኮምፒውተር እውቀት ጉዳይ 
ሲሆን፤ ትምህርቱ እንኳን የሚሰጠው በንድፈ ሃሳብ 
ነው። ስለዚህም ኮምፒውተር ለመንካት ቀርቶ ለማየትም 
አዳጋች ነው። እናም ማውዝ ምንድነው፣ ኪቦርድስ፣ 
ሮቦት ምንድነው ወዘተ ቢባል በንድፈሃሳቡ የተማሩትን 
እንጂ መልኩንና እንዴት እንደሚሰራበት ማብራራት 
አይቻላቸውም። ቤተልሄም ግን የአባቷ የኮምፒውተር 
መሸጫ ሱቅ ይህንን ነገር ሁሉ ፈቶላታል። 

ልምምዷ የጀመረው አባቷ ሱቅ  ለሽያጭ የመጣውን 
ኮምፒውተር በመክፈት፣ በመዝጋትና በመነካካት ነው። 
ይህም ዘጠኝ ዓመቷ ላይ የሆነ ነው። እስከ 10 ዓመቷ 
ድረስም ዘልቃበታለች።  

በ10 ዓመቷ ኮድ ማድረግ የጀመረችው ቤተልሄም፤ 
የብዙዎችን ቀልብ ሳበች። መምህሮቿም ሆኑ የአካባቢው 
ሰዎች ይህቺ ልጅ ከፍ ያለና በደንብ እውቀቷን 
ልታዳብር የምትችልበት ቦታ መሄድ አለባት አሉዋት። 
ቤተሰብም ቢሆን በዚህ ይስማማልና አዲስ አበባ ሄዳ 
እንድትማር አመቻቹላት። ይህ ደግሞ በ12 ዓመቷ 
“ኢንሳ”ን እንድትቀላቀል አደረጋት። ቦታው ምን ያህል 
ብቁ እንደሚያደርግ መናገር ለቀባሪው አረዱት ነውና 
ቤተልሄምም ጥሩ ልምድን ቀሰመችበት። 

በ21 ዓመቷ  የአርቴፊሻል ኢንተለጀንስ ቴክኖሎጂን 
ከአይኮግ የሮቦት ቤተሙከራ ጋር በመሆን ‹‹ሶፊያ›› 
የተሰኘችውን ሮቦት ግንባታን ጨምሮ በርካታ ሥራዎች 
ላይ እንድትሳተፍም አገዛት። በዚህም በግሏ አራት 
የሶፍትዌር መተግበሪያዎችን ሰርታ የባለቤትነት ማረጋገጫ 
እንድታገኝ ረዳት። ከሰራቻቸው መተግበሪያዎች ውስጥ 
መንግሥት የሚጠቀምበት የመስኖ አገልግሎት የሚሰጡ 
ወንዞችን በካርታ ላይ ለማመላከት የሚያስችለው 
መተግበሪያ አንዱ ነው።

ቤተልሄም ኢትዮጵያዊት ዌብ ዲዛይነር እና ሞባይል 
ቴክኖሎጂ ዴቨሎፐር ስትሆን ፣ በፕሮጀክቶቿ ከ20ሺህ 

 ‹‹ዲጅ ትራክ ኢትዮጵያ›› የገጠር ተማሪዎች ተስፋ 
በላይ ሕፃናትን ኮድ ማድረግን በማስተማር የኢትዮጵያን 
ቴክኖሎጂ ወደፊት እንዲጓዝ አስችላለች።  ይህንን 
በማድረጓም በርከት ያሉ የማህበረሰብ ችግሮች እንዲፈቱ 
ሆነዋል። በተለይም የገጠሩ አካባቢ የቤቴልሄም ዕውቀት 
ተጠቃሚ መሆን ጀምሯል።   

በመማር ማስተማሩ ሥራም ቢሆን የላቁ ተግባራትን 
በመከወን ጠንካራ ትውልድ እንዲፈጠር ሰርታለች። 
ለዚህም አብነት የምናደርገው ‹‹ዲጅ ትራክ ኢትዮጵያ›› 
የተሰኘው ፕሮጀክት ነው። በፀሐይ ሃይል የሚሰራ 
ተንቀሳቃሽ የኮዲንግ እና ሮቦቲክ ቤተ- ሙከራ ሲሆን፤  
የሮቦቲክ ሳይንስ ማሰልጠኛ ማዕከልን የያዘ ነው። 
ተማሪዎች በቴክኖሎጂ የዳበሩ እንዲሆኑ ያስችላል። 
በተለይም በገጠሪቱ ኢትዮጵያ የሚኖሩት። ምክንያቱም 
ቤተ ሙከራው መብራት አንጡ አይልም፤ ክፍል 
ፈልጉልኝም አይባልበትም። ተማሪዎች በውስጡ ገብተው 
በቴክኖሎጂ እንዲጠቀሙ የሚያደርግ ብቻ ነው። 
ይህ ደግሞ ቴክኖሎጂውን በሚገባ የሚረዳ ትውልድ 
ለማፍራት ሰፊ ዕድል ይሰጣል።  

‹‹አሁን ያለው ትውልድ በትምህርቱ ዘርፍ ብዙ ነገሮች 
የተመቻቹለት ነው። በዚህም ጠንካራ ብቻ ከሆነ ነገሮችን 
በቀላሉ ማድረግ ይችላል። ራሱን ለመቻል የመፍትሄ 
አፈልቂ ለመሆንም ያቀርበዋል።  የበለጠ አማራጭ እያገኘ 
የበለጠ እድልን መስጠት የሚችልበት ላይም ነው። 
ምክንያቱም ቴክኖሎጂውን ተጠቅሞ የማይሰራው ነገር 
የለም። እናም እንደ ሀገር ኃላፊነት ያለበት እንደሆነ አምኖ 
በቻለው ሁሉ ማህበረሰቡን ማገልገል ይኖርበታል።  ለዚህ 
ደግሞ ጠንካራ ተማሪና ቴክኖሎጂውን ለራሱ በሚመጥን 
መንገድ የሚጠቀም መሆን አለበት።›› ትላለች የቴክኖሎጂ 
ንግስቷ።  

ቤተልሄም ሌሎችን መርዳት የሚቻለው ራስን 
በትምህርት አብቅቶ መውጣት ሲቻል ብቻ ነው የሚል 
አቋም ያላት ሲሆን፤ የሚፈልጉት ነገር ላይ ብዙ ርቀት 
ሄዶ መማር ከተቻለ ለራስ ብቻ ሳይሆን ለሌሎችም 
መፍትሄ መሆን ይቻላል ባይ ነች። ምክንያቱም እርሷ 
ሌሎችን ማስተማር የቻለችው ያስተማራት ማህበረሰብ 
ስላለ ነው። እርሷ ከብዙዎች ጋር አብራ ማደግ የቻለችው 
ጥረቷ ከቀረበላት ትምህርት ጋር ተዳምሮ ነው። ስለዚህም 
ተማሪዎች በተማሩት ልክ መስራትና የመፍትሄ አካል 
መሆን እንደሚገባቸው ትመክራለች።  

ቤተልሔም ቴክኖሎጂን እንዳለ መቀበል ያስፈልጋል 
በሚለው ሃሳብ አትስማማበትም። ምክንያቷ ደግሞ 
ሁለት ነገር ነው። የመጀመሪያው ተማሪ የሚማርበትና 
የሚመራመርበት አይሆንም የሚለው ሲሆን፤ ሁለተኛው 
የማህበረሰቡን ችግር አይፈታም የሚለው ነው። አገር 
በቀል መፍትሄዎች ካልታከሉበት የሰው ማንነትን ያሲዛል 
እንጂ የራስን ሥራ አያሰራምም ባይ ነች። ቴክኖሎጂዎች 
ሲሰሩ እንደአገሪቱ ነባራዊ ሁኔታ ተቃኝተው መሆን 
አለባቸው። ስለሆነም ለእኛ  የሚያስፈልገን እኛን 
የሚመስል ቴክኖሎጂ ነው ትላለች። 

የተማረውን በተግባር ለመተርጎም ፈቃደኛ የሆነ 
ተማሪ ካለ አገራችን ብዙ ነገሯ የተመቸ ነው። ማለትም 
የተፈጥሮ ሁኔታዋ፣ የአስተሳሰብ ባለጠጋነቷ፣ የሰው 
ሳይሆን የራስን አጥብቃ መውደዷ ብዙ የመፍትሄ አካል 
ለመሆን የሚያስችለን ነው። ምክንያቱም እነዚህ ባህሪያት 
ለምንሰራው ሥራ ተጽዕኖ ፈጣሪ ናቸው። ከዚያም 
ቴክኖሎጂውን በትምህርት እንዲታገዝ እናደርገውና 

ሁሉም እንደፍላጎቱ እንዲጠቀም  ማስቻል ላይ 
እናደርሰዋለን። ይህ ደግሞ በነጻነት የምንለምዳቸውና 
በአዲስ መልክ የምንሰራቸው ብዙ የፈጠራ ውጤቶች 
እንዲኖረን ያደርገናል። አንድ ተማሪ ተማረ የሚባለውም 
በዚህ ደረጃ ሲጓዝ ብቻ እንደሆነ ታስረዳለች። 

ቤተልሔም ቴክኖሎጂ እንደ ነዋሪው ባህሪ፣ ወግና 
ልምድ የተወሰነ ነው። ኢትዮጵያን ደግሞ አይደለም 
እንደአገር እንደ ሰፈርም ቢታዩ የብዙ ባህል ባለቤቶች 
ናቸው። እንደ ባህሪያቸው የሚሄድ ቴክኖሎጂ 
ያስፈልጋቸዋል። የአካባቢው ነዋሪ ቴክኖሎጂውን 
ቢፈጥረው የበለጠ የማህበረሰብ ተጠቃሚነት ይኖራል። 
ለዚህም ነው ቴክኖሎጂ ሰፈር ድረስ ወርዶ መሰራት 
አለበት የሚባለው። 

 ‹‹እኛ አሁን የሚያስፈልገን ራሳችንን እያሰለጠንንና 
ራሳችን እየተማማርን ያለብንን ጎዶሎ መድፈን ነው። 
ከሌሎች በምናገኘው እውቀት እኛነታችንን የሚመጥንና 
ችግሮቻችንን የሚፈታ ሥራ መስራት ይገባናል። ስለሆነም 
በገጠሪቱ ኢትዮጵያ የሚኖሩ ተማሪዎች አማራጮችን እያዩ 
ቴክኖሎጂውን ለመልመድ ጥረት ማድረግ አለባቸው። 
በተለይ ደግሞ የሚማሩትን በተግባር ለመተርጎም 
መሞከር የበለጠ አዋጭነት አለው›› የምትለው ‹‹አይኮግ 
ኤኒዋን ካን ኮድ›› የተሰኘው አገር በቀል ድርጅት መስራችና 
ዋና ሥራ አስፈጻሚ ቤተልሄም፤ ‹‹ዲጅ ትራክ ኢትዮጵያ››ን 
ከሕዋዌ ኢትዮጵያ ጋር በመሆን የሰራችውና ወደተግባር 
እንዲገባ ይፋ ያደረገችው የእርሷ ፈተና የሌሎች ልጆችም 
እንዳይሆን ነው።  

ይህንን ተንቀሳቃሽ የኮምፒዩተር ፕሮግራሚንግ 
እና ሮቦቲክ ሳይንስ ቤተ – ሙከራ መፈጠሯ ደግሞ 
ቴክኖሎጂውን እያዩና እየነካኩ የሚማሩ ተማሪዎችን 
ያበራክታል። ፈጣሪ ትውልድንም ለማፍራት ያግዛል። 
ከሁሉም በላይ ከንድፈ ሃሳብ የወጣ ትምህርት ለመስጠት 
ያስችላል። ምክንያቱም ገጠሪቱ አካባቢ ላይ ያሉ የሳይንስ 
ትምህርቶች በቂ የቴክኖሎጂ መማሪያ ቁሳቁስ ስለሌላቸው  
ትምህርቶች የሚሰጡት በንድፈሃሳብ ብቻ ነው። እናም 
ይህ ተንቀሳቃሽ ቤተሙከራ ይህንን ችግር ከመፍታት 
አኳያ የማይተካ ሚና እንዳለው ቴክኖሎጂው ይፋ 
በተደረገበት  ወቅት የትምህርት ሚኒስትሩ ፕሮፌሰር 
ብርሃኑ ነጋ ሲናገሩ ነበር። 

እርሳቸው እንዳሉት፤ ኢትዮጵያ እንደ አውሮፓውያን 
አቆጣጠር በ2025 የዲጅታል ቴክኖሎጂን ተደራሽ 
የማድረግ እቅድ ይዛለች። በዚህ ደግሞ ብቁ፣ ተወዳዳሪና 
ሥራ ፈጣሪ ዜጎችን ታፈራለች። እናም ይህንን ለማሳካት 
አሁን እየታዩ ያሉ የፈጠራ ሥራዎች የሚበረታቱ ናቸው። 
ይፋ የተደረገው የቴክኖሎጂ ውጤትም እጅግ ጠቃሚ 
ነው።  በተለይም የተመረቀው ተንቀሳቃሽ የኮምፒዩተር 
ፕሮግራሚንግ እና ሮቦቲክ ሳይንስ ቴክኖሎጂ በመላ 
አገሪቱ የሚገኙ ተማሪዎች ከልጅነታቸው ጀምሮ 
የቴክኖሎጂ ዕውቀትና ክህሎት እንዲጨብጡ ዕድል 
ይሰጣል። ምክንያቱም ትምህርት ሚኒስቴር ከቻይናው 
ቴሌኮሙኑኬሽንና የኤሌክትሮኒክስ ዕቃዎች አምራች 
ሕዋዌን ጨምሮ ከበርካታ በዘርፉ ከተሰማሩ ኩባንያዎች 
ጋር በቅርበት እየሰራ ነውና በቀላሉ ፍላጎታቸውን 
ያሟላላቸዋል። 

በቴክኖሎጂው የኮዲንግና የሮቦቲክስ ክህሎት ከጊዜ 
ወደ ጊዜ አስፈላጊ እየሆነ መምጣቱን የሚያነሱት ደግሞ 
‹‹በአይኮግ ኤኒዋን ካን ኮድ›› የተሰኘው አገር በቀል 

ድርጅት ፕሮግራም ፕላነርና ‹‹ዲጅ ትራክ ኢትዮጵያ›› 
የፕሮጀክት ኃላፊ ጳውሎስ ብርሃኑ ናቸው። እርሳቸው 
እንደሚሉት፤ ቤተ- ሙከራው ኢትዮጵያ በኮምፒዩተር 
ፕሮግራሚንግና ሶፍትዌር ዘርፍ ያለባትን የሰው ኃይል 
ችግሯን ለመቅረፍ ያስችላታል።  በተለይም ‹‹ዲጅ ትራክ 
ኢትዮጵያ›› በዘጠኝ የክልል ከተሞች ላይ ለሰባት ዓመታት 
ስልጠና የሚሰጥ መሆኑ ብሱ ተስፋ የሚሰጥ ነው። 
በገጠሪቱ ኢትዮጵያ የሚኖሩ ተማሪዎችን ከማገዝ አኳያም 
ትልቅ አቅም ይፈጥራል። ምክንያቱም ቤተ ሙከራው 
በውስጡ ኮምፒውተር፣ ሮቦቶችን፣ ቴሌቪዥንና 
ማስተማሪያ ሰሌዳን ጭምር የያዘ ነው።  በተጨማሪም 
በርካታ ዲቫይዞች አሉት። ስለዚህም የተማሪዎችን 
የዲጅታል ክህሎት  ያዳብራል። ዲቫይዞቹ ከኮምፒውተር 
ስልጠና ባሻገር ተማሪዎች በሳይንሱ መስክ የተሻለ ውጤት 
የሚያመጡበትን ሁኔታ የሚያመቻቹ ናቸው። ምክንያቱም 
ስልጠናውን ከወሰዱ በኋላ ተማሪዎች ፍላጎታቸውን 
ለይተው ምርጫቸውን እንዲያስተካክሉ ያግዛቸዋል። 
የችግር ፈችነት ክህሎታቸውንም ያዳብርላቸዋል።  

የመጀመሪያው የሙከራ ተግባር የሚከወነው 
ለሁለተኛ ደረጃ ተማሪዎች ትምህርቱን በመስጠት ሲሆን፤ 
መሰረታዊ የቴክኖሎጂ ክህሎቶችን ታሳቢ የሚያደርግ 
ነው። እንደሚታወቀው አብዛኞቹ ተማሪዎች ዩኒቨርሲቲ 
ወይም ኮሌጅ ሲገቡ ፈተና የሚሆንባቸው የዲጅታል 
አጠቃቀም ጉዳይ ነው። እናም ይህንን ለመፍታት 
ቅድሚያ የሚሰጣቸው በመሆኑ ብዙ ተማሪዎችን ከፈተና 
ይታደጋቸዋል ይላሉ አቶ ጳውሎስ። 

ተንቀሳቃሽ ዲጅታል ቤተ ሙከራው ስልጠናውን 
የሚሰጠው በአንድ ቦታ ላይ ቢያንስ ሁለት ሳምንት 
በመቆየት ሲሆን፤ ብዙዎች ጋር እንደሚደርስም 
ይታመናል። ድርጅቱ የሚሰራቸው ሥራዎች ደግሞ 
ተመጋጋቢነት ያላቸው ስለሆኑ ተማሪዎችን አሰልጥኖ 
ብቻ አይቆምም። ሶልቪትና ሰመር ካንፕ የሚባሉ 
ፕሮጀክቶችም አሉ። በእነዚህም ሥራቸው ውጤት 
እስኪያገኝ ድረስ ክትትል ይደረግበታል። ኮዲንግ ክለብም 
ስላለ በቋሚነት ሥራውን እንዲለማመዱት ይሆናልም 
ብለውናል። 

ብዙ ሃሳብ ያላቸው ተማሪዎች በአገሪቱ ሁሉም አካባቢ 
ላይ አሉ። እድል ግን የላቸውም። እናም  በኢንኮዲንግና 
ሮቦቴክስ ቴክኖሎጂ ሁሉም ጋር በመድረስ የእድላቸው 
ተጠቃሚ ማድረግ ላይ እንሰራለን ያሉት አቶ ጳውሎስ፤ 
ለዚህም ‹‹ዲጅ ትራክ ኢትዮጵያ›› ከ75 ሺህ ዶላር በላይ 
ወጪ ተደርጎበት እንዲሰራበት ሆኗል። ይህ ደግሞ 
በመጀመሪያው ዙር ብቻ ከ3 ሺህ 500 በላይ ተማሪዎች 
ተጠቃሚ ይሆኑበታል። ተንቀሳቃሽ ቤተ- ሙከራው 
በዘጠኝ ክልሎች ተዘዋውሮ ለሚሰጠው ስልጠናም 
ከሁለት ሚሊዮን ብር በላይ በጀት ተይዞበታል።

 ተማሪዎች አሁን ካለው ዘመን እኩል እንዲራመዱና 
የማህበረሰብ ችግር ፈቺ እንዲሆኑ ከመንግሥት ባሻገር 
ሌሎች ድርጅቶችም ቢሰሩ መልካም እንደሆነ ያነሳሉም። 
ትውልድን ማፍራት አገርን መገንባት ነውና ዛሬ ላይ 
እንዲህ አይነት ሥራዎች ያስፈልጉናል። እናም መንግሥት 
ይስራው ከሚል አስተሳሰብ ሁሉም ሰው ወጥቶ፤ 
ተማሪዎችም የሚመጣላቸውን እድል ተጠቅመው 
ደረጃችንን ከፍ ማድረግ አለብን ሲሉ መልዕክታቸውን 
ያስተላልፋሉ። እኛም መልዕክቱ ለሁላችንም ይሁን 
በማለት ሃሳባችንን ቋጨን። ሰላም!! 

‹‹ሰብዓዊ ድጋፉ ላይ ትልቁ ተዋናይ መንግሥት መሆኑ 
መታወቅ አለበት ››

አስቴር ኤልያስ

አምባሳደር ሽፈራው ተክለማርያም (ዶ/ር) ከዚህ 
ቀደም በተለያዩ ሚኒስቴር መስሪያ ቤቶች በሚኒስትርነት 
ሲያገለግሉ ቆይተዋል። በደቡብ አፍሪካ ፕሪቶሪያ ደግሞ 
የኢትዮጵያ አምባሳደር እንዲሁም የሌሴቶና ናሚቢያ 
አምባሳደር ሆነው አገልግለዋል። በቅርቡ በኢፌዴሪ 
ጠቅላይ ሚኒስትር ተሹመው የአደጋ ሥጋትና ሥራ 
አመራር ኮሚሽነርነትን ሥልጣን ከያዙ ገና መንፈቅ 
እንኳ  አልሞላቸውም። የኢትዮጵያ ፕሬስ ድርጅት 
(ኢፕድ) ከአምባሳደሩ ጋር በጥቅምት ወር 2015 ዓ.ም 
የተፈረመውን የሰላም ስምምነት ተከትሎ በሰሜኑ 
የአገራችን ክፍል እየተደረገ ያለው ሰብዓዊ ድጋፍን 
በተመለከተ የሰብዓዊ እርዳታ ስርጭት በመንግሠትም ሆነ 
በአጋር አካላት እንዴት እየተካሄደ ነው በሚለው ወቅታዊ 
መረጃ ላይ ቃለ ምልልስ አካሂደን እንደሚከተለው 
አጠናቅረን አቅርበነዋል። 

  አዲስ ዘመን፡- ከሰላም ስምምነቱ ጋር ተያይዞ 
ስምምነት ከተደረሰበት ጉዳይ አንዱ ጦርነት 
ሲካሄድባቸው የነበሩ አካባቢዎች ያለ ገደብ ሰብዓዊ 
ድጋፍ ተደራሽ ማድረግ የሚለው ነው፤ ከዚህ አንጻር 
የሰብዓዊ ድጋፍ አቅርቦቱ ምን ይመስላል? 

ኮሚሽነር አምባሳደር ሽፈራው፡-  ከሰላም 
ስምምነቱ ጉዳዮች ጋር ተያይዘው ብዙ ነገሮች ቢኖሩም 
አንዱና ዋናው ያልተገደበ የሰብዓዊ ድጋፍ በጦርነት 
የተጎዱ አካባቢዎች እንዲደርስ የሚለው ነው። ይህንኑ 
መሰረት በማድረግ በመንግሥት አቅም ከስምምነቱ 
በፊትም ጀምረን ማስገባት የጀመርነው ሰብዓዊ ድጋፎች 
ነበሩ። ከስምምነቱ በኋላ ያንን በማጠናከር ወደ አራት 
ኮሪደሮችን በመለየት ስራው እየተሰራ ይገኛል።  

የመጀመሪያ የእርዳታ ድጋፉ ማስገቢያ  በአፋር ሰመራ 
በኩል ያለው ኮሪደር ነው። ይህ የሰመራ አባላ ኮሪደር 
ተብሎ የሚታወቅ ነው። በዛ በኩል በአብዛኞቹ ወደ 
መቀሌ የሚደርሱ ድጋፎች የሚተላለፉበት መንገድ ነው። 
ሁለተኛው በሰሜን ወሎ በወልዲያ አድርጎ በአላማጣ 
ኮረም በኩል የሚሄደው ድጋፍ ነው። እሱም በአማራ 
አካባቢ የግጭቱ ሰለባ የሆኑትን ጨምሮ የሚያዳርስ 
መንገድ ነው። ሶስተኛው በሰሜን ጎንደር ደባርቅ አድርጎ 
በአደይአርቃይ፣ ማይጸብሪ እስከ ሽሬ ድረስ የሚሄድ 
መስመር ነው። በዚህ መስመርም በየብስ የሚጓጓዙ 
ተሽከርካሪዎች ድጋፍ እያደረሱ ነው የሚገኙበት። 
አራተኛው የጎንደር ሁመራ መስመር ነው። የጎንደር 
ሁመራ መስመር ከሁመራ ሽራሮ፣ ሽሬ፣ አክሱም፣ ዓድዋ 
እያደረገ በየመሃሉ ያሉ ሁሉንም ከተሞችና አካባቢዎችን 
በሚሸፍን ሁኔታ የሚሄድ ነው።

ይህ ድጋፍ እየተከናወነ የሚገኘው በየብስ የሚሰራው 
እንደተጠበቀ ሆኖ በአየርም ጭምር እየተደገፈ ነው። 
ሁሉም አይነት ቁሳቁስም ወደ ሽሬ ይሄዳሉ። መድሃኒትም 
ሆነ ገንዘብም በዛ በኩል ይሄዳል። ወደ መቀሌም 
በተመሳሳይ ገንዘብም መድኃኒትም በመሄድ ላይ ይገኛል። 
ስለዚህ ያለገደብ ሊኖር ይገባል የተባለው የሰብዓዊ ድጋፍ 
ስራዎች በአራቱ መስመርና በሁለቱ የአየር መንገድ 
መስመሮች እየተከናወኑ ናቸው። 

እስካሁን እየተከናወነ ያለውን ስናይ በእኛ መንግሥት 
አቅም ደረጃ ያለው እስከ ኅዳር 21 ቀን 2015 ዓ.ም 
ባለን ስሌት ወደ 13 ነጥብ 6 ሺ ሜትሪክ ቶን እህልና 
አልሚ ምግብ ማመላለስ ተችሏል። በአጋር ተቋማትም 
በተመሳሳይ በጣም ከፍተኛ ቁጥር ያለው ወደ 60 ሺ 
ሜትሪክ ቶን ሄዷል። ይህ በድምሩ ወደ ከ70 ሺ ሜትሪክ 
ቶን በላይ ሰብዓዊ ድጋፍ በእህል እና በአልሚ ምግብ 
መተላለፉን የሚያሳይ ነው። 

ሌላ ሲተላለፍ የቆየው የህክምና መድሃኒት እና 
መገልገያ እቃ ነው። በዚህም ከ800 ሜትሪክ ቶን በላይ 
ለማስተላለፍ ተችሏል። ሌላው እጅግ በጣም ለስራው 
ያስፈልጋል የሚባለው ነዳጅ ሲሆን ነዳጅም ከ460 
ሺ ሊትር በላይ ማጓጓዝ ተችሏል። ይህን ማስተላለፍ 
የተቻለው በአባላ እንዲሁም በሽሬም መንገድ ማለት ነው። 
ይህ የሚያሳየው ሁሉም አይነት ድጋፎች አለምንም ገደብ 
ለተጠቃሚው ማኅበረሰብ እንዲደርሱ የማድረግ ስራ 

- አምባሳደር ሽፈራው ተክለማርያም (ዶ/ር)
የአደጋ ሥጋትና ሥራ አመራር ኮሚሽነር

ነው። እዚያ ለሚያገለግሉ የተለያዩ ሰራተኞችም እስከ ዛሬ 
ባለው ስሌት የተላለፈውን ገንዘብ መጠን ስናይ ወደ 150 
ሚሊዮን ብር ነው። ይህ ትግራይ ውስጥ ላሉ ሰራተኞች 
ደመወዛቸው፣ ስራ ማስኬጃቸው እንዲሁም ለአንዳንድ 
የመጫንና የማውረድ ስራዎች ለክፍያ የሚውል ነው። 

ከ70 ሺ ሜትሪክ ቶን ብለን ያልነው እህል በ15 
ኪሎ ግራም ስሌት ምን ያህል ማኅብረሰብ ሊያዳርስ 
ይችላል ብለን ስናሰላው በጣም በቀላሉ ከአምስት 
ሚሊዮን ሕዝብ በላይ ሊያዳርስ የሚችል ነው። ይህ 
ማለት የመድሃኒቱም የነዳጁም ሌሎች ምግብ ነክ ያልሆኑ 
ቁሳቁስ ሳንጨምር ማለት ነው። ይህ የሚያሳየው ሰፊ 
የሆነ የመንግሥት አቅም ቀድሞ ጀምሮ እንደነበረ እና ኋላ 
ላይ ደግሞ የሰብዓዊ ድጋፍ የሚሰጡ አጋር ድርጅቶችም 
አቅማቸውን እያጠናከሩ መሄድ እንደቀጠሉ ነው፤ 
በአሁኑ ወቅት ከአንድ ሺ 100 ትልልቅና ከባድ ተሳቢ 
የጭነት ተሽከርካሪዎች በላይ ቀደም ሲል በጠቀስኳቸው 
መንገዶች እየገቡ ድጋፉን በማድረስ ላይ ይገኛሉ።  

አዲስ ዘመን፡- የአጋር ድርጅቶች ድጋፍስ 
የሚገለጸው እንዴት ነው? አጋር አካላት የተባሉትስ 

እነማን ናቸው? በቁጥር ደረጃስ ምን ያህል ናቸው?
ኮሚሽነር አምባሳደር  ሽፈራው፡- አጋር 

የምንላቸው ብዙ ናቸው፤ እስካሁን ባለው ላይ የተሳተፉት 
ወደ 16 የሚጠጉ ናቸው። ስራቸውን የሚሰሩት በተለያየ 
ሁኔታ ነው፤ ለምሳሌ ድጋፉን በገንዘብ የሚያግዝ አለ፤ 
ይህ አጋር ድርጅት ገንዘብ ለጋሽ የምንለው ነው። ያንን 
የገንዘብ ድጋፍ ተከትሎ ተግባሩን ደግሞ የሚፈጽም ሌላ 
አካል አለ። ከዛ አካል ደግሞ ይቀበልና መሬት ላይ ያለውን 
የማሰራጨት የማስተዳደር ስራ የሚሰራ አለ።

በሰብዓዊ ድጋፉ ላይ መታወቅ ያለበት ትልቁ ተዋናይ 
መንግሥት ነው። ከእሱ ቀጥሎ ደግሞ ሁለት ትልልቅ 
ተቋማት መኖራቸው   ሲሆን፣ እነርሱም የካቶሊክ ሪሊፍ 
ሰርቪስ  (ሲ.አር.ኤስ ጆብ) የሚባል የተለያዩ ተቋማትን 
ይዞ የሚሰራ አንዱ ነው። ሌላው የዓለም ምግብ ፕሮግራም 
ነው። 

 እነዚህ ዋና ዋና በፋይናንስ ከሚደግፏቸው በተለይ 
አብዛኛው ከሚሸፍነው ከአሜሪካ ተራድኦ ድርጅት  
እንዲሁም ከዓለም ባንክም ከአውሮፓ ህብረት ድጋፍ 
ይወስዳሉ። ድጋፉን ይወስዱና ሀብቱን ይሰጣሉ፤ 
ያከፋፍላሉ። እነዛ ደግሞ ሌሎች ተጨማሪ መንግሥታዊ 
ያልሆኑ ተቋማትን እያደራጁ የሚያከፋፍሉበት ሁኔታ 
ነው ያለው።  

አዲስ ዘመን፡- እየተሰራጩ ባሉ የሰብዓዊ 
ድጋፎችን በተመለከተ የኅብረተሰቡ ግብረመልስ 
ምን ይመስላል?  

ኮሚሽነር አምባሳደር ሽፈራው፡- ይህ በጣም 
ተገቢ ጥያቄ ነው፤ ያ ሁሉ ከተደረገ በኋላ ምናልባትም 
ቀድሞውንም ቢሆን ስምምነቱም ላይጥማቸው የሚችል 
የተለያዩ አካላት የሚሄደውን ድጋፍ አሳንሶ የማቅረብ 
አይነት ነገር ሊያጋጥም ይችላል። ከራሳችን ከኢትዮጵያ 
አደጋ ስጋትና ስራ አመራር ኮሚሽን ሶስት ቡድኖች 
ተልከው በተለያዩ ጣቢያዎች ሆነው የድጋፉን ስርጭት 
በሚመለከት ክትትል እያደረጉ ነው። በየጊዜው በሚሰጡን 
ግብረ መልስም ከዛ በላኩልን በተለያዩ ማስረጃዎችም 
ተከትለን ስናይ ሕዝቡ እጅግ በጣም ደስተኛ ነው። 
በእርግጥም የፌዴራል መንግሥት በዚህ አይነት ሁኔታ 
ሊታደግ፤ ሌላውንም ኃይል አቀናጅቶ ሊያመጣ ዝግጁ 
መሆኑ ልዩ ስሜት እንደፈጠረባቸው ነው ሲያነሱልን 
የነበረው። ማህበረሰቡም የሚወርደውን፣ የሚጫነውን 
እንዲሁም የሚከፋፈለውን ድጋፍ በራሱ አቅምና በራሱ 
ጊዜ የሚሰራበት ሁኔታ መኖሩንም ማስተዋል ተችሏል። 

‹‹እንኳን መጣችሁልን›› ከማለታቸውም በላይ በስስት 
እያዩ እንዳትጠፉብን እስከማለት ድረስ የሚደርስ ጥያቄ 
ማቅረባቸውንም ነው መግለጽ የምችለው። 

ከራሳቸው ከኃይማኖት አባቶች፣ ከሴቶችና ሌሎችንም 
ያካተተ ኮሚቴ ከፌዴራል ከሚሄደው አስተባባሪ ጋር 
በመሆን ኮሚቴ ተቋቁሞ በጋራ የሚሰሩበት ሁኔታ 
ተፈጥሯል። እጅግ በጣም ስሜት በሚነካ ሁኔታ ድጋፉን 
በአዎንታዊ ሁኔታ ተቀብለው ራሳቸውም በዝግጅቱና 
በስራው ጭምር ተሳትፈው ደስታቸውን እየገለጹ 
ይገኛሉ። ከዚህም አኳያ ስንመለከት በእርግጥም ሰው 
ተጠቃሚ እየሆነ መምጣቱን ማየት ተችሏል። 

ሕዝቡ በተለያዩ አካባቢዎች በአጭርና በረጅም ጊዜ 
የሚከሰቱ የተለያዩ የጤና እክሎች ሲቸገር እንደነበር 
ይታወቃል። ከዚህ አኳያ እየተላኩ ያሉ ድጋፎች በተለይ 
የጤና ቁሳቁስ እና መድሃኒቶችም እፎይታን እየሰጡ 
ይገኛሉ። ምቹ ሁኔታዎች በማይኖሩበት ጊዜ ሰላምና 
መረጋጋቱ እውን በማይሆንበት ጊዜ ሰው ከሥነ ልቦና 
ጀምሮ በተለያየ መንገዶች ይሰቃያል። ከዚህ አንጻር 
እፎይታ እንደተሰማቸው ይህንንም ስሜታቸውን 
በተለያየ የደስታ መንገድ እየገለጹ መሆናቸውን 

የሚቀርቡልን ማስረጃዎች  በማሳየት ላይ 
ናቸው። በአካልም ወደስፍራው 

ሄደን ያገኘናቸው 
አሉ። በየአቅራቢያው 

በነበርንባቸው አጋጣሚዎች 
ላይ ከሥነ ልቦናው ጫናም ሆነ 

ከተለያዩ ጉዳዮች ተነስቶ ራሳቸውን 
መግዛትና መቋቋም አቅቷቸው ደስታቸውን  በተለያየ 
መንገድ የሚገልጹበት ሁኔታም አለ። ይህ በእርግጥም 
የሚያሳየን ሰብዓዊ ድጋፉን መንግሥት በመሪነት የተራድኦ 
ድርጅቶች ደግሞ በአጋርነት የሚሰሩት ስራ እጅግ በጣም 
አበረታች መሆኑን ነው።   

አዲስ ዘመን፡- ሰብዓዊ ድጋፉን ይበልጥ ቀጣይ 
ከማድረግ አንጻር በመንግሥት በኩል  ያለው 
ዝግጁነት የሚገለጸው እንዴት ነው?

ኮሚሽነር አምባሳደር  ሽፈራው፡- ይህ መሰረታዊ 
ጉዳይ ነው፤ እንደሚታወቀው ሰውም ሁሌ በሰብዓዊ 
ድጋፍ ውስጥ ሊኖር አይችልም። ለዛም የሚሆን ዝግጅት 
መንግሥት በተለያየ መንገድ እያደረገ ነው ያለው። አንዱና 
ትልቁ ነገር ሰብዓዊ ድጋፉ እያለ እና እየቀጠለ በመልሶ 
ማቋቋም እንዲያገግም ማድረግ ሲሆን፣ ምናልባትም 
ወደተሻለ የሕይወት ሁኔታ እንዲመጣ የማድረግ ስራ 
በመንግሥት ትኩረት ተሰጥቶ እየተሰራ ነው።  ይህንኑ 
ተግባር የሚያስተባብሩ የተለያዩ ኮሚቴዎች በመንግሥት 
ደረጃ ተቋቁመው በመስራት ላይ ናቸው። ለዚህ 
የሚያስፈልግ በጣም ሰፊ የሆነ የሀብት ፍላጎት ይኖራል፤ 
ይህንን የሀብት ፍላጎት በገንዘብ ሚኒስቴር አማካይነት 
ለማሰባሰብ ከፍተኛ ስራዎች እየተሰሩ ናቸው። መንግሥት 
በራሱ አቅምም፣ መንግሥት ከሌሎች አጋር ተቋማት 
ጋር በመተባበርም የሚሰሩ ስራዎች ተጠናክረው 
ቀጥለዋል። ስለዚህ ሁኔታዎች የመጨረሻውን መልክ 
እየያዙ ሲሄዱ ከዕለት ተረጂነት ወደዘላቂ መቋቋም 
የመውሰድ ስራ ይኖራል። ሌላኛው እጅግ ጠቃሚ ነገር 
የሚባለው አገልግሎቶችን ወደቦታቸው መመለስ ነው። 
መሰረታዊ አገልግሎቶች የሚባሉት የኤሌክትሪክ፣ የስልክ 
እንዲሁም የባንክና የመሳሰሉት አገልግሎቶችን ሲሆኑ፣ 
ወደነበረቡት እንዲመለሱ ተቋማት ተቋቁመው ስራቸውን 
በተሟላ መንገድ እያንቀሳቀሱ ነው። ሁሉም ከየራሳቸው 
ወዳቋቋማቸው የባለሙያዎች ቡድን ማሰማራት ጎን ለጎን 
እየተሰራ ነው።

ሌላው የመንግሥት አገልግሎትን ወደቦታው 
ማምጣት፤ የትምህርት አገልግሎት፣ የጤና አገልግሎት፣ 
የንግድ አገልግሎት የግብርና ስራዎችንም ሆነ የመሳሰሉትን 
ስራዎች እያንዳንዳቸውን በባለቤትነት በራሳቸውም 
አቅም አድርገው የሚሰሩበት ሌላውንም አጋር አካላት 
የሚያሰባስቡበት መንገድ በእቅድ ወጥቶ እቅዶቹም የጋራ 
ተደርገው ወደተግባር የተገባበት ሁኔታ አለ። ስለዚህ 
በአንድ በኩል ዕለታዊ ችግርን የመመለስና የማስታገስ ነገር 

ሰብዓዊ ድጋፉን 
መንግሥት በመሪነት 

የተራድኦ ድርጅቶች ደግሞ 
በአጋርነት የሚሰሩት ስራ 
እጅግ በጣም አበረታች  

ነው፡፡   



ወቅታዊ

ወቅታዊና ልዩ ልዩ

እንደተጠበቀ ሆኖ በዘላቂነት ደግሞ  ስራዎች እየተሰሩ 
ናቸው ማለት ይቻላል።

አዲስ ዘመን፡- የሰብዓዊ ድጋፉ ስርጭትን 
በተመለከተ በትክክል ወደኅብረተሰቡ እየደረሰ 
ነው? የአሰራር ክፍተትስ አላጋጠመም?

ኮሚሽነር አምባሳደር ሽፈራው፡- በስፍራው 
ጉዳዩን የሚያስተባብር ኮሚቴ አለ፤ ኮሚቴው ከራሱ 
ከአካባቢው ማኅብረሰብ የተውጣጡ አካላትን በጉዳዩ 
ላይ እንዲሳተፉ አድርጓል። ስለዚህ ማን ነው ተጠቃሚ 
ከሚለው መለየት ጀምሮ እስከመጨረሻው የማሰራጨት 
ስራ ላይ እስከተቻለ ድረስ እየተሰራ ነው። በእርግጥ 
ነባራዊ ሁኔታ ሁሉንም ነገር በምንፈልገውና በዚህ አይነት 
መንገድ የማይሄድባቸው አጋጣሚዎች ሊኖሩ ይችላሉ 
ተብሎ ቢገመትም ፤ ሕዝቡ ራሱ ግን  በጉዳዩ ተሳትፎ 
እየሰራበት ይገኛል።

የሚሰራጭባቸውም አካባቢዎች የአጋሮች በአጋሮች 
መንገድ የሚሄድ አለ፤ የመንግሥት በመንግሥት መንገድ 
የሚሄድ አለ፤ ነገር ግን የመንግሥትንም የአጋርንም 
በመንግሥት መሪነት እንዲከናወን በሚል ማዕቀፍ ውስጥ 
ነው እየሰራን ያለነው። ከሁሉም ነገር የበላይና ውጤታማ 
ነው ተብሎ የሚወሰደው ዋናው ማኅበረሰቡ የሚያደርገው 
ተሳትፎና የማኅብረሰቡ ክትትል ነው። በዛ አይነት መንገድ 
ሰው እንዲሳተፍ፣ ራሱ ተጠቃሚን እንዲመለምል፣ 
ስርጭቱን ራሱ እንዲከታተለው፣ ከስርጭቱ በኋላም 
በየቤቱ ያለው አጠቃቀም ያው የመጀመሪያውን መነሻ 
ሐሳብ ታሳቢ ያደረገ እንዲሆን ለማድረግ ክትትሎች 
እየተደረጉ ነው። እስካሁንም ባለን መረጃ ያለው ሁኔታ 
ጥሩ የሚባል ነው። 

ስለዚህ ድጋፉ ኅብረተሰቡ ዘንድ በአግባቡ እየደረሰ 
ነው፤ ቀድሞ ነጻ የወጡና አሁንም በመንግሥት እጅ ላይ 
ያሉ አካባቢዎች  በሙሉ ስርጭቱ የሚካሄደው የራሳችን 
አካላት በሙሉ ተሳትፈውበት ነው። ሌሎችም አካባቢዎች 
ላይ ተመሳሳይ ክትትል እንዲኖር ሁሌም ቢሆን ከአጋሮች 
ጋር የተለያዩ መድረኮችን እየፈጠርን የማጠናከር ስራ 
እንሰራለን። አላስፈላጊ የሆነ ተጠቃሚነት ወይም 
የማይመለከተው ሰው በማይመለከተው ጉዳይ ከዚህ በፊት 
ሲሄዱ የነበሩ አንዳንድ ችግሮች እንደነበሩ ይታወቃል። 
እነዛ ችግሮች እንዳይደገሙ አጋሮችም በመንግሥት በኩል 
ተገቢውን ጥንቃቄ ለማድረግ እየተሞከረ ነው፤ በሒደት 
ደግሞ የዚያ አይነት ተጨማሪ ስራዎች እንደሚሰሩ 
በተለይ የማኅበረሰቡ ድጋፍና እይታ እየተጠናከረ ሲሄድ 
ጥቃቅን ነገሮች ቢኖሩም እየተስተካከሉ ይሄዳሉ ብለን 
እናስባለን።

አዲስ ዘመን፡- ከሰሜኑ ጦርነት ጋር ተያይዞ 
እያነሳን ያለነው በትግራይ በኩል ያለውን ነው፤ 
ሌሎች በአማራ እና በአፋር በኩል ድጋፍ የሚሹ 
አካላትን ተደራሽ ከማድረግ አንጻር እየተሰራ ያለ 
ስራ ይኖር ይሆን? በእነዚህ አካባቢ ብቻም ሳይሆን 
የጸጥታ ስጋት በነበረባቸው ሌሎች አካባቢዎችም 
የሰብዓዊ ድጋፉ ተደራሽ እየሆነ ካለ እሱንም 
አካተው ቢገልጹልኝ?

ኮሚሽነር አምባሳደር  ሽፈራው፡- እየሰራን ያለነው 
በሁሉም አካባቢ ነው። ሰሜኑ የአገራችንን ክፍል ስናነሳ 
ትግራይን እንደምናነሳ ሁሉ የአማራ የሰሜኑ የአገራችን 
ክፍል፣ የአፋር አዋሳኝ አካባቢ ያሉትን አካባቢዎች ሙሉ 
በሙሉ የሚነሱ ናቸው። ድጋፍም በተመሳሳይ እየተደረገ 
ያለው በእነዚህ አካባቢዎችም ጭምር ነው። ይህንንም  
በአካባቢው  ተገኝተን ለማየት ችለናል። 

በመጀመሪያ ላይ አካባቢዎችን ስንሸፍን የነበረው 
ራሳችን ነበር። ቀጥለን የአጋር ድርጅቶች በተለይ የዓለም 
ምግብ ፕሮግራም ላይ የካቶሊክ  ሪሊፍ ሰርቪስ የሚባለው 
አንድ ላይ በመሆን አካባቢዎችን የመሸፈን ስራ እየተሰራ 
ነው። ከሞላ ጎደል ሁሉም ነገር የሚሰራው በተመሳሳይ 
አይነት መንገድ ነው። የመሰረተ ልማት ጉዳይም፣ 
የመንግሥት አገልግሎት የማቅረብ ስራም እየሄደ 
ያለው በተመሳሳይ ትኩረት ነው። ስለዚህ አንደኛውን 
ከሌላኛው በአጋር ድርጅቶችም የተለየ ነገር እንዳይኖር 
በመንግሥትም የተለየ ነገር እንዳይኖር በቅርብ ክትትል 
ነው እየተፈጸመ ያለው። 

አዲስ ዘመን፡- በቀጣይ የመንግሥትንም ሆነ 
የአጋር አካላት ተሳትፎን  በማጠናከር እንዲሁም 
ከዚህም በላይ ተደራሽ ለማድረግ በእቅድ ደረጃ 
የተያዘ ነገር ይኖራል? 

ኮሚሽነር አምባሳደር ሽፈራው፡- መንግሥት 
በተለያዩ የአስተባባሪ ኮሚቴዎች አማካይነት የእለት 
ሰብዓዊ ድጋፍ ጉዳዮችንም ጨምሮ በዘላቂነት የማቋቋም 

ስራ ከፍተኛ ትኩረት ሰጥቶ እየሰራ ነው። በዚህ ላይ 
የውስጥ አቅማችን እንደተጠበቀ ሆኖ አጋር አካላትም 
ጭምር ተሳትፎ እንዲደርጉ የማነሳሳት፣ ሰነዶችን 
የማዘጋጀት፣ በሰነዶች ላይ ውይይት የማድረግ ስራ 
ተጀምሯል። አንዳንዶቹም ወደ ውጤት የመቀየር ስራ 
ጀምረዋል። ይህ በአብዛኛው በገንዘብ ሚኒስቴር በኩል 
የሚመራ ነው። 

በሰላም ሚኒስቴር በኩል ደግሞ የሚመራ ሌላ አለ። 
የሰብዓዊ እርዳታውንም የመሰረታዊ አገልግሎቶችን 
መልሶ ወደስራ የማስገባት፣ የመንግሥት አገልግሎቶችን 
መልሶ ወደስራ የማስገባት ስራ በክቡር ሚኒስትሩ 
አማካይነት የሚመራ ስራ ነው። ሰብዓዊ ድጋፍን 
በሚመለከት በዛ አስተባባሪ ኮሚቴ አማካይነት 
ኮሚሽናችን በበላይነት የሚያስተባብረው ነው። ይህንን 
በመስራት ሒደት ላይ አሉ የምንላቸው የሰብዓዊ እርዳታ 
አቅራቢዎችም በሙሉ ትልልቆች ለጋሾችንም ጨምረን 
ኦፕሬሽን ላይ የሚሰሩትንም አካተን ደግሞ የማስተባባር 
ስራ እንሰራለን። 

   ዓለም አቀፍ ተቋማት እንደተጠበቁ ሆነው አገር 
ውስጥ ያሉ መንግሥታዊ ያልሆኑ ተቋማትም ጭምር 
ይሳተፋሉ። ለምሳሌ እንደ ኢትዮጵያ ቀይ መስቀል 
ማህበር ሌሎችም የሚሳተፉበት ሁኔታ አለ።  ስለዚህ 
የመንግሥት አቅም አለ። አጋር አካላትን የማሳተፍ ሁኔታ 
አለ። ከሁሉም በላይ ደግሞ ሕዝቡ ራሱ በየአካባቢው 
በተለይ ተፈናቃይ የሆነ ማኅበረሰብን በሚችለው አይነት 
መንገድ ጥረቱ እስኪሟጠጥም ድረስ የሚያግዝበትም 
ሁኔታ በጣም በሰፊው የሚወሰድ ነው። 

በሌላ በኩል ከኢትዮጵያ ውጭ ያሉ የእኛ 
የዳያስፖራው ተሳትፎ በቀላሉ የሚወሰድ አይደለም። 
እንደየሁኔታው በየአካባቢው ባሉ ፕሮጀክቶች ላይ፣ 
ተቋማት ግንባታ ላይ ሕዝቡን በዕለታዊ ደራሽ ድጋፎች 
ላይ በማሳተፍ ከዛ አልፎም የመንግሥትን የተለያዩ 
ጥረቶች በመደገፍም የሚሳተፉበት ሁኔታ አለ። ይህም 
በኢትዮጵያ ዳያስፖራ አገልግሎትና በውጭ ጉዳይ 
ሚኒስቴር በኩል የማስተባበር የማቀናጀት ስራ ይሰራሉ፤ 
ስለዚህ በሁሉም አካላት መደበኛ በጀትንም በመጠቀም 
የልማት አጋሮችም አቅም ከፍ በማድረግ የሚሰሩ ስራዎች 
አሉ። ይህ እንግዲህ ከዕለታዊ ድጋፍ በተጨማሪ ጎን 
ለጎን ተጠናክሮ እየሄደ ያለ ስራ ስለመሆኑ ነው መግለጽ 
የምፈልገው። 

አዲስ ዘመን፡- ሰብዓዊ ድጋፎችን ያለገደብ 
ለማድረስ የሚደረገው ጥረት ላይ እንደተግዳሮት 
አጋጥሞናል ተብሎ የሚነሳ ነገር ይኖራል?

ኮሚሽነር አምባሳደር  ሽፈራው፡- የሰብዓዊ 
ድጋፉን በማድረሱ በኩል አሁን ወደሁለት ሳምንት ዕድሜ 
ነው የተጠጋው። ስለዚህ አንዳንዱ ፍላጎት አሁን ባለንበት 
ደረጃ በአጋሮቹ ቀርቧል ብለን መውሰድ አንችልም። ቀደም 
ሲል እንዳነሳሁት የተወሰነ የኅብረተሰብ ክፍልን መሸፈን 
ላይ የሚቀሩ ነገሮችን ቶሎ ብሎ አሁን የተጀመረውን 
ማስቀጠል ይፈልጋል። በተለይ በመድሃኒት አቅርቦት 
ላይ፣ በአልሚ ምግብ አቅርቦት ላይ አሁን ያለውን ፍጥነት 
የተሻለ አድርጎ መንቀሳቀስን ይፈልጋል። ይህንንም 
ከአጋሮች ጋር እየተነጋገርንና እየተወያየን እንገኛለን። 

   በሌላ በኩል እዛ ስራ ላይ የተሰማሩ ከዚህ በፊትም 
የነበሩ አካላትም በትክክለኛው በሰላም ስምምነቱ 
አስተሳሰብ ነገሮችን እንዲያዩ በዛ አይነት መንገድ 
ሃላፊነታቸውን እንዲወጡ የማድረግ ስራ ተከታታይ ስራ 
የሚፈልግ ነው። ከሁሉም በላይ ሊነሳ የሚገባው ሰብዓዊ 
እርዳታ ላይ የሚያተኩሩ ሰዎች በሌላ በኩል ደግሞ ዘላቂ 
ልማትም ላይ አተኩረው መደጋገፍ የሚችሉበትን ሁኔታ 
መፍጠር እጅግ ወሳኝ ነው የሚሆነው። 

ሰውን ሁሌም ቢሆን በዕለት እርዳታ ማቆየት 
አይቻልም። በዕለት እርዳታ ማቆየት ለተጠቃሚው ራሱ 
የሚያሰለች ነው። እንደ ኢኮኖሚያዊ ጠቀሜታ ሲታዩ 
ዘላቂው መፍትሄ ላይ ለማስቀመጥ ዕለታዊ እርዳታው 
ደጋግሞ ከመምጣት የሚገላግል ነው። ስለዚህ የዕለታዊ 
እርዳታውን ከዘላቂ ልማት ጋር የማመጣጠንና ሚዛኑን 
የመጠበቅ በሒደት ሰው ራሱን ችሎ እንዲወጣ የማድረግ 
ጥሪቱን እንዲመለስለት የማገዝ ጉዳዮች ላይ ዘላቂ 
መፍትሄ የሚባለው ላይ የመስራት ነገር ትንሽ ትኩረት 
የሚሻ ነው። በአሁኑ ሰዓት በአብዛኛው እንደ ዝንባሌ 
የምናየው ብዙዎቹ ከእኛ ጋር የሚሰሩ አጋሮቻችን 
በአብዛኛው በዕለት ደራሽ ነገር ላይ በማተኮር የተጠመዱ 
ናቸው፤ ነገር ግን የዘላቂ ልማት ስራ ላይ የሚሰራውን ስራ 
ትንሽ ወደኋላ የማድረግ ዝንባሌዎች ይታያሉ። እነዚህ 
ነገሮች ወደፊት እየተመካከርን እየተነጋገርንና እየተወያየን 

መፈታት ያለባቸው  ናቸው። 
አዲስ ዘመን፡- ሰብዓዊ ድጋፉ በአግባቡ ተደራሽ 

እየሆነና እየደረሰ አይደለም በሚል አንዳንድ ቅሬታ 
የሚያነሱ አካላት አሉና ለእነርሱ የሚያስተላልፉት 
መልዕክት ካለ?

ኮሚሽነር ሽፈራው፡- እንዳልኩት ሁሉም በሮች 
አሁን ክፍት ናቸው። ሁሉም መንገዶችም ክፍት ናቸው። 
በዚህኛው መንገድ ማለፍ አትችሉም፤ ለዚህኛው መንገድ 
ደግሞ ገደብ አስቀምጠናል የሚባል ነገር የለም።  ስለዚህ 
የትኛውም አይነት ምክንያትና ሰበብ የሚሆኑ ነገሮች 
ካሉ ለሰላም ስምምነቱ ተገዥ ካለመሆን ተለይቶ ሊታይ 
አይችልም።

በኬንያ ናይሮቢ የነበረውን ስምምነት ወስደን 
በኮሚሽናችን በኩል መስራትና ማከናወን ያለብንን ነገር 
እያከናወንን ነው። በዛው ስምምነት መሰረት የፌዴራል 
ፖሊሲም የሚያደርገው አለ። ይህም ማለት በስምምነቱ 
መሰረት የሰብዓዊ ድጋፎች ሲጫኑ መጀመሪያና ድንበሮች 
አካባቢ ላይ ሲተላለፉ መፈተሽን ይጠይቃል። በሌላ 
በኩል በዛው ስምምነት ላይ ኮሚሽናችን ሰዎች ሊወስዱ 
የፈለጉትን የትኛውንም አይነት ንብረት ማሳወቅ 
እንደሚገባቸው የሚያሳውቁት ነገር ደግሞ ተፈላጊ 
ነው? ተፈላጊ አይደለም? የሚለውን አጠር ባለ መንገድ 
እንዲታይ ማድረግን ይጠይቃል። 

እንደዛም ሆኖ እኛ በስድስት ሰዓት ውስጥ ነው ይህንን 
የቀረበውን ጥያቄ የመጨረሻውን መልክ አስይዘን ይሁንታ 
የምንሰጠው። በዚህ አይነት መንገድ ድጋፎች ሲንቀሳቀሱ 
መንግሥት በጣም ከፍተኛ ጥረት አድርጎ ነው። አጋር 
ተቋማትም ቢሆኑ በጣም ከፍተኛ ጥረት አድርገው ነው። 
እነዚህ ጥረቶች የሚደረጉት ለሰላም ስምምነቱ ተገዢ 
ከመሆንና በየግጭቱ አካባቢ ያሉ ዜጎቻችን ተጠቃሚ 
እንዲሆኑ ነው። ይህንን ተጠቃሚነት ድጋፍ እየቀረበ እያለ 
ለድጋፍም የሚቻለው ጥረት ሁሉ በሚደረግበት ሒደት 
ላይ በሌላ መንገድ አይነት ልክ መንገዱ እንደጠበበ፣ 
በርና መስኮቱ እንደማያስወጣ አይነት መንገድ ላይ 
የተለያዩ መሰናክሎች እንደተዘረጉ  አድርጎ ለማቅረብ 
መሞከር ብዙ የሚጠቅም ነገር አይደለም። ሕዝባችንንም 
የሚያግዝ አይደለም። መንግሥትም አጋር ተቋማትም 
የሚያደርጉትን ጥረት የሚያሳልጥ አይደለም። በዚህ 
አይነት መንገድ እየተሰራ ያለውን ስራ ትንሽ አጉድሎና 
አሳንስቶ ለማቅረብ መሞከር ለማንም የማይጠቅምና 
ሁሉም ከዚህ አይነት መንገድ መቆጠብ የሚገባው ነገር 
ነው ብዬ አስባለሁ። 

ከዛ በተረፈ በመንግሥት መሪነት የተጀመረው የድጋፍ 
ስራው ተጠናክሮ ይቀጥላል። ተጠናክሮ እንዲቀጥልም 
ሁሉም የድርሻውን ሊወጣ ይገባል። ሁሉም በተቻለው 
መጠን መንግሥት በራሱ ጊዜ፣ አጋር ድርጅቶች 
በራሳቸው ጊዜ፣ ዳያስፖራው በራሱ ጊዜ ማኅበረሰባችንም 
ራሱ የሚችለውን እያደረገ ከሄደ ሁላችንም የምንመኘው 
ሰላምና ከሰላሙ የምናገኘውን  ትሩፋቶች ማጣጣም 

እንጀምራለን። ሁላችንም የምንሻውና የምንፈልገው 
በመሆኑ በዚህ ውስጥ ከመሳተፍ በዚህ ውስጥ አካል 
ከመሆን ማንም ሰው መቆጠብ ማንም ሰው መገደብ 
አለበት ብዬ አልወስድም። ስለሆነም ሁላችንም ተረባርበን 
መስራት ይጠበቅብናል። በሚዲያውም በኩል የሚሰሩ 
ስራዎችን በግልጽ ተደራሽ ማድረግ ያስፈልጋል። 

ቀደም ሲል እንደጠቀስኩት ከ70 ሺ ሜትሪክ 
ቶን በላይ ምግብና አልሚ ምግብ ወደትግራይ ክልል 
ተንቀሳቅሷል ብለን ስንል ይህ አኃዝ በጣም ግልጽ የሆነ 
ነው። 70 ሺ ሜትሪክ ቶን በኪሎ ግራም ቀይረን በ15 ኪሎ 
ግራም ተባዝቶ ነው ለአንድ ሰው ለስድስት ሳምንታት 
ያህል እንዲበቃ ተደርጎ የሚዳረሰውና ይህ ምን ያህል 
ሰው ነው የሚሽፍነው የሚለው ግልጽ ነው። በዚህ አይነት 
መንገድ ስናሰላ ድጋፉ  ከአራት እስከ አምስት ሚሊዮን 
ማኅበረሰብ ሊሸፍን የሚችል ነው። 

ትግራይን አሁን እንደ መነሻ ብንወስድ በመነሻ ዓመት 
ወደ አምስት ነጥብ ሁለት ሚሊዮን ማኅበረሰብ አለ 
ተብሎ ነው የሚወሰደው። ይህ የሚላከው ድጋፍ ከዚህ 
በፊት ክልሉ ላይ ከነበረው ክምችት ላይ ተጨምሮ ሰፊ 
ነገር የሚሽፍን ነው። 

150 ሚሊዮን ብር ተላልፏል ብለን ስንል እዛ ያለው 
ማኅበረሰብ ሌት ተቀን መስራት እንዲችል፣ እዛ ያሉ 
የጤና ሰራተኞች በደመወዝና በመሳሰሉት እንዳይቸገሩ 
ሌላው ቀርቶ የሚያስፈልጋቸውንም ደመወዝ ነው ብለን 
ሁሉ ነገር ባይጨረስም የሚያስፈልገው ነገር ላይ ትልልቅ 
ስራዎች መነገር ያለባቸው ናቸው።  በውሃ ሚኒስቴር 
በኩል የሚሰሩ የውሃ ቦቴዎችንም ማቅረብ በውሃ በኩል 
እንዲጠቀሙ የማድረግ ስራ በጣም ሰፊ ስራ ተደርጎ 
ሊወሰድ የሚገባ ነው። በኤሌክትሪክ ኃይል፣ በባንኮች 
በኩልም፣ በቴሌ የሚሰራው ስራ በጣም ትልቅ ጥረት 
እና ሀብት የሚጠይቁ ናቸው። አንዳንዴ ባለሙያዎቹ 
ራሳቸው አስቸጋሪ ሁኔታዎችንና ምናልባትም አስፈሪ 
የሚባሉ ሁኔታዎች ጭምር ሆነው የሚሰራበት ስለሆነ 
ይህንን ሚዲያዎቻችን በግልጽ በየጊዜው ማስተጋባት 
በየቀኑ ያለውን ሒደት ግልጽ እንዲሆን ማድረግ 
ይጠበቅባቸዋል። አገር ውስጥ ያለው ሚዲያ ከውጭ 
ሚዲያዎችም ጋር እየተቀባበለ የሚሰራበትን ሁኔታ 
ለመፍጠር እጅግ ጠቃሚ ነው። በዚህ ጉዳይ ላይ መላ 
የአገራችን ሕዝብ ነው ሲያስብና ሲጨነቅ የነበረው። 
የደህንነቱንም ሚና ሲጫወት የነበረው፤ አሁንም በሰላሙ 
ስምምነት ላይ ይህ ሚናው በክልሎች ፣ በሕዝቡ ድጋፍ 
ተጠናክሮ እንደሚቀጥል ነው የምናስበው። ይህንን 
በማስተጋባት በኩል ሚዲያውም ትልቅ ሚና ይኖረዋል 
ብዬ አስባለሁ። በዚህ አይነት መንገድ ከሰራን ፈጣሪም 
ያግዘናል። ወደምናስበው ሰላም ወደምናስበው ብልጽግና 
እንሸጋገራለን ብዬ አስባለሁ። 

አዲስ ዘመን፡- ለሰጡን ሰፊ ማብራሪያ ከልብ 
አመሰግናለሁ። 

ኮሚሽነር አምባሳደር ሽፈራው፡- እኔም 
አመሰግናለሁ። 

ዓለም አቀፍ    

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም 

በሙስና ቅሌት ስማቸው እየተነሳ ያለው የደቡብ አፍሪካው 
ፕሬዚዳንት ከሥልጣን እንደማይለቁ ተነገረ

እየሩስ ተስፋዬ 

ተማሪዎችም ብቁ እንዲሆኑ ብቁ መምህራን 
እንደሚያስፈልጉ እሙን ነው።  ይህ ሳይሆን ሲቀር 
ግን ሀገር ተረካቢ፣ ብቁ እና ተወዳዳሪ ዜጋን ለማፍራት 
አዳጋች ይሆናል።  መምህራን በክህሎት፣ በእውቀት እና 
በቋንቋ ራሳቸውን ካለበቁ በቀጥታም ይሁን በተዘዋዋሪ 
መንገድ የትምህርት ጥራት ላይ አንዳች ክፉኛ ጠባሳ ሊጥል 
እንደሚችል መገመት አይከብድም።  በቅርቡ በተካሄደው 
31ኛው የትምህርት ጉባኤ ላይ እንደተገለጸውም የትምህርቱ 
ዘርፍ ከገባበት ችግር ለማውጣት በትምህርት ሚኒስቴር  
በርካታ የሪፎርም ሥራዎች እየተሠሩ ነው። 

የትምህርት ሚኒስትሩ ፕሮፌሰር ብርሃኑ ነጋ 
በወቅቱ እንዳሉት፤ በተማሪዎች እና በመምህራን በኩል 
የሚስተዋለውን የእንግሊዝኛ ቋንቋን ማሻሻል ከሪፎርም 
ሥራዎች መካከል አንዱ ነው።  ክፍተቱንም  ለማረም 
የተለያዩ ሞጁሎችን ዲጂታላይዝድ በማድረግ እንዲሁም 
በሁሉም ተቋማት የሚገኙ ተማሪዎች የእንግሊዝኛ 
ክህሎታቸውን እንዲያዳብሩ ከድህረ ገጽ (ዌብ ሳይት) ላይ 
እያወረዱ እንዲጠቀሙበት የሚያግዝ ቴክኖሎጂ ማልማት 
ተችሏል።  

በመሆኑም የእንግሊዝኛ ቋንቋን ያለምንም የበይነ 
መረብ ክፍያ ለመማር የሚያስችል መማሪያውን  የትምህርት 
ሚኒስትሩ ፕሮፌሰር ብርሃኑ ነጋ እና የኢትዮ ቴሌ ኮም 
ዋና ሥራ አስፈጻሚ ፍሬ ህይወት ታምሩ በተገኙበት ይፋ 
ለመደረግም በቅቷል።  መማሪያው በትምህርት ሚኒስቴር 
የቴክኖሎጂ ባለሙያዎች የተዘጋጀ ሲሆን፤ ከተማሪዎችና 
መምህራን በተጨማሪ ሁሉም የማሕበረሰብ አካል 
ሊጠቀምበት እንደሚችል ተጠቁሟል። 

ፕሮፌሰር ብርሃኑ ነጋ መተግበሪያው በትምህርት 
ቤቶች የሚሰጠውን የእንግሊዝኛ ቋንቋ ትምህርት 

የእንግሊዝኛ ቋንቋን ለማሻሻል የቀረበው መላ

የበለጠ በማጠናከር በመማር ማስተማር ሂደት ውስጥ 

የተማሪዎችን የመረዳት አቅም ለመገንባት ወሳኝ ሚና 

እንደሚኖረው ይገልጻሉ።  አያይዘው  የሀገራችን 

የትምህርት ሥርዓት ከሰባተኛ ክፍል ጀምሮ የመማሪያና 

ማስተማሪያ ቋንቋ በአብዛኛው እንግሊዝኛ ከመሆኑ ጋር 

በተያያዘ ተማሪዎች ትምህርታቸውን በአግባቡ ለመረዳት 

የሚገጥማቸውን ችግር ለመቅረፍ እየተሠራ እንደሆነም 

ይናገራሉ። 

ከተለያዩ ሀገራት  በጎ ፈቃደኛ  የእንግሊዝኛ 

መምህራንን  እና የዳያስፖራ አባላትን  ወደ ሀገር ቤት 

በማስመጣት በትምህርት ቤቶች ውስጥ ለማሰማራት 

ጥረቶች እየተደረጉ መሆኑን የጠቀሱት ፕሮፌሰር ብርሃኑ፤ 

መተግበሪያው ይፋ መሆኑ ተጨማሪ አቅም ይፈጥራል 

ሲሉም ያስረዳሉ። 

   የኢትዮ-ቴሌኮም ዋና ሥራ አስፈጻሚ ፍሬ ህይወት 
ታምሩ በበኩላቸው እንደገለጹት፤ ትውልድን የመገንባት 
ኃላፊነት የጋራ በመሆኑ መማሪያው ያለምንም የበይነ 
መረብ ክፍያ አገልግሎት ላይ እንዲውል መደረጉ ተቋሙ 
ማሕበራዊ ኃላፊነቱን  የሚወጣበት አንዱ ማሳያ ነው።  
የትምህርት ሚኒስቴር የትምህርት ጥራትና ተደራሽነትን 
ለማረጋገጥ እያከናወናቸው ያሉትን የለውጥ ሥራዎች 
ኢትዮ ቴሌኮም ይደግፋል። 

    መማሪያው የመማሪያ መጽሐፍትን ጨምሮ የተለያየ 
ይዘት ያላቸው የእንግሊዝኛ ትምህርቶችን በተለያየ የክፍል 
ደረጃ ይቀርብበታል።  ተማሪዎችና መምህራን እንዲሁም 
ቀሪው የማሕበረሰብ ክፍልም የእንግሊዝኛ ቋንቋን 
ለመማርና ለማሻሻል እንዲጠቀምበት ጥሪ ቀርቧል።  
አገልግሎቱን መጠቀም የሚፈልግ ማንኛውም አካል 
http://Learn-english.moe.gov.et የሚለውን  አድራሻ 
በመጠቀም አገልግሎቱን ማግኘት ይችላል።

    ከዚህ በተጨማሪም ሚኒስቴሩ ከአሜሪካ ኤምባሲ 
ጋር በመተባበር በከፍተኛ ትምህርት ተቋማት ውስጥ 
የእንግሊዝኛ ቋንቋ ማሻሻያ ማዕከላትን ለማጠናከር 
ከሁሉም ዩኒቨርሲቲዎች ለተውጣጡ የእንግሊዝኛ ቋንቋ 
ማሻሻያ ማዕከላት አስተባባሪዎች ሥልጠና ሰጥቷል።  
የትምህርት ሚኒስቴር የአስተዳደርና መሰረተ ልማት 
ግንባታ መሪ ሥራ አስፈጻሚ ዶክተር ሰለሞን አብርሃ 
ሥልጠናውን አስመልክተው እንዳሉት፤ በመማር 
ማስተማር ሂደት ወስጥ የተማሪዎች እና የመምህራን 
የእንግሊዝኛ ቋንቋ ክህሎት ለመገንባት በሚደረገው ጥረት 
ውስጥ ሥልጠናዎች ፋይዳቸው የጎላ ነው።  የትምህርት 
ሚኒስቴር በዋነኝነት እየተገበራቸው ከሚገኙ የሪፎርም 
ስራዎች መካከል የተማሪዎችና መምህራንን የእንግሊዝኛ 
ቋንቋ ክህሎትን ማሳደግ ነው።     ለተግባራዊነቱም 
የተለያዩ ጥረቶች እየተደረጉ ናቸው። 

የደቡብ አፍሪካው ፕሬዚዳንት ሲሪል ራማፎዛ 
ከእርሻቸው በተዘረፈው ገንዘብ ጋር ተያይዞ በሙስና ቅሌት 
ስማቸው ቢነሳም  ከሥልጣናቸው እንደማይለቁ ቃል 
አቀባያቸው ተናገሩ።

ፕሬዚዳንቱ ከሁለት ዓመት በፊት በእርሻ መሬታቸው 
ላይ የተፈጸመውን የአራት ሚሊዮን ዶላር ዘረፋ ለመሸፋፈን 
ሰዎችን በማገት እና ጉቦ በመስጠት ጉዳዩን በዝምታ እንዲታለፍ 
ጥረዋል ተብለው ይከሰሳሉ።

ይህ ተዘረፈ የተባለው ገንዘብ ከሙስና ወይም ህጋዊ 
ያልሆነን ገንዘብ ህጋዊ ከማስመሰል ወንጀል ጋር የተያያዘ ነው 
ተብሏል።

ገለልተኛ ከሆነ አካል ሾልኮ የወጣ አንድ ሪፖርት ራማፎዛ 
ሥልጣናቸውን በመጠቀም ያልተገባ ድርጊት እንደፈጸሙ እና 
የጸረ ሙስና ህጉን ጥሰው ሊሆን እንደሚችል አመልክቷል።

ፕሬዚዳንት ሲሪል ራማፎሳ በበኩላቸው ይህንን 
እንደሚታገሉና ከሥልጣን አልለቅም ማለታቸውን ቃል 
አቀባያቸው ተናግረዋል ሲል ቢቢሲ ዘግቧል። 

ይልቁንም የገዢው ፓርቲ የአፍሪካ ብሔራዊ ኮንግረስ 
መሪ ሆነው ለሁለተኛ ጊዜ አገሪቷን መምራት እንደሚፈልጉ 
ጠቁመዋል።

“ፕሬዚዳንት ራማፎዛ በተሳሳተ ሪፖርት ከሥልጣናቸው 
አይለቁም ከፖለቲካም አይገለሉም” በማለት ቪንሰንት 
ማግዌንያ አስረግጠው ተናግረዋል።

አክለውም “ከራማፎዛ ፕሬዚዳንትነት ባለፈ 
ዴሞክራሲያዊ ለሆነው ሕገመንግሥታችን የወደፊቱ 
ጥቅም  እና ዘላቂነት ስንል እንዲህ ዓይነቱን የተሳሳተ ሪፖርት 
ልንገዳደረው ይገባል” ብለዋል።

የቀድሞ የደቡብ አፍሪካ ስለላ መስሪያ ቤት ሃላፊ አርተር 
ፋራሰር ፕሬዚዳንት ራማፎዛ እ.አ.አ በ2022 በሰሜን ምስራቅ 
የደቡብ አፍሪካ ክፍል የሚገኘው ፓላ ፓላ የተሰኘው እርሻቸው 
ላይ የተፈጸመውን የአራት ሚሊዮን ዶላር ዘረፋ በተመለከተ 

ለፖሊስ አቤቱታ ማቅረባቸውን ተከትሎ የፋርማ ጌት ቅሌት 
ለመጀመሪያ ጊዜ ሕዝብ ጆሮ የገባው ባለፈው ሰኔ ወር ነበር።

ራማፎዛ ስርቆት መኖሩን ያመኑ ቢሆንም የተሰረቀው 
ገንዘብ ከተባለው በታች ነው፣ ለመሸፋፈንም አልሞከርኩም 
ብለዋል።

ከጎሽ ሽያጭ  በጥሬ ገንዘብ ከተከፈለው 580 ሺህ ዶላር 
ውስጥ የተወሰነው የእርሻ ቦታው ስር ካለ ሶፋ ስር ተሰርቋል 
ብለዋል። ነገር ግን በቀድሞው ዋና ዳኛ የሚመራው ጉባዔ የጎሽ 
ሽያጭ ስለመፈጸሙ ከፍተኛ ጥርጣሬ እንዳለው አሳውቋል።

ኮሚቴው ሪፖርቱን ለሀገሪቱ ፓርላማ ያቀረበ ሲሆን፤ 
በቀጣይነትም  ጉዳዩን መርምሮ ራማፎዛ ላይ ክስ የመመሰረቱ 
ሂደት ይጀመር ወይም አይጀመር የሚለው ላይ ውሳኔ ያሳልፋል 
ተብሎ ይጠበቃል።

ፕሬዚዳንቱ ከተቃዋሚዎች እንዲሁም በፓርቲያቸው 
ውስጥ ባሉ ተቀናቃኞቻቸው ሥልጣን እንዲለቁ ጫና 
በርትቶባቸዋል።

ከሙስና ቅሌት ጋር በተያያዘ ከሥልጣን የለቀቁት 
የቀድሞው ፕሬዚዳንት ጃኮብ ዙማን ብልሹ አሰራር 
አስተካክላለሁ ብለው ቃል በመግባት ወደ ሥልጣን ለመጡት 
ፕሬዚዳንት ራማፎሳ ይህ ቅሌት የፖለቲካ ሕይወታቸውን 
የሚጎዳ ነው ተብሏል።

በጋዜጣው ሪፖርተር 

የዩክሬን ፕሬዚዳንት ቮሎድሚር ዜለንስኪ ምዕራባውያን 
በሩሲያ ወጪ ንግድ ላይ የጣሉትን የነዳጅ ዋጋ ገደብ “ደካማ” 
ነው ሲሉ ተቹ። አርብ ዕለት የጸደቀው የዋጋ ገደብ የሩሲያን 
ድፍድፍ ነዳጅ የሚገዙ አገራት በበርሜል ከ60 ዶላር በላይ 
እንዳይከፍሉ ለማድረግ ያለመ ነው።

ሩሲያ በነዳጅ ምርቶች ወጪ ንግድ ላይ የተጣለውን 
የዋጋ ገደብ እንደማትቀበል አሳውቃለች። ከዛሬ 
ጀምሮ ተግባራዊ እንደሚሆን የተነገረው የዋጋ ጣሪያ 
ምዕራባውያን ሩሲያ በዩክሬን ላይ ከፈጸመችው ወረራ ጋር 
ተያይዞ እያደረጉት ያለው ጫና አካል ነው።

ነገር ግን ፕሬዚዳንት ዜለንስኪ የዋጋ ጣሪያውን 
የምዕራባውያንን ደካማ አቋም ያንጸባረቀ ነው ሲሉ 
ተችተዋል። የሩሲያ ምጣኔ ሀብትም ላይ የረባ የሚባል 
ጫናም አያሳርፍም፤ ጉዳትም አያደርስም ብለዋል።

“ሩሲያ ሆን ብላ የዓለምን የገበያ ሥርዓት በማወክ 
በሁሉም የዓለም ሀገራት ላይ ከፍተኛ ኪሳራ አድርሳለች” 
ብለዋል ፕሬዚዳንቱ።

“በአሁኑ ወቅት ጠንከርና ጠበቅ ያሉ እርምጃዎች 
ጥቅም ላይ የሚውሉበት ነው” ሲሉም አክለዋል። የዋጋ 
ጣሪያው ሩሲያ በዩክሬን ላይ የምታካሂደውን ጦርነት 
የገንዘብ አቅም ለማዳከም አልሟል።

ይህንንም ፕሮፖዛል ያቀረቡት በኢንዱስትሪ 
የበለጸጉት የቡድን ሰባት አገራት (አሜሪካ፣ ካናዳ፣ 
ዩናይትድ ኪንግደም፣ ፈረንሳይ፣ ጀርመን፣ ጣሊያን፣ 
ጃፓን እና የአውሮፓ ህብረት) ናቸው ሲል የዘገበው 
ቢቢሲ ነው።

   እንደዘገባው፤ የቡድን ሰባት አገራት ባወጡት የጋራ 
መግለጫ የአውሮፓ ህብረት እና አውስትራሊያ እርምጃው 
የተወሰደው ሩሲያ በዩክሬን ላይ ከምታካሂደው ወራራ 
ትርፍ እንዳታገኝ ለማድረግ ነው ማለታቸው ሰፍሯል።

ፕሬዚዳንት ዜለንስኪ ምዕራባውያን በሩሲያ ላይ 
የጣሉትን የነዳጅ ዋጋ ገደብ ተቹ 

ቅዳሜ ዕለት የክሬምሊን ቃል አቀባይ ዲሚትሪ 
ፔስኮቭ ሩሲያ ለዚህ እርምጃ ዝግጁ መሆናቸውን 
ቢያሳውቁም አገራቸው የዋጋ ጣሪያውን አትቀበለውም 
ብለዋል።

የሩሲያ ነዳጅ ላይ የሚደረገው የምዕራባውያኑ ጫና 
ሞስኮ ላይ ተጽእኖ ቢኖረውም፣ በአሁኑ ወቅት የሩሲያ 
ድፍድፍ ነዳጅ ቀዳሚ ገዢዎች በሆኑት እንደ ሕንድ እና 
ቻይና ባሉ ገበያዎች ይካካሳል ተብሏል። 

የዋጋ ጣሪያው ስምምነት ተግባራዊ የሚሆነው 
የአውሮፓ ህብረት በባህር በሚገባው የሩሲያ ድፍድፍ 
ነዳጅ ላይ የተጣለው እገዳ ተፈጻሚ በሚሆንበት 
በተመሳሳይ ዕለት ነው።

አዲሱ የዋጋ ጣሪያ እርምጃ በዓለም ዙሪያ ያለውን 
የነዳጅ ወጪ ንግድ ላይ ተፅእኖ የሚያሳድር ነው።

በቡድን ሰባት አማካኝነት የቀረበውን የነዳጅ 
ዋጋ ጣሪያ ውሳኔን የፈረሙ አገራት በባሕር በኩል 
የሚያስገቡትን ነዳጅ መግዛት የሚችሉት በስምምነቱ 
በተቀመጠው ወይም ከዚያ በታች በሆነ ዋጋ ነው። 

የዩክሬን ምዕራባውያን አጋሮች በዋጋ ጣሪያው 
ስምምነት ላይ ያልፈረሙ አገራት የሩሲያን ነዳጅ 
ለሚያደርሱላቸው ተሽከርካሪዎች የሚሰጠውን መድህን 
እንደሚከለክሉ ገልጸዋል።

ይህም ሩሲያ ነዳጇን ከተቀመጠው ዋጋ በላይ 
እንዳትሸጥ የሚያደርግ ነው።

ፕሬዚዳንት ሲሪል ራማፎዛ

ስፖርት
ብርሃን ፈይሳ

የበርካታ ኮከብ አትሌቶች ሀገር የሆነችው 
ኢትዮጵያን በርካቶች በዓለም አትሌቲክስ ውስጥ ባላት 
ግዙፍ ስም ብቻ ሊመለከቷት ይሻሉ። አትሌቶቿን 
ውጤታማና ስመጥር ካደረገው ምቹ የአየር ንብረቷ 
እና መልከዓ ምድሯ ጥቂት ሊቋደሱ የሚፈልጉ ጥቂት 
አይደሉም። ኢትዮጵያ ዓለም እና አህጉር አቀፍ 
ውድድሮችን በስፋት ብታዘጋጅ የብዙዎች መዳረሻ 
እንደምትሆን አስተያየት የሚሰጡም ቁጥራቸው ብዙ 
ነው። ነገር ግን ይህን ለማድረግ በኢትዮጵያ ያለው ምቹ 
ሁኔታ እጅግ አናሳ የሚባል ነው።  ምክንያቱ ደግሞ እንደ 
ሀገርም ሆነ ስፖርቱ በሚመለከታቸው አካላት እየተደረገ 
ያለው ጥረት አናሳ በመሆኑ ነው።        

የስፖርትን ያለማዘውተሪያ ስፍራዎች ማሰብ 
አይቻልም።  ለስፖርት እድገት አስፈላጊ የሆነው 
ማዘውተሪያ ስፍራዎች ግንባታ ቁርጠኝነትን 
ይጠይቃል።  እንደየደረጃው ከትንንሽ ሜዳዎች አንስቶ 
እስከ ኦሊምፒክ መንደሮች ለመገንባት ዓለም አቀፍ 
መስፈርትን ማሟላት ደግሞ መሰረታዊ ጉዳይ ነው።  
በኢትዮጵያ በርካታ ስታዲየሞች መገንባት ከጀመሩ 
ዓመታትን ያስቆጥሩ እንጂ እስካሁን ሊጠናቀቁ ግን 
አለመቻላቸው ይታወቃል።  ባሉበት ሁኔታ ውድድሮችን 
እንዳያሰናዱም አስገዳጅ የሆኑ መስፈርቶችን 
ባለማሟላታቸው ለእገዳ ተዳርገዋል።  በዚህም ምክንያት 
የእግር ኳስ ብሄራዊ ቡድኑ ዓለም አቀፍ ጨዋታዎችን 
በሰው ሀገር ለማድረግ መገደዱ ይታወቃል።  ከእግር ኳስ 
ባሻገር ባሉ ስፖርቶችም በተመሳሳይ ዓለም አቀፍ ደረጃን 
ያሟሉ ማዘውተሪያ ስፍራዎች ባለመኖራቸው ኢትዮጵያ 
ታላላቅ ዓለም አቀፍ ውድድሮችን የማስተናገድ እድል 
አላገኘችም።     

የሰመራ ስታዲየም መም ዓለም አቀፍ ደረጃውን ጠብቆ ተገንብቷል

በኢትዮጵያ ሰሜን ምስራቅ አቅጣጫ ከምትገኘው 
አፋር የተሰማው ዜና በዚህ ረገድ ኢትዮጵያን አንድ 
ርምጃ እንደሚወስድ ታምኖበታል። በአፋር ክልል 
እየተገነባ በሚገኘው የሰመራ ስታዲየም የመሮጫ መም 
የዓለም አትሌቲክስን መስፈርት በማሟላት ዕውቅና 
ማግኘቱ ተጠቁሟል።  በክልሉ የአትሌቲክስ ፌዴሬሽን 
ጽህፈት ቤት ኃላፊ አቶ ኡመር ኢብራሂም   የሰመራ 
ስታዲየም ዓለም አቀፍ ደረጃ እንዲኖረው እየተሰራ 

መሆኑን የገለጹ ሲሆን፤ የመሮጫ መሙ ደረጃውን 
የጠበቀ ሆኖ መገንባቱን ተናግረዋል። የአትሌቲክስ 
ስፖርት የሚያካትታቸውን የሩጫ፣ ዝላይና ውርወራ 
ስፖርቶችን ማካሄድ የሚችል ዘመናዊ መም በስቴድየሙ 
መነጠፉን የቢሮው ሃላፊው ገልጸዋል። ይህንንም ከዓለም 
አቀፉ አትሌቲክስ በመጡ ባለሙያዎች በማስገምገም 
ዓለም አቀፍ ውድድሮችን የማስተናገድ አቅም እንዳለው 
ማረጋገጣቸውን አስረድተዋል። መሙ ሲነጠፍ ተሳታፊ 

የነበረው ባለሙያ ከዓለም አቀፉ የአትሌቲክስ ምስክር 
ወረቀት የተሰጠው ባለሙያ መሆኑንም ጠቁመዋል።  

የብሄር ብሄረሰቦች በዓል መከበር እውን 
እንዲሆኑ ካደረጋቸው ስታዲየሞች መካከል አንዱ 
የሰመራ ስታዲየም ነው።  በ2009 ዓ.ም ግንባታው 
የተጀመረው ስታዲየሙ በሶስት ዓመት ውስጥ 
ለማጠናቀቅ ነበር የታቀደው።  በ178 ሺህ 736 ስኩየር 
ካሬ ሜትር ላይ ያረፈው ስታዲየሙ፤ ግንባታው 
በተጀመረበት ወቅት 727 ሚሊዮን ብር እንደሚፈጅ 
ነበር የተገለጸው።  ከ30 ሺህ በላይ ተመልካቾችን 
እንደሚይዝ የሚጠበቀው ስታዲየሙ፤  የተለያዩ 
የስፖርት ዓይነቶችን በአንድ ጊዜ ማስተናገድ 
የሚችል ዓለም አቀፍ ደረጃውን የጠበቀም ነው። 
የግንባታ ስራው በሁለት ምዕራፍ ተከፍሎ የሚከናወን 
ሲሆን፤ የመጀመሪያው ምዕራፍ የተመልካች መቀመጫ፣ 
የእግር ኳስ መጫወቻ ሜዳ፣ የመሮጫ መም እንዲሁም 
ዋና ዋና የስታዲየም ስራዎችን ያጠቃልላል።  በሁለተኛው 
ምዕራፍ ደግሞ የአሌክትሮ መካኒካል እና የፍሳሽ ማስወገጃ 
ስራዎችን ጨምሮ ሌሎች ተያያዥ የማጠቃለያ ስራዎችን 
ለማካተትም ነው ታቅዶ የነበረው።  የስታዲየሙ ግንባታ 
ሲጠናቀቅም ለንግድና ለቢሮ አገልግሎቶች የሚውሉ 
የተለያዩ ክፍሎች ይኖሩታል። 

 ከተጀመረ ሰባት ዓመታትን ያስቆጠረው የስታዲየሙ 
ግንባታ አሁን ከ80 ከመቶ በላይ መድረሱ ተጠቁሟል። 
በዚህም ተጨማሪ በሚሊዮን የሚቆጠር ገንዘብ የወጣ 
ሲሆን፤ ሙሉ ለሙሉ ለማጠናቀቅም ተጨማሪ ገንዘብ 
እንደሚጠይቅ ታውቋል። ይሁን እንጂ ስቴድየሙ አሁን 
ባለበት ቁመና ውድድሮችን ማከናወን ይችላል ተብሏል። 
የመሮጫ መሙ በዓለም አቀፍ መስፈርት መሰረት 
መገንባቱ ደግሞ ከስታዲየሙ ስኬቶች መካከል አንዱ 
እንደሆነ ተጠቁሟል። 

        አዲስ ዘመን  ሰኞ ኅዳር 26 ቀን 2015 ዓ.ም

 የሰመራ ስቴድየም የመሮጫ መም ዓለም አቀፍ ደረጃውን ጠብቆ እንደተገነባ ተገልጿል፣

የተበዳሪው  

ስም

የአስያዡ 

ስም
ቅርንጫፍ

የቤቱ  

አይነት

የካርታ  

ቁጥር

የቦታው

ስፋት   

የቤቱ  

 አድራሻ
ቀበሌ

የቤት 

ቁጥር

መነሻ 

ዋጋ

ሐራጁ  

የሚካሄድበት 

ቀንና ሰዓት

ወ/ሮ ሂሩት  

አለማየሁ

አቶ 

ብርሃኑ  

አብዲሳ  

መገርሳ

ሆለታ
የመኖሪያ  

 ቤት

75/1085

200  

ካ.ሜ

ኤጄሬ 

ከተማ
01 --

 

350,000 

25/04/2015

4:00-5:00

ኬሚካል ኢንዱስትሪ ኮርፖሬሽን ለጎማ ዛፍ ልማትና ምርት ፕሮጀክት የግንባታ አገልግሎት የሚውሉ ግብዓቶች 

የሆኑ ብሎኬት፣ የግንባታ ብረት (ፌሮ)፣ ቆርቆሮ፣ ሚስማር እና የኮርኒስ ችፑድ በግልጽ ጨረታ አወዳድሮ መግዛት 

ይፈልጋል፡፡ 

ስለሆነም በጨረታው ለመሳተፍ የሚፈልጉ ማንኛውም ተጫራቾች ከዚህ በታች የተዘረዘሩ መስፈርቶችን 

አሟልተው መወዳደር ይችላሉ፡፡ 

1. ሕጋዊ የታደሰ የንግድ ፈቃድ ያላቸው፣ የዘመኑን ግብር የከፈሉ እና የተጨማሪ እሴት ታክስ ተመዝጋቢ መሆን 

ይኖርባቸዋል፡፡ 

2. ተጫራቾች የአቅራቢነት ሰርተፊኬት ማቅረብ ይኖርባቸዋል፡፡ 

3. ተጫራቾች የማይመለስ ብር አንድ መቶ አስራ አምስት (ብር 115.00) በመክፈል ቦሌ አካባቢ ፍሬንድ ሺፕ ህንፃ 

ጀርባ 200 ሜትር ገባ ብሎ በሚገኘው በኮርፖሬሽኑ ዋና መ/ቤት አምስተኛ ፎቅ የኦፕሬሽን መምሪያ ቢሮ 

ቁጥር 05 እየቀረቡ የጨረታ ሰነዱን መግዛት ይችላሉ፡፡ 

4. የጨረታ ማስታወቂያው በአዲስ ዘመን ጋዜጣ ከወጣበት ቀን ጀምሮ ለተከታታይ ሠላሳ (30) ቀናት በአየር 

ላይ ይውላል፡፡ ጨረታው በአየር ላይ ከዋለበት ዕለት ጀምሮ ተወዳዳሪዎች ያዘጋጁትን የጨረታ ሠነድ 

በኮርፖሬሽኑ ዋ/መ/ቤት ኦፕሬሽን መምሪያ ቢሮ ቁጥር 05 በተዘጋጀው ሳጥን ውስጥ ከሰኞ እስከ አርብ ባሉት 

የሥራ ቀናት ከጠዋቱ 2፡00 እስከ 6፡30 እና ከሰዓት በኋላ ከ7፡00 እስከ 11፡00 ባለው ጊዜ ውስጥ ማስገባት 

ይኖርባቸዋል፡፡ 

5. ጨረታው በአዲስ ዘመን ጋዜጣ ላይ ከወጣበት ቀን ጀምሮ በ31ኛው ቀን ከቀኑ 6፡00 ላይ የጨረታ ሳጥኑ 

የሚዘጋ ይሆናል፡፡ የጨረታ ሳጥኑ ከተዘጋ በኋላ የሚቀርብ የጨረታ መወዳደሪያ ሠነድ ተቀባይነት የለውም። 

31ኛው ቀን የሥራ ቀን ካልሆነ በቀጣዩ የሥራ ቀን በተመሳሳይ ሰዓት ይዘጋል፡፡ 

6. ጨረታው በተዘጋበት ዕለት ከቀኑ 8፡00 ሰዓት ተጫራቾች ወይም ሕጋዊ ወኪሎቻቸው በተገኙበት በኬሚካል 

ኢንዱስትሪ ኮርፖሬሽን መሰብሰቢያ አዳራሽ ውስጥ የሚከፈት ይሆናል፡፡ 

7. ኮርፖሬሽኑ የተሻለ አማራጭ ካገኘ ጨረታውን ሙሉ በሙሉ ወይም በከፊል የመሰረዝ መብቱ የተጠበቀ ነው፡፡ 

ለበለጠ መረጃ 

011-6-62-90-15 

011-6-15-14-68 

አዲስ አበባ 

ኬሚካል ኢንዱስትሪ ኮርፖሬሽን

ልዩ ማይክሮ ፋይናንስ ኢንስቲትዩሽን አ.ማ በአዋጅ ቁጥር 626/2001 እና 97/90 በተሰጠው ስልጣን መሰረት 
ከዚህ በታች የተገለፀውን ቤት ባለበት ሁኔታ በግልጽ ጨረታ አወዳድሮ መሸጥ ይፈልጋል፡፡ 

በመሆኑም፣ 

1. ማንኛውም ተጫራች ወይም ሕጋዊ ወኪል የጨረታውን መነሻ ዋጋ 1/4ኛውን በባንክ ክፍያ ማዘዣ 

ሲ.ፒ.ኦ በጨረታው ዕለት በማስያዝ መጫረት ይቻላል፡፡ 

2. ሐራጁ የሚካሄደው በልዩ ማይክሮ ፋይናንስ ኢንስቲትዩሽን አ.ማ ኤጀሬ ከተማ ይሆናል፡፡ 

3. የቤቱን ሁኔታ ከጨረታው ቀን በፊት ባሉት ሦስት የሥራ ቀናት በአካል በመገኘት በሚመደበው 

ሠራተኛ አማካኝነት ማየት ይቻላል፡፡ 

4. በጨረታው መሳተፍ የሚፈልግ ማንኛውም ተጫራች ጨረታው ከመካሄዱ በፊት ባሉት ቀናት ከታች 

በተገለፁት ስልክ ቁጥሮች መመዝገብ ይችላል፡፡ 

5. አሸናፊው ያሸነፈበትን ቀሪ ገንዘብ ከጨረታው ቀን በኋላ ባሉት 10 ቀናት ውስጥ አጠቃሎ መክፈል 

ያለበት ሲሆን በተጠቀሰው ጊዜ ውስጥ ሙሉ ሂሳቡን ካልከፈለ ግን ለጨረታ መነሻ ያስያዘው ገንዘብ 

ለተቋሙ ገቢ ይሆናል፡፡ 

6. የስም ማዛወሪያና ተያያዥነት ያላቸውን ማንኛውም ክፍያን በተመለከተ ገዥ ይከፍላል፡፡ 

7. ተቋሙ ጨረታውን በማንኛውም ጊዜ በሙሉ ወይም በከፊል የመሰረዝ መብቱ የተጠበቀ ነው፡፡ 

ለተጨማሪ መረጃ በስልክ ቁጥሮች ዋና መ/ቤት 0115577262/0913155640 

ወይም አዲስ አበባ 22 ከጎላጎል ወረድ ብሎ ኒው ዴይ ሆቴል አጠገብ ወደ ቀኝ ገባ ብሎ 

በሚገኘው የተቋሙ ዋና መ/ቤት የሕግ መምሪያ ቢሮ በአካል ማነጋገር ይቻላል፡፡ 

በድጋሚ የወጣ የጨረታ ማስታወቂያ 
የጨረታ ቁጥር ኬ.ኢ.ኮ/ግ/ጨ/01-2015

ለሁለተኛ ጊዜ የወጣ ግልጽ የሐራጅ ጨረታ ማስታወቂያ 

ልዩ ማይክሮ ፋይናንስ ኢንስቲትዩሽን አ.ማ

